
ᓄᓇᓕᐸᐅᔭᐃᑦ ᑲᑎᒪᔨᖏ ᐃᖃᓗᓐᓂ 

ᓄᓇᓕᐸᐅᔭᐃᑦ ᑲᑎᒪᔨᖏᑕ ᑲᑎᒪᓂᖓ ᓇᒻᒪ 25 

ᓯᑎᐱᕆ 25, 2018 ᐅᓐᓄᒃᑯᑦ 6:00−ᐸᒥ 

ᓄᓇᓕᐸᐅᔭᐃᑦ ᑲᑎᒪᔨᖏᑕ ᑲᑎᒪᕕᐊᓂ  

 

ᑲᑎᒪᔩᑦ ᐅᐸᒃᓯᒪᔪᑦ 

ᒪᐃᔭ ᒪᑕᓖᓐ ᕆᐊᑦᕘᓐ − ᐅᖄᓚᐅᑎᒃᑯᑦ  

ᒪᐃᔭᐅᑉ ᑐᒡᓕᐊ ᕉᒪᐃᓐ ᓯᑏᕙᓐᓴᓐ, ᐃᒃᓯᕙᐅᑕᖅ  

ᑲᑎᒪᔨ ᑯᑐᓛ ᒪᑦᓴᔨ 

ᑲᑎᒪᔨ ᓴᐃᒪᓐ ᓇᑖᖅ 

ᑲᑎᒪᔨ ᓄᐊ ᐸᐹᑦᓯ 

ᑲᑎᒪᔨ ᑲᐃᐅᓪ ᓯᐊᐳᑦ  

 

ᐅᐸᒃᓯᒪᖏᑦᑐᑦ 

ᑲᑎᒪᔨ ᔪᐊᓇᓯ ᐊᑯᒪᓕᒃ 

ᑲᑎᒪᔨ ᔭᐃᓴᓐ ᕉᑲᓐ  

 

ᐃᖅᑲᓇᐃᔭᖅᑏᑦ ᐅᐸᒃᓯᒪᔪᑦ 

ᐊᐃᒥ ᐃᐅᓪᔪᔅᒪ, ᐊᐅᓚᑦᑎᔨᒻᒪᕆᐅᑲᐃᓐᓇᖅᑐᖅ   

ᒫᑎᐅ ᕼᐋᑉ, ᐊᐅᓚᑦᑎᔨ, ᑎᑎᕋᐅᔭᕐᓂᕐᒧᑦ ᐊᒻᒪᓗ ᓴᓇᔭᒃᓴᓕᕆᓂᕐᒧᑦ  

ᑖᒥ ᐃᐅᕐᑦ−ᑎᐅᕌᓐ, ᐊᐅᓚᑦᑎᔨᐅᑉ ᐃᑲᔪᖅᑎᖓ  

ᔩᓂ ᐃᓯᒪᐃᓕ, ᑐᓵᔨᒻᒪᕆᒃ/ᑐᑭᓕᐅᕆᔨᒻᒪᕆᒃ  

ᓯᐅᕆ ᕉ, ᑮᓇᐅᔭᓕᕆᓂᕐᒧᑦ ᖃᐅᔨᒪᔨᑕᖅ  

 

ᑐᒃᓯᐊᕐᓂᖅ 

 

ᑲᑎᒪᔨ ᓇᑖᖅ ᒪᑐᐃᖅᓯᓚᐅᖅᑐᖅ ᑲᑎᒪᓂᕐᒥᒃ ᑐᒃᓯᐊᓂᒃᑯᑦ 6:00-ᒧᐊᖅᑎᓪᓗᒍ ᐅᓐᓄᒃᑯᑦ.  

 

ᐊᖏᖅᑎᑦᑎᓂᖅ 

 

ᐱᑕᖃᖏᑦᑐᖅ 

 

ᓈᒻᒪᒋᔭᐅᓂᖏᑦ ᑲᑎᒪᔾᔪᑎᒃᓴᑦ 

 

ᐱᖁᔨᕗᖓᕈᑦ ᓇᒻᒪ 18-314 

 

ᐱᒋᐊᖅᑎᑦᑎᔪᖅ: ᑲᑎᒪᔨ ᓯᐊᐳᑦ 

ᐊᐃᑉᐲᔪᖅ: ᑲᑎᒪᔨ ᒪᑦᓴᔨ:   

 

ᓈᒻᒪᒋᔭᐅᖁᓪᓗᒋᑦ ᑲᑎᒪᔾᔪᑎᔅᓴᑦ ᐋᖅᑭᒋᐊᖅᑕᐅᓂᖓ ᒪᓕᓪᓗᒍ: ᐊᓯᔾᔨᕐᓗᒍ ᑲᑎᒪᔾᔪᑎᒃᓴᐅᑉ ᐋᖅᑭᒃᓯᒪᓂᖓ 

ᓇᒻᒪ 10 ᑲᑎᒪᔨᕋᓛᑦ ᐅᓂᒃᑳᖏᑦ ᐱᓕᕆᐊᕐᖑᓗᑎᒃ ᓯᕗᓂᐊᒍᑦ ᓇᒻᒪ 7 ᐅᖃᓕᒫᖅᑕᐅᓂᖏᑦ ᒪᓕᒐᕋᓛᑦ; 

ᐃᓚᓕᐅᑎᓗᒍ 9(d) ᐋᖓᔮᓐᓇᖅᑐᐃᑦ ᒥᒃᓵᓄᑦ ᐅᓪᓗᒥᒨᖓᔪᑦ ᑐᓴᕆᐊᕈᑎᑦ, ᐲᖅᑕᐅᓗᓂ 7(a)(i) ᐊᒻᒪᓗ 

7(a)(ii) ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᐋᖓᔮᓐᓇᖅᑐᑦ ᒪᓕᒐᕋᓛᖓ.  

 

ᑲᔪᓯᑎᑕᐅᔪᖅ ᐃᓘᓐᓇᖏᓐᓄᑦ 

 

1. ᑲᑎᒪᔾᔪᑎᔅᓴᑦ 

a. ᑎᑎᕋᐅᔭᕐᓂᕐᒧᑦ ᐊᒻᒪᓗ ᓴᓇᔪᓕᕆᔨᒃᑯᑦ ᑲᑎᒪᔨᑐᑉᐃᓐᓇᖏᑕ ᑲᑎᒪᔾᔪᑎᕕᓂᖏᑦ ᓇᒻᒪ 05 – 

ᐋᒌᓯ 27, 2018 

 

ᐱᖁᔨᕗᖓᕈᑦ ᓇᒻᒪ 18-315 

 

ᐱᒋᐊᖅᑎᑦᑎᔪᖅ: ᑲᑎᒪᔨ ᓯᐊᐳᑦ 

ᐊᐃᑉᐲᔪᖅ: ᑲᑎᒪᔨ ᐸᐹᑦᓯ  

  

ᑎᑎᕋᐅᔭᕐᓂᕐᒧᑦ ᐊᒻᒪᓗ ᓴᓇᔪᓕᕆᔨᒃᑯᑦ ᑲᑎᒪᔨᑐᐃᓐᓇᐃᑦ ᑲᑎᒪᔾᔪᑎᕕᓂᖏᑦ ᓇᒻᒪ 05 ᐅᓪᓗᖓᓂ ᐋᒌᓯ 

27, 2018. 

ᓈᒻᒪᓴᖅᑐᑦ – ᕆᐊᑦᕘᓐ, ᐸᐹᑦᓯ, ᓯᐊᐳᑦ 

ᓂᕈᐊᖏᑦᑐᑦ – ᓇᑖᖅ, ᒪᑦᓴᔨ 

 

ᑲᑎᒪᔨ ᓇᑖᖅ ᓂᕈᐊᓚᐅᖏᑦᑐᖅ ᐅᐸᒃᓯᒪᓚᐅᖏᒻᒪᑦ ᑲᑎᒪᑎᓪᓗᒋᑦ.   

ᑲᔪᓯᔪᖅ 

 

b. ᑐᐊᕕᓐᓇᖅᑐᒥᒃ ᓄᓇᓕᐸᐅᔭᐃᑦ ᑲᑎᒪᔨᖏᑦ ᑲᑎᒪᓂᖓ ᓇᒻᒪ 22 – ᐋᒌᓯ 27, 2018 

 

ᐱᖁᔨᕗᖓᕈᑦ ᓇᒻᒪ 18-316 

 

ᐱᒋᐊᖅᑎᑦᑎᔪᖅ: ᑲᑎᒪᔨ ᓯᐊᐳᑦ 

ᐊᐃᑉᐲᔪᖅ: ᑲᑎᒪᔨ ᐸᐹᑦᓯ  

   

ᑐᐊᕕᓐᓇᖅᑐᒥᒃ ᓄᓇᓕᐸᐅᔭᐃᑦ ᑲᑎᒪᔨᖏᑦ ᑲᑎᒪᓂᓪᔪᑎᕕᓂᖏᑦ ᓇᒻᒪ 22 ᐅᓪᓗᖓᓂ ᐋᒌᓯ 27, 2018. 

 
ᓈᒻᒪᓴᖅᑐᑦ – ᕆᐊᑦᕘᓐ, ᐸᐹᑦᓯ, ᓯᐊᐳᑦ 

ᓂᕈᐊᖏᑦᑐᑦ – ᓇᑖᖅ, ᒪᑦᓴᔨ 

 

ᑲᑎᒪᔨ ᓇᑖᖅ ᓂᕈᐊᓚᐅᖏᑦᑐᖅ ᐅᐸᒃᓯᒪᓚᐅᖏᒻᒪᑦ ᑲᑎᒪᑎᓪᓗᒋᑦ.   

  

ᑲᔪᓯᔪᖅ 

 
2. ᓇᓗᓇᐃᖅᓯᓂᖅ ᐃᒻᒥᒧᑦ ᐊᑲᐅᖏᓕᐅᕈᑎᒥᒃ 

  

ᐱᑕᖃᖏᑦᑐᖅ 

 

3. ᐅᖃᕆᐊᖅᑐᖅᓯᒪᔪᑦ 

 

a) ᐸᓖᓯᒃᑯᑦ 

 
ᐃᖅᑲᓇᐃᔭᖅᑏᑦ ᐊᖓᔪᖅᑳᖓ ᓵᔭᓐᑦ ᒑᕐᕕᐅᑦ ᐃᓕᐊᑦ, ᐸᓖᓯᒃᑯᓄᑦ, ᑲᑎᒪᔨᓂᒃ ᐅᓪᓗᒥᒨᖓᔪᓂᒃ 

ᑐᓴᕆᐊᖅᑎᑦᑎᓚᐅᖅᐳᑦ ᐸᓖᓯᓕᕆᓂᕐᒧᑦ ᔪᓐᓂᒥᑦ 1, 2018 ᑎᑭᑦᑐᒍ ᐋᒌᓯ 31, 2018. ᐅᑯᐊ ᐅᖃᐅᓯᕆᓚᐅᖅᑕᖏᑦ:  

 ᐱᓱᕋᔭᒃᑐᑎᒃ ᖃᐅᔨᓴᕐᓂᖅ ᑕᐅᓇᓂ ᓄᓇᖃᕝᕕᓪᓗᐊᑕᐅᒧᒥ ᐊᒻᒪᓗ ᖁᕕᐊᒋᔭᐅᑦᑎᐊᓚᐅᖅᑐᑎᒃ.  

 

 ᐱᓱᕋᔭᒃᑐᑎᒃ ᖃᐅᔨᓴᕐᓂᖅ ᐊᑯᓂᐅᓂᖅᓴᐅᑎᑕᐅᓛᓕᖅᑐᖅ ᐊᕐᕌᒎᓛᖅᑐᖅ.  

 ᐸᓖᓰᑦ ᖃᐅᔨᓴᖅᑏᑦ ᐊᑐᖅᑕᐅᓚᐅᖏᑦᑐᑦ ᑕᒫᓂ ᐊᕐᕌᒍᒥ.  

 ᐅᐱᓐᖓᔅᓵᖅ ᓯᓚᓗᖃᑦᑕᓚᐅᖏᓐᓂᖓᓄᑦ, ᓄᓇᓯᐅᑎᑦ ᖃᐅᔨᓴᖃᑦᑕᓚᐅᖅᑐᑦ ᓱᓯᔾᔭᖅᐸᓯᒃᑯᑦ ᐱᖁᑎᒋᔭᐅᔪᓂᑦ.  

 ᐊᓯᒃᑲᓐᓂᖏᓐᓂᒃ ᐱᓕᒻᒪᔅᓴᐃᔪᖃᒻᒥᔪᖅ ᓄᑖᓄᑦ ᐃᓚᒋᔭᐅᓕᖅᑐᓄᑦ ᑕᒪᒃᑯᓄᖓ ᓄᓇᒥ ᐃᖏᕐᕋᔾᔪᑎᓄᑦ.  

 ᓴᓇᔪᖃᑦᑐᖅ ᑕᒪᒃᑯᓂᖓ ᐱᓕᕆᔾᔪᑎᓂᒃ ᐃᓂᖃᑦᑎᑕᐅᒍᓐᓇᓂᐊᕐᒪᑕ ᓴᓇᕕᐅᔪᒥ.   

 ᐸᓖᓰᑦ ᐊᓯᔾᔨᖅᓯᒪᓕᕐᒥᔪᑦ ᐃᓚᖏᑦ ᐊᒻᒪᓗ ᐱᖓᓱᓂᒃ ᓄᑖᓂᒃ ᐸᓖᓯᓐᖑᐸᓪᓕᐊᔪᓂᒃ ᑎᑭᑦᑐᖃᓐᓂᐊᕐᒥᔪᖅ 

ᐱᓇᓱᐊᕈᓯᐅᓂᐊᖅᑑᓐᓂ. ᐃᓱᒪᒋᔭᐅᕗᖅ ᐱᑕᖃᓐᓂᐊᕐᓕᕆᐊᖓᓂᒃ ᐊᑕᖏᕐᓗᑎᒃ ᐊᕐᕌᒎᓂᐊᖅᑐᒥ. 

  ᐃᓕᓐᓂᐊᕐᓕᕐᒥᒻᒪᑕ ᐊᒻᒪᓗ ᑖᒃᑯᐊ ᐊᑦᑕᓇᐃᖅᓯᒪᓂᕐᒧᑦ ᐸᕐᓇᐅᑎᑦ ᕿᒥᕐᕈᔭᐅᓯᒪᓕᕆᕗᑦ 

ᖃᓄᐃᑦᑐᖃᑳᓪᓚᓂᖅᐸᑦ ᐃᓕᓐᓂᐊᕐᕕᒻᒥ.  

 ᐅᑐᐱᕆ 17-ᒥ, ᐋᖓᔮᓐᓇᖅᑐᑦ ᒪᓕᒐᓐᖑᖅᑎᑕᐅᓂᐊᓕᖅᑐᑦ. ᐱᓕᕆᓯᒪᐃᓐᓇᖅᐳᖅ 

ᐊᖅᑭᒃᓱᐃᓪᓗᑎᒃ ᐊᑐᖅᑕᐅᔭᕆᐊᖃᓐᓂᐊᖅᑐᓂᒃ ᑐᖔᓂ ᐅᑐᐱᕆ 17.  ᐱᖓᓲᓕᖅᑲᖓᓂᐊᖅᑐᖅ:    

o ᐃᓕᓐᓂᐊᖅᑐᓕᕆᓂᖅ – ᑲᓇᑕᒥ ᐸᓖᓯᒃᑯᑦ ᐊᑐᓕᖅᑎᑦᑎᓯᒪᓕᖅᐳᑦ ᐸᓖᓯᓕᒫᓄᑦ 

ᖃᕋᓴᐅᔭᒃᑯᑦ ᐱᓕᒻᒪᔅᓴᕐᓂᕐᒥᒃ ᑐᑭᓯᐅᒪᑦᑎᐊᖁᓪᓗᒋᑦ ᒪᓕᒐᕐᓂᒃ. 

o ᐊᑐᖅᑕᐅᒐᔪᒃᑐᑦ ᐊᖓᔮᖅᑐᒧᑦ ᖃᐅᔨᓴᐅᑎᓄᑦ ᐱᓕᒻᒪᔅᓴᐃᔾᔪᑎᑦ – ᐃᓕᓴᐃᔨ ᐃᖃᓗᓐᓂ 

ᐱᓕᒻᒪᔅᓴᔭᐅᓯᒪᔪᖅ ᐊᒻᒪᓗ ᒪᕐᕉᒃ ᐸᓖᓰᒃ ᐃᓕᓐᓂᐊᖅᓯᒪᕙᒌᖅᑐᑎᒃ. ᐊᓯᖏᑦ ᐸᓖᓰᑦ 

ᓇᓗᓇᐃᖅᑕᐅᓯᒪᒻᒥᔪᑦ ᐊᓯᒃᑲᓐᓂᐊᓂᒃ ᐃᓕᓐᓂᐊᕐᕈᒫᖅᑐᑎᒃ.  

o  ᐊᑐᕆᐊᑉ ᓯᓚᑖᓂ ᖃᐅᔨᓴᕈᑏᑦ – ᐊᐃᕙᔾᔪᑎᐅᖃᑦᑕᖅᓯᒪᕗᖅ ᑕᒪᑐᒧᖓ ᒐᕙᒪᒃᑯᑦ 

ᓇᓗᓇᐃᓚᐅᖅᑕᖓᓄᑦ ᐊᑐᕆᐊᑉ ᓯᓚᑖᓂ ᖃᐅᔨᓴᕈᑎᓄᑦ. ᐃᖃᓗᐃᑦ ᐸᓖᓯᒃᑯᖏᑦ 

ᐃᓚᒋᔭᐅᑐᐃᓐᓇᐊᓖᑦ ᖃᐅᔨᓴᖃᑦᑕᓕᕐᓗᑎᒃ ᑖᒃᑯᓄᖓ. ᐃᖃᓗᐃᑦ ᓂᕈᐊᖅᑕᐅᖏᑉᐸᑦ 

ᐆᑦᑐᕋᖁᔭᐅᓗᓂ, ᑖᒃᑯᐊ ᐊᑐᕆᐊᑉ ᓯᓚᑖᓂ ᖃᐅᔨᓴᕈᑏᑦ ᓂᐅᕕᖅᑕᐅᔾᔮᖏᑦᑐᑦ ᑭᓯᐊᓂ 

ᐊᑐᖅᑕᐅᓯᒪᓕᕇᖅᐸᑕ ᐊᒻᒪᓗ ᓱᓕᔪᓐᓇᓕᕐᓗᑎᒃ ᐊᑐᖅᑕᐅᑦᑎᐊᕐᕈᓐᓇᖅᑐᑦ.  

 ᐊᖓᔪᖅᑲᐅᑏᑦ ᐱᓕᕆᖃᑎᖃᐃᓐᓇᖅᐳᑦ ᓄᓇᕗᑦ ᒐᕙᒪᒃᑯᓐᓂᑦ ᐱᐊᓂᒃᓯᓇᓱᒃᑐᑎᒃ 

ᑐᓴᖅᑎᑦᑎᔾᔪᑕᐅᒋᐊᓕᒻᒥᒃ ᒥᒃᓵᓄᑦ ᐋᖓᔮᓐᓇᖅᑐᑦ. 

 ᐅᓪᓗᒥᒨᖓᔪᖅ ᑐᓴᖅᑎᑦᑎᔾᔪᑎᑦ ᑐᓂᔭᐅᖏᓐᓇᓂᐊᖅᐳᑦ ᒪᐃᔭᒧᑦ ᐊᒻᒪᓗ ᐊᐅᓚᑦᑎᔨᒧᑦ ᒥᒃᓵᓄᑦ 

ᐋᖓᔮᓐᓇᖅᑐᑦ.  

 

ᐱᕋᔭᖃᑦᑕᖅᑐᐃᑦ ᓇᐃᓴᐅᑎᖏᓐᓄᑦ ᐅᓂᒃᑳᑦ:  

 ᐊᒥᓱᓐᖑᐹᓪᓕᖅᓯᒪᔪᑦ ᐊᑦᔨᒌᖏᑦᑐᑎᒍᑦ ᐊᒻᒪᓗ ᖃᑦᑏᓐᓇᐅᓂᖅᓴᐅᓕᖅᑐᑎᒃ ᐊᓯᖏᑎᒍᑦ. 

 ᐅᓄᖅᓯᓂᖅᓴᐅᔪᑦ ᓇᐃᓴᐅᑎᖏᑎᒍᑦ ᐊᐅᔭᒃᑯᑦ ᑕᐃᒪᐃᓲᖑᓂᖓ ᒪᓕᒃᑐᒍ.   

 ᐃᓱᒪᒋᔭᐅᔪᖅ ᐃᑲᔪᖅᑕᐅᔪᒪᔪᑦ ᐊᕐᕋᒍᒧᑦ ᒫᓃᓐᓂᐊᕆᐊᖏᓐᓂᒃ 10 – 12 ᐳᓴᓐᑎᒃᑯᑦ 

ᖁᑦᑎᓂᖅᓴᐅᓗᓂ ᐊᕐᕌᓂᓂᒃ.  

 
ᑲᑎᒪᔨ ᓯᐊᐳᑦ ᐊᐱᕆᓚᐅᖅᑐᖅ ᐅᓄᖅᓯᕚᓪᓕᖅᓯᒪᓂᖓ ᐅᖄᓚᖃᑦᑕᖅᑐᑦ ᐃᑲᔪᖅᑕᐅᔪᒪᓪᓗᑎᒃ 

ᐱᕋᔭᓐᓂᕐᒨᖓᕙᑦ.  

 
ᐸᓖᓯᒃᑯᑦ ᐊᖓᔪᖅᑳᖓ ᐃᐊᓕᐊᑦ ᑐᓴᖅᑎᑦᑎᓚᐅᖅᑐᖅ ᑖᒃᑯᐊ ᓄᓇᕗᑦᒥ ᐱᖁᔭᑦ ᐊᑦᔨᒌᖏᑦᑐᐊᓗᓐᓄᑦ 

ᑐᕌᖓᒻᒪᑕ, ᐱᖃᓯᐅᑎᓪᓗᓂ ᐃᓄᓐᓄᑦ ᐃᑲᔪᖅᑕᐅᔪᒪᔪᓄᑦ ᐅᖄᓚᖃᑦᑕᓂᖅ, ᓄᓇᓯᐅᑎᓄᑦ 

ᐃᖏᕐᕋᖃᑦᑕᕐᓂᖅ ᐊᒻᒪᓗ ᐃᒥᐊᓗᖕᒧᑦ. ᑖᒃᑯᐊ ᒪᕐᕉᒃ ᑭᖑᓪᓕᖅᐹᖅ ᐊᒥᓲᓂᖅᐹᒃᑯᑦ ᐱᕋᔭᒍᑎᐅᕙᑦᑑᒃ. 

ᑕᐸᓱᓐᓂᕐᒧᑦ ᐅᖄᓚᔾᔪᑎᐅᕙᑦᑐᑦ ᒥᒃᓵᓅᖓᔪᑦ ᐱᖁᑎᒋᔭᐅᔪᒥᒃ ᔭᒐᐃᓂᖅ ᐊᒻᒪᓗ ᐃᒥᐊᓗᒃᓯᒪᔪᑦ 

ᑕᐃᒪᐃᓕᐅᖅᐸᑦᑐᑎᒃ.   

 

 

 

 

 
ᑲᑎᒪᔨ ᓯᐊᐳᑦ ᐊᐱᕆᓚᐅᖅᑐᖅ ᑭᓱᓂᒃ ᐊᑐᖃᑦᑕᕐᒪᖔᑕ ᑎᒍᔭᐅᖏᖔᕐᓗᑎᒃ ᐅᖄᓚᔪᖃᓚᐅᖅᑎᓪᓗᒍ.  

ᐸᓖᓯᒃᑯᑦ ᐊᖓᔪᖅᑳᖓ ᐃᐊᓕᐊᑦ ᑐᓴᖅᑎᑦᑎᓚᐅᖅᑐᖅ ᑭᓪᓕᖃᑦᑎᑦᑎᓇᓱᖃᑦᑕᖅᑐᑦ ᑎᒍᔭᐅᓯᒪᔪᓂᒃ 

ᐊᓄᓪᓚᒃᓰᕕᒻᒥ ᓂᓐᐅᑎᓕᖁᓇᒋᑦ. ᐸᓖᓰᑦ ᕿᓂᖃᑦᑕᖅᑐᑦ ᐃᓚᒋᔭᖏᓐᓂᒃ ᐅᕝᕙᓘᓐᓃᑦ ᐱᖃᑎᖏᓐᓂᒃ 

ᐸᖅᑭᒃᓯᔪᓐᓇᓂᐊᖅᑐᒥᒃ ᐱᓂᕐᓗᒃᑐᒥᑦ ᑎᒍᔭᐅᓂᐊᖏᒻᒪᑦ. ᑭᓯᐊᓂᓕ, ᓂᖓᕐᓂᐅᑉᐸᑦ, ᑕᐃᒪᓕ ᑖᓐᓇ 

ᐱᕋᔭᒃᑐᖅ ᑎᒍᔭᐅᓯᒪᖃᑦᑕᖅᑐᖅ ᐊᓄᓪᓚᒃᓰᕕᒻᒥ. 

 
ᑲᑎᒪᔨ ᐸᐹᑦᓯ ᐅᖃᑦᑐᓂ ᖁᕕᐊᓇᓚᐅᕐᒪᑦ ᑕᑯᓪᓗᓂ ᐱᓱᒃᑐᓂᒃ ᖃᐅᔨᓴᖅᑎᓂᒃ, ᐃᓱᒪᖃᓚᐅᖅᑐᓂᓗ 

ᐃᑲᔪᓪᓚᕆᒋᐊᖓᓂᒃ. ᑲᑎᒪᔨ ᐸᐹᑦᓯ ᐅᖃᑦᑐᓂ ᐅᖃᐅᔾᔭᐅᖃᑦᑕᖅᓯᒪᒐᒥ ᖁᕕᐊᓱᓐᖏᑦᑐᓂᒃ ᐃᓄᐃᑦ 

ᑎᒍᔭᐅᖃᑦᑕᕐᓂᖏᓐᓄᑦ ᐊᒻᒪᓗ ᖃᐅᔨᒪᖏᑦᑐᑎᒃ ᐅᕝᕙᓘᓐᓃᑦ ᑐᑭᓯᓐᖏᑦᑐᑎᒃ ᑎᒍᔭᐅᔾᔪᑎᒋᔭᒥᓂᒃ. 

ᐊᐱᕆᔪᖅ ᐃᓄᒃᑎᑐᑦ ᐅᖃᖃᑎᒋᔭᐅᕙᒻᒪᖓᑕ. ᑲᑎᒪᔨ ᐸᐹᑦᓯ ᖁᔭᓐᓇᒦᖅᑐᓂ ᐊᖓᔪᖅᑳᖓᓐᓂᒃ ᐸᓖᓯᒃᑯᑦ 

ᐃᓕᐊᑦ ᐃᓕᓐᓂᐊᖅᕕᓕᐊᖃᑦᑕᕐᓂᖓᓄᑦ ᐊᒻᒪᓗ ᖃᐅᔨᒪᑎᑦᑎᓪᓗᓂ ᓱᕈᓯᕐᓂᒃ ᐊᒻᒪᓗ ᑐᑭᓯᑎᑕᐅᓪᓗᑎᒃ 

ᐱᑦᑎᐊᕆᐊᖃᓐᓂᕐᒥᒃ ᐊᒻᒪᓗ ᐱᑦᑎᐊᖏᓐᓂᕐᒥᒃ, ᐊᒻᒪᓗ ᑭᓱᑦ ᒪᓕᒐᐅᒻᒪᖔᑕ ᐊᒻᒪᓗ ᒪᓕᒐᐅᖏᑦᑐᑦ. 

 

ᐃᖅᑲᓇᐃᔭᖅᑎᑦ ᐊᖓᔪᖅᑳᖓ ᐃᐊᓕᐊᑦ ᑐᓴᖅᑎᑎᓪᓗᓂ ᑎᑎᖅᑲᖅᑕᖃᑦᑐᖅ ᐊᓄᓪᓚᒃᓰᕕᓐᓂ ᐃᓄᒃᑎᑐᑦ, 

ᓇᓗᓇᐃᖅᓯᔪᑦ ᐱᔪᓐᓇᕐᓂᖏᓐᓂᒃ ᒪᓕᒐᓕᕆᓂᒃᑯᑦ ᐃᑲᔪᖅᑕᐅᔪᒪᒍᑎᒃ. ᓇᓗᓇᐃᖅᓯᓪᓗᓂ ᑖᓐᓇ 

ᐊᖓᔪᖅᑳᒻᒪᕆᖓ ᐸᓖᓯᓂᒃ ᐃᓕᓐᓂᐊᕐᖁᔨᓯᒪᔪᖅ ᐅᖃᐅᓯᕐᓂᒃ ᐃᓄᒃᑎᑐᑦ, ᐅᖃᑦᑎᐊᖏᒃᑲᓗᐊᕐᓗᓗᑎᒃ, 

ᑭᓯᐊᓂ ᐱᓇᓱᓪᓗᑎᒃ ᐸᓖᓯᑦ. 

 
ᑲᑎᒪᔨ ᓯᐊᐳᑦ ᐊᐱᕆᓚᐅᖅᑐᖅ ᖃᓄᐃᓕᐅᕐᒪᖔᑕ ᐸᓖᓯᒃᑯᑦ ᑲᔪᖏᖅᓴᐃᓪᓗᑎᒃ ᐊᒻᒪᓗ ᐃᓄᓐᓂᒃ ᐸᓖᓯᖃᓕᕐᓗᑎᒃ. 

ᐅᖃᑦᑐᓂ ᕿᒪᑦᑕᑎᓐᓂ ᐸᓖᓯᓐᖑᖅᓯᒪᔪᖃᑦᑐᖅ, ᑭᓯᐊᓂ ᐸᓖᓰᑦ ᐊᓯᐊᓄᖓᖅ ᓅᖃᑦᑕᖅᓯᒪᓪᓗᑎᒃ.  

 
ᐸᓖᓯᓄᑦ ᐊᖓᔪᖅᑳᖅ ᐃᐊᓕᐊᑦ ᑐᓴᖅᑎᑦᑎᓚᐅᖅᑐᖅ ᑲᓇᑕᒥ, ᐸᓖᓯᒃᓴᓂᒃ ᐱᓇᓱᓐᓂᐊᖅᑐᑦᖅ ᐊᕐᕌᒎᓂᐊᖅᑐᓂ 40-

ᓂᒃ ᐃᓄᓐᓂᒃ ᐊᕐᕌᒍᑕᒫᑦ. ᕿᒪᑦᑕᑎᓐᓂᓕ, ᐊᔪᓐᓇᖅᓯᒪᒻᒪᑦ ᐃᓄᓐᓂᒃ ᐸᓖᓯᒃᓴᓂᒃ ᐱᒋᐊᔅᓴᖅ ᐊᑦᔨᒌᖏᑦᑐᓂᒃ 

ᐱᑦᔪᑎᖃᑦᑐᑎᒃ. ᐅᖃᑦᑐᓂ ᐊᒥᓲᓯᒪᓕᕐᒪᑕ ᐊᕐᕌᒍ ᑕᐃᒪᓐᖓᓂᒃ ᐃᓄᐃᑦ ᓄᓇᕗᑦᒥᑦ ᐸᓖᓯᒃᓴᐅᓂᕐᒧᑦ 

ᐃᓕᓐᓂᐊᖅᑐᖃᑦᑎᓪᓗᒍ. ᑭᓯᐊᓂᓕ, ᒪᕐᕉᒃ ᐱᖓᓱᓂᓪᓘᓐᓃᑦ ᐃᓕᓐᓂᐊᕐᕈᒪᔪᖃᖅᓯᒪᔪᖅ ᓄᓇᕗᑦᒥᑦ ᐸᓖᓯᒃᓴᐅᓂᕐᒧᑦ. 

ᐸᓖᓯᒃᑯᑦ ᐊᖓᔪᖅᑳᖓ ᐃᐊᓕᐊᑦ ᐅᖃᓚᐅᖅᑐᖅ ᐊᕐᕌᒎᓚᐅᖅᑐᓂ, ᒥᑭᑦᑐᒥᒃ ᐱᓕᒻᒪᓴᖅᑐᓂᒃ ᐃᖃᓗᓐᓂ 

ᐱᑕᖃᓚᐅᖅᑐᖅ ᐊᒻᒪᓗ ᑕᒪᓐᓇ ᐃᓱᒪᒋᔭᐅᓯᒪᒃᑲᓂᖅᑐᓂ.   

 

ᑲᑎᒪᔨ ᓇᑖᖅ ᐅᖃᑦᑐᓂ ᑕᒪᒃᑯᐊ ᑖᒃᓯᓄᑦ ᐊᖁᑏᑦ ᐊᖁᖃᑦᑕᕐᒪᑕ ᐅᓗᕆᐊᓇᖅᑐᑎᒃ ᐊᒻᒪᓗ ᓱᒃᑲᓕᔪᐊᓘᓪᓗᑎᒃ 

ᐅᖓᑖᓄᑦ ᓱᒃᑲᓕᓂᕆᔭᕆᐊᖃᑦᑕᖏᑕ ᐊᒻᒪᓗ ᐊᐱᕆᓪᓗᓂ ᖃᓄᐃᓕᐅᖅᑐᖃᕈᓐᓇᕐᒪᖔᑦ ᑕᒪᑐᒧᖓ.  

 

ᐸᓖᓯᒃᑯᑦ ᐊᖓᔪᖅᑳᖓ ᐃᐊᓕᐊᑦ ᑐᓴᖅᑎᑦᑎᓚᐅᖅᑐᖅ ᐸᓖᓰᑦ ᐱᓕᕆᖃᑎᖃᑉᐸᒻᒪᑕ ᓄᓇᓖᑦ 

ᐱᓕᕆᔨᖏᓐᓂᒃ ᐊᒻᒪᓗ ᑕᒪᓐᓇ ᐱᓕᕆᖃᑎᒌᒍᑎᑦᑎᐊᕙᐅᕙᑦᑐᓂ ᑕᒪᒃᑯᓄᖓ ᐊᑦᑕᓇᖅᑐᓄᑦ ᓄᓇᓯᐅᑎᓄᑦ 

ᐊᑐᕆᐊᒦᑦᑐᓄᑦ. ᐃᓱᒪᓪᓗᓂ ᖃᓄᐃᓕᐅᕆᐊᕈᓐᓇᕐᒥᔫᒐᓗᐊᑦ ᓄᓇᓯᐅᑎᑦ ᐊᑦᑕᓇᐃᖅᓯᒪᔭᕆᐊᖃᓐᓂᖏᓐᓄᑦ, 

ᓄᓇᖃᑦᑎᐅᔪᑦ ᑐᑭᓯᐅᒪᓂᐊᕐᒪᑕ ᑕᒪᒃᑯᐊ ᓄᓇᓯᐅᑏᑦ ᒪᓕᑦᑕᕆᐊᖃᓐᓂᖏᓐᓂᒃ ᐃᖏᕐᕋᖃᑦᑕᖅᑐᓄᑦ 

ᐱᖁᔭᖅ ᐊᑦᑕᓇᖅᑐᒦᑦᑕᐃᓕᒪᓂᕐᒧᑦ. 

 

ᑲᑎᒪᔨ ᓇᑖᖅ ᐃᓱᒫᓘᑎᖃᓚᐅᕐᒪᑦ ᐱᒻᒪᕆᐅᓂᖓᓂᒃ ᐊᑦᑕᓇᐃᖅᓯᒪᔭᕆᐊᖃᕐᓂᕐᒥᒃ ᐱᑦᔪᑎᖃᑦᑎᓪᓗᒍ 

ᓄᓇᒃᑰᕈᒻᒥᒃ ᐊᖁᓐᓂᕐᒥᒃ. ᑲᑎᒪᔨ ᓇᑖᖅ ᐅᖃᑦᑐᓂ ᐅᐱᓐᖓᔅᓵᒃᑯᑦ, ᐃᓄᐃᑦ ᐳᖅᑕᓛᖅᑐᑎᒃ ᑎᓂᕐᓂᒥ 

ᐊᒻᒪᓗ ᐸᓖᓯᒃᑯᑦ ᐅᖄᓚᕕᐅᓚᐅᖅᑐᖅ. ᐃᑲᔪᕐᓂᕆᔭᖏᑦ ᐊᑑᑎᖃᓪᓚᕆᓚᐅᖅᑐᖅ, ᐳᐃᒍᖅᑕᐅᔾᔮᖏᑦᑐᓂᓗ. 

 

ᒪᐃᔭᐅᑉ ᑐᒡᓕᐊ ᓯᑏᕙᓐᓴᓐ ᖁᔭᓐᓇᒦᖅᑐᓂ ᐸᓖᓯᒃᑯᑦ ᐊᖓᔪᖅᑳᖓᓐᓂᒃ ᐃᐊᓕᐊᑦ ᐅᓂᒃᑳᓐᓂᖓᓄᑦ.  

 
b) ᕋᐃᐊᓐ ᐋᓕᕗ − ᐱᓐᖑᐊᖅ Makerspace  

 

ᕋᐃᐊᓐ ᐋᓕᕗᕐ, ᐊᐅᓚᑦᑎᔨᖓ ᐱᓐᖑᐊᑦ ᑲᑐᔾᔨᖃᑎᒌᑦ, ᓇᓗᓇᐃᖅᓯᓚᐅᖅᑐᖅ ᑖᒃᑯᐊ ᐱᓐᖑᐊᑦ 

ᑲᑐᔾᔨᖃᑎᒌᑦ ᐱᒋᐊᖅᑎᑕᐅᓚᐅᖅᑐᑦ 2012-ᒥ ᐸᖕᓂᖅᑑᒥ ᐱᓕᕆᐊᖃᕋᓱᐊᖅᑐᑎᒃ ᖃᕋᓴᐅᔭᓕᕆᓂᕐᒥᒃ 

ᐊᒻᒪᓗ ᖃᕋᓴᐅᔭᑎᒍᑦ ᓴᓇᓂᕈᓘᔭᕐᓂᒃ ᓄᓇᕗᑦᒥᐅᓄᑦ. ᑕᐃᒪᓐᖓᑦ ᐊᐅᓚᓂᖃᓕᓚᐅᕐᒪᑦ, 

ᓯᐊᒻᒪᖅᓯᒪᓕᖅᑐᖅ ᓄᓇᓕᕐᔪᐊᑎᒍᑦ ᐊᓪᓚᒡᕕᖃᓕᖅᑐᓂ Burnaby, ᐊᓐᑎᐅᕆᐅᒥ; Lindsay, ᐊᓐᑎᐅᕆᐅᒥ; 

ᐸᖕᓂᖅᑑᖅ, ᓄᓇᕗᑦ; ᐊᒻᒪᓗ ᐃᑉᐸᔅᓴᓂᒃ, ᐃᖃᓗᐃᑦ. ᓇᓗᓇᐃᖅᓯᓪᓗᓂ ᐃᓂᖓᓂᒃ ᐊᒻᒪᓗ 

ᐱᒻᒪᕆᐅᓂᖓᓂᒃ ᐊᒻᒪᓗ ᐃᑲᔪᖅᑕᐅᖃᑦᑕᕐᓂᖓᓂᒃ ᐊᒻᒪᓗ ᐱᓕᕆᖃᑎᒌᓐᓂᕐᒥᒃ:  

  ᑖᓐᓇ Makerspace ᓴᓇᕈᓘᔭᖅᕕᒃᓴᐅᔪᖅ.  

 ᐃᖃᓗᐃᑦ Makerspace ᐃᓂᖃᑦᑐᖅ ᐃᖃᐃᓕᓴᖅᕕᒥᓂᑐᖃᒻᒥ.  

 ᐃᓂᒃᓴᖃᑦᑎᑕᐅᔪᑦ ᐱᕕᖃᑦᑎᑦᑎᔪᒪᓪᓗᑎᒃ ᖃᐅᔨᓴᕐᓂᕐᒥᒃ ᓴᓇᕈᓘᔭᕐᓂᕐᒧᑦ ᐊᒻᒪᓗ 

ᖃᐅᔨᓴᕈᓘᔭᕐᓂᕐᒧᑦ ᖃᕋᓴᐅᔭᓕᕆᓂᕐᒥᒃ.  

 ᑖᓐᓇᓕ ᒪᑐᐃᖓᔪᖅ ᑭᓇᑐᐃᓐᓇᑦᑎᐊᒧᑦ.  

 ᐃᓅᓱᒃᑐᐃᑦ ᖃᐃᖁᔭᐅᓚᐅᖅᑐᑦ ᐅᐊᔭᒨᖅᑐᓂᒃ ᐃᓕᓐᓂᐊᕐᓂᕐᒧᑦ ᐅᓐᓄᓂᐊᖅᑐᒥ. 

 ᐱᓐᖑᐊᑦ ᓴᖅᑭᑕᐅᓚᐅᖅᑐᖅ ᐱᓕᕆᔪᓐᓇᓂᐊᕐᒪᑕ ᓄᓇᕗᑦᒥᐅᑦ ᖃᐅᔨᒪᓂᖃᓪᓗᑎᒃ 

ᖃᕋᓴᐅᔭᓕᕆᓂᕐᒥᒃ, ᐊᒥᓱᑦ ᐃᖅᑲᓇᐃᔮᑦ ᑐᓐᖓᕕᖃᓕᕐᒪᑕ ᖃᕋᓴᐅᔭᓕᕆᓂᕐᒥᒃ.  

 ᐊᑐᖅᑕᐅᓇᓱᐊᕐᓂᖓ ᖃᕋᓴᐅᔭᓕᕆᓂᐅᑉ, ᖃᐅᔨᓴᕐᓂᖅ, ᑎᑎᕋᐅᔭᕐᓂᖅ ᐊᒻᒪᓗ ᓇᐃᓴᐅᑎᓕᕆᓂᖅ 

ᑕᒪᒃᑯᑎᒎᕐᒪᑕ ᓴᓇᕈᓘᔭᕐᓂᒃᑯᑦ.  

 ᐃᑲᔪᕐᓗᓂ ᐊᒻᒪᓗ ᖁᕕᐊᓲᑎᒋᓗᒍ ᓴᖅᑭᖅᑕᐅᓂᖓ ᖃᕋᓴᐅᔭᓕᕆᓂᐅᑉ ᐃᓄᓐᓄᑦ 

ᐊᑐᖅᑕᐅᔪᓐᓇᖏᑐᐃᓐᓇᕆᐊᓕᒃ ᐊᖏᕐᕋᒥᓂ.  

 ᓯᕗᓂᒃᑎᓐᓂ, ᐱᑕᖃᓕᕐᓂᐊᖅᑐᖅ 3D ᐊᒥᓱᓕᐅᕈᑎ, ᖃᕋᓴᐅᔭᓕᕆᓂᖅᑎᒍᑦ ᐱᔪᓐᓇᖅᓯᑎᑦᑎᓂᖅ, 

ᐱᐅᓂᖅᐹᓂᒃ ᖃᕋᓴᐅᔭᓂᒃ, ᖃᕋᓴᐅᔭᒃᑰᕈᓐᓇᐅᑎᒥᒃ ᐊᒻᒪᓗ ᐅᐊᔭᒨᖅᑐᓂᒃ.  

 ᐱᑕᖃᑦᑎᑦᑎᓗᓂ ᐊᔪᕆᔅᓱᐃᔾᔨᓯᒪᔪᓂᒃ ᓴᓇᓂᐊᕐᓗᓂ ᐊᒻᒪᓗ ᓴᓇᕕᒃᓴᐅᓂᐊᖅᑐᒥᒃ.  

 ᓵᓚᖃᓚᐅᖅᑐᑦ ᐅᑭᐅᖅᑕᖅᑐᒥ ᑲᔪᖏᖅᓴᐃᓂᕐᒧᑦ ᓵᓚᖃᐅᓯᐊᒥᒃ 2016-ᒥ, ᐃᑲᔪᓐᓂᖃᓚᐅᖅᑐᓂᓗ 

ᓯᕗᒧᐊᒍᑎᐅᒋᐊᖅᑐᓂ ᐱᓕᕆᐊᕐᒧᑦ.   

 ᒐᕙᒪᑐᖃᒃᑯᑦ ᑮᓇᐅᔭᖏᓐᓂᒃ ᐱᓚᐅᖅᑐᑦ ᑖᒃᑯᓇᓐᖓᑦ CanCode. 

 ᒪᑐᐃᖅᑕᐅᓂᖓ ᐃᖃᓗᐃᑦ Makerspace ᕿᓚᒥᑯᓘᓚᐅᖅᑐᖅ.  

 ᒐᐃᐅᓪ ᕼᐋᑐᕐ ᐃᖃᓗᐃᑦ ᐊᓪᓚᒡᕕᐊᓂ ᐊᖓᔪᖅᑳᕆᔭᐅᔪᖅ.  

 ᐊᐅᓚᖃᑦᑕᕐᓂᖅ ᓄᓇᕗᓗᒃᑖᒥ ᐃᓕᓴᐃᓗᓂ ᓱᕈᓯᕐᓂᒃ ᐊᒻᒪᓗ ᐃᓅᓱᒃᑐᓂᒃ ᖃᕋᓴᐅᔭᒃᑯᑦ 

ᖃᐅᔨᓴᕐᓂᕐᒥᒃ, ᑎᑎᕋᐅᔭᕐᓂᕐᒥᒃ ᐊᒻᒪᓗ ᓴᓇᕈᓘᔭᕐᓂᕐᒥᒃ ᖃᕋᓴᐅᔭᑎᒍᑦ.  

 ᖃᐅᔨᒍᒪᔪᑦ ᓄᓇᓖᑦ ᖃᓄᐃᓕᐅᕈᒪᒻᒪᖔᑕ ᑕᕝᕙᓂ ᓯᓚᑐᐃᓐᓇᕐᒥ.  

 ᐸᕐᓇᐅᑎᖃᑦᑐᑦ ᑲᔪᓯᓐᓇᕈᓐᓇᖁᓪᓗᒍ.  

 ᑖᓐᓇ Makerspace ᒪᑐᐃᖓᖃᑦᑕᖅᑐᖅ ᖃᐅᑕᒫᑦ ᐱᓇᓱᐊᕈᓯᕐᒥ 4-ᒥᑦ ᐅᓐᓄᓴᒃᑯᑦ 6-ᒧᑦ 

ᐅᓐᓄᒃᑯᑦ ᐊᒻᒪᓗ ᐊᑦᔨᒌᖏᑦᑐᕈᓘᔭᕐᓂᒃ ᐊᑐᐃᓐᓇᐅᑎᑦᑎᓪᓗᓂ ᐃᓕᓐᓂᐊᕐᕈᑎᓂᒃ ᐊᒻᒪᓗ 

ᖃᐅᔨᕚᓪᓕᕈᑎᓂᒃ.  

 
ᐃᓚᖏᑦ ᐱᓕᕆᐊᒃᓴᐅᒧᑦ ᑕᐃᑲᓂ Makerspace−ᒥ ᐅᑯᐊᖑᔪᑦ:  

 ᖃᐃᖃᑦᑕᕐᓗᓯ ᐊᒻᒪᓗ ᓴᓇᓕᕐᓗᓯ.  

 Te(a)ch Coding ᐃᓕᓐᓂᐊᕐᓃᑦ. 

 ᐃᓚᒌᓄᑦ ᐃᓕᓐᓂᐊᕐᓃᑦ.  

 ᖃᕋᓴᐅᔭᐃᑦ ᓴᓇᒋᐊᖅᑕᐅᓂᖏᑦ.  

 ᐱᑦᔪᑎᖏᑦ ᖃᕋᓴᐅᔭᓕᕆᓂᕐᒧᑦ.  

 ᐃᓕᓴᐃᔨᓄᑦ ᐱᓕᒻᒪᔅᓴᐃᓂᖅ ᐃᑲᔪᕐᓗᓂ ᐃᓕᓴᐃᑎᓪᓗᒋᑦ ᖃᕋᓴᐅᔭᓕᕆᓂᕐᒥᒃ ᐊᒻᒪᓗ ᑐᑭᓯᓇᖅᑎᑦᑎᓂᕐᒥᒃ. 

 

 

 ᑎᑎᕋᐅᔭᖅᑏᑦ, ᐃᓐᓇᑐᖃᐃᓐ, ᐊᖑᓇᓱᒃᑏᑦ ᐊᒻᒪᓗ ᓄᓇᓕᓐᓂ ᓴᓇᐅᒐᖅᑏᑦ ᑕᑯᓐᓈᑎᑦᑎᓗᑎᒃ, 

ᑲᔪᖏᖅᓴᐃᓗᑎᒃ ᐊᒻᒪᓗ ᐃᓕᓴᐃᔨᓗᑎᒃ ᐃᓄᐃᑦ ᐃᓕᖅᑯᓯᖓᓂᒃ.  

 ᑕᑯᔭᒐᖃᕝᕖᑦ ᐊᒻᒪ ᑕᑯᒃᓴᐅᑎᑦᑎᓃᑦ ᐊᑐᖅᑕᐅᖃᑦᑕᕐᓗᑎᒃ ᐃᓕᓐᓂᐊᖅᑏᑦ ᓴᓇᔭᖏᓐᓂᒃ 

ᓴᖅᑭᔮᖅᑎᑦᑎᖃᑦᑕᓂᐊᕐᒪᑕ.  

 ᓯᕗᓂᒃᓴᒥ ᐱᓕᕆᐊᒃᓴᐃᑦ:  

o ᓴᓇᓐᖑᐊᓂᕐᒧᑦ ᐃᓕᓐᓂᐊᕐᓃᑦ − ᖃᐃᖁᔨᓗᓂ ᓴᓇᓐᖑᐊᖅᑎᓂᒃ ᐃᓕᓴᐃᓂᐊᕐᒪᑕ.  

o ᑰᖃᕝᕕᒻᒥ ᐊᒻᒪᓗ ᓂᕿᓕᐅᕐᓂᖅ − ᐊᑑᑎᖃᑦᑎᐊᖅᑐᒥᒃ ᐃᓅᓯᕐᒥ ᐊᔪᕈᓐᓂᖅᓴᒍᑎᖃᓐᓂᐊᕐᒪᑦ  

o ᒥᖅᓱᓂᕐᒧᑦ ᐃᓕᓐᓂᐊᕐᓂᖅ − ᖃᐃᖁᓗᒋᑦ ᓴᓇᔩᑦ ᐃᓕᓴᐃᓂᐊᕐᒪᑕ.  

 

ᑲᑎᒪᔨ ᓯᐊᐳᑦ ᖁᔭᓐᓇᒦᖅᑐᓂ ᒥᔅᑕ ᐋᓕᕗᒥᑦ ᑖᒃᓱᒥᖓ ᓴᖅᑮᓚᐅᕐᓂᖓᓄᑦ STEM (ᖃᐅᔨᓴᕐᓂᖅ, 

ᖃᕋᓴᐅᔭᓕᕆᓂᖅ, ᑎᑎᕋᐅᔭᕐᓂᖅ ᐊᒻᒪᓗ ᓇᐃᓴᐅᑎᓕᕆᓂᖅ) ᓯᕗᓂᒃᓴᕆᔭᐅᒻᒪᑦ ᐊᒻᒪᓗ ᐅᑦᔨᕆᔭᐅᓗᐊᖏᑦᑐᓂ 

ᓄᓇᕗᑦᒥ. ᐅᖃᑦᑐᓂ ᐃᓕᓐᓂᐊᖅᕕᐊᓗᒻᒥ ᐃᓕᓐᓂᐊᖅᑐᑦ ᑕᒪᒃᑯᓄᖓ ᐊᑐᕈᓐᓇᖃᑦᑕᖅᑐᑦ ᑖᒃᓱᒪ ᐊᑦᔨᐸᓗᐊᓄᑦ 

ᐃᓕᓐᓂᐊᖅᑐᑎᒃ, ᖁᕕᐊᒋᔭᐅᖃᑦᑕᖅᑐᖅ ᐊᒻᒪᓗ ᐃᓅᓱᒃᑐᐃᑦ ᓂᓪᓕᐊᔾᔪᑎᖃᑉᐸᑦᑐᑎᒃ ᑕᒪᑐᒥᖓ. ᑲᒪᓇᖅᑐᖅ 

ᐃᓅᓱᒃᑐᐃᑦ ᐊᖅᑯᑎᖃᕈᓐᓇᖅᓯᔪᑦ ᓯᓚᑐᐃᓐᓇᕐᒧᑦ ᑕᐃᒪᓐᓇᐃᑦᑐᒥᒃ. 

 

ᑲᑎᒪᔨ ᒪᑦᓴᔨ ᐊᐱᕆᓚᐅᖅᑐᖅ ᒥᒡᑕ ᐋᓕᕗᒥᑦ ᑐᒃᓯᕋᒻᒪᖔᑦ ᑭᓱᑐᐃᓐᓇᕐᒥᒃ ᑲᑎᒪᔨᓂᒃ ᐅᕝᕙᓘᓐᓃᑦ 

ᑐᓴᖅᑎᑦᑎᑐᐃᓐᓇᕐᒪᖔᑦ ᑲᑎᒪᔨᓂᑦ ᑖᒃᓱᒪ ᒥᒃᓵᓄᑦ Makerspace. 

 

ᒥᔅᑕ ᐋᓕᕗ ᓇᓗᓇᐃᖅᓯᓚᐅᖅᑐᖅ ᐅᓂᒃᑳᖅᑐᖅ ᑐᓴᖅᑎᑦᑎᓇᓱᒃᑐᓂ ᑲᑎᒪᔨᓂᒃ ᒥᒃᓵᓄᑦ Makerspace.  

ᐋᖅᑭᒃᓯᔪᒪᒐᒥ ᐊᑐᐃᓐᓇᐅᑎᑕᐅᔪᒥᒃ ᑕᕝᕙᓂ Makerspace ᓄᓇᓖᑦ ᑎᓕᐅᕆᓂᖏᓐᓄᑦ ᐊᒻᒪᓗ ᓄᓇᓕᓐᓂ 

ᐱᒋᐊᖅᑎᑕᐅᓯᒪᔪᒧᑦ, ᑭᒃᑯᑐᐃᓐᓇᑦᑎᐊᓂᒃ ᐊᑐᖅᑕᐅᔪᓐᓇᓂᐊᕐᒪᑦ ᖃᕋᓴᐅᔭᓕᕆᓂᖅ ᐱᖃᕋᔭᓚᐅᖏᑎᓪᓗᒋᑦ.  

 

ᑲᑎᒪᔨ ᒪᑦᓴᔨ ᐊᖏᖃᑎᖃᑦᑐᓂ ᑕᒪᓐᓇ ᐱᐅᓪᓚᕆᒻᒪᑦ ᐱᓕᕆᐊᕐᖑᓇᓱᐊᖅᑐᖅ ᐊᒻᒪᓗ ᐊᐱᕆᓪᓗᓂ 

ᐱᓕᕆᖃᑎᖃᕈᓐᓇᕐᒪᖔᑦ ᓄᓇᓕᐸᐅᔭᒃᑯᓐᓂᑦ ᐅᕝᕙᓘᓐᓂᑦ ᖃᓄᖅ ᓄᓇᓕᐸᐅᔭᒃᑯᑦ ᐃᑲᔪᕈᓐᓇᕐᒪᖔᑕ ᓯᕗᓂᒃᑎᓐᓂ.  

 

ᒥᔅᑕ ᐋᓕᕗ ᑐᓴᖅᑎᑦᑎᕗᖅ ᒪᑐᐃᖓᑦᑎᐊᕐᕋᒥ ᐃᓱᒪᒋᔭᐅᔪᓂᒃ ᑐᓴᖅᑎᑕᐅᒍᓐᓇᖅᑐᓂ ᐊᒻᒪᓗ 

ᐱᓕᕆᖃᑎᒋᓐᓂᕐᒥᒃ ᓯᕗᓂᒃᓴᒧᑦ ᓅᑉᐸᓪᓕᐊᓗᑎᒃ.  

 
ᑲᑎᒪᔨ ᐸᐹᑦᓯ ᐃᓱᒪᖃᓚᐅᖅᑐᖅ ᑖᓐᓇ ᐃᓂᒃᓴᑦᑎᐊᕙᐅᒻᒪᑦ ᐃᓕᓐᓂᐊᕐᓂᓕᕆᓂᕐᒧᑦ ᑭᒃᑯᑐᐃᓐᓇᕐᓄᑦ. 

ᐊᐱᕆᓪᓗᓂ ᑖᓐᓇ Makerspace ᐊᑐᖅᑕᐅᔪᓐᓇᓂᐊᕐᒪᖔᑦ ᑕᒪᒃᑯᓄᖓ ᑎᒥᖏᒍᑦ ᐊᔪᕈᑎᖃᑦᑐᓄᑦ.  

 
ᒥᔅᑕ ᐋᓕᕗ ᓇᓗᓇᐃᖅᓯᓚᐅᖅᑐᖅ ᒫᓐᓇᐅᔪᖅ Makerspace ᐊᔭᐅᕈᑎᖃᑦᑐᓄᑦ ᐊᑐᖅᑕᐅᔪᓐᓇᖏᑦᑐᖅ, ᑭᓯᐊᓂ 

ᖃᐅᔨᓴᕈᓐᓇᖅᑐᖅ ᓯᕗᓂᒃᑎᓐᓂ. ᒫᓐᓇᐅᔪᖅ, Makerspace ᐊᑐᖅᑐᐊᖅᑕᐅᒻᒪᑦ ᐊᒻᒪᓗ ᐊᔭᐅᕈᑎᓕᓐᓄᑦ 

ᐃᓯᖅᑕᐅᔪᓐᓇᕐᒪᖔᑦ ᐅᖃᐅᓯᕆᔭᐅᓂᐊᖅᐳᖅ ᐃᓪᓗᖃᑦᑎᐅᔪᒧᑦ. ᒥᔅᑕ ᐋᓕᕗ ᑐᓴᖅᑎᑎᓪᓗᓂ ᐱᓕᕆᓂᖃᖃᑦᑕᖅᓯᒪᒐᒥ 

ᑎᒥᖏᒍᑦ ᐊᔪᕈᑎᖃᑦᑐᓂᒃ ᐊᒻᒪᓗ ᐊᖅᑯᑎᒋᔭᐅᔭᕆᐊᓕᓐᓄᑦ ᐊᒻᒪᓗ ᐃᓚᓕᐅᔾᔭᐅᓂᖏᓐᓄᑦ ᐱᒻᒪᕆᐊᓘᒻᒪᑦ.   

 
ᑲᑉᐸᓂᐅᔪᖅ ᐱᒋᐊᖅᑎᑕᐅᒻᒪᑦ ᐃᓄᓐᓂᒃ ᐃᓚᐅᑎᑦᑎᔪᓐᓇᓚᐅᖅᑐᑦ ᐃᓕᓐᓂᐊᕐᓂᕐᒧᑦ ᖃᕋᓴᐅᔭᓕᕆᓂᕐᒥᒃ ᐊᒻᒪᓗ 

ᐱᖃᑕᐅᑎᑦᑎᓚᐅᖅᑐᓂᒃ ᐃᓄᓐᓂᒃ ᑎᒥᖏᒍᑦ ᐊᔪᕈᑎᖃᑦᑐᓂᒃ. ᓇᓗᓇᐃᖅᓯᓪᓗᓂ ᐃᓚᖓ Makerspace ᕿᓂᕐᓂᐅᒻᒪᑦ 

ᐊᑐᖅᑕᐅᔪᓐᓇᖅᑐᓂᒃ ᐃᑲᔪᕐᓗᓂ ᐃᓄᓐᓂᒃ ᑎᒥᖏᒍᑦ ᐊᔪᕈᑎᖃᑦᑐᓂᒃ ᐊᑐᕐᓂᐊᕐᓗᑎᒃ ᖃᕋᓴᐅᔭᓕᕆᓂᕐᒥᒃ.  

 
ᒪᐃᔭᐅᑉ ᑐᒡᓕᐊ ᓯᑏᕙᓐᓴ ᖁᔭᓐᓇᒦᖅᑐᓂ ᒥᔅ ᐋᓕᕗᒥᑦ ᐅᓂᒃᑳᕆᐊᖅᑐᖅᓯᒪᒻᒪᑦ ᐊᒻᒪᓗ ᐅᖃᑦᑐᓂ 

ᐊᓕᐊᓇᒍᓇᐅᓪᓗᓂ ᐱᕕᒃᓴᖃᕝᕕᐅᔪᖅ ᓄᓇᓕᐸᐅᔭᒃᑯᓐᓄᑦ. 

 

4. ᑐᓂᕐᕈᑏᑦ ᐊᒻᒪᓗ ᐃᓕᑕᖅᓯᔾᔪᑎᑦ  
 

 ᐱᑕᖃᖏᑦᑐᑦ 

5. ᐅᖃᐅᓰᑦ 

  

ᑲᑎᒪᔨ ᓇᑖᖅ ᑐᓴᖅᑎᑦᑎᓚᐅᖅᐳᖅ ᐃᓚᖏᑦ ᐃᓐᓇᑐᖃᐃᑦ ᐃᓱᒫᓘᑎᒥᓂᒃ ᓂᓪᓕᐅᑎᖃᖅᓯᒪᒻᒪᑕ 

ᐱᑦᔪᑎᖃᑦᑐᑎᒃ ᖃᓄᐃᓕᐅᕐᓂᐅᕙᑦᑐᓂᒃ ᐃᑲᕐᕋᐃᑦ ᐊᓂᒍᖅᓯᒪᓕᖅᑎᓪᓗᒋᑦ ᑕᐅᓇᓂ ᖃᓂᒋᔭᖓᓂ 

Northmart ᐊᒻᒪᓗ ᑖᒃᓯᓄᑦ ᐅᑕᖅᑭᕕᐅᕙᑦᑐᒥ. ᓄᓇᓯᐅᑏᑦ ᓱᒃᑲᓕᔮᕋᖅᑐᐊᓘᕙᒻᒪᑕ ᑕᒫᓂ, 

ᐃᓱᒫᓗᓇᖃᑦᑕᕐᒪᑦ ᐊᑦᑕᓇᐃᖅᓯᒪᔭᕆᐊᖃᓐᓂᕐᒥᒃ.  

ᑲᑎᒪᔨ ᐸᐹᑦᓯ ᐅᖃᑦᑐᓂ ᑕᒫᓂ ᐱᓇᓱᐊᕈᓯᕐᒥ ᐅᖃᐅᓯᕆᔭᐅᓚᐅᖅᑐᖅ ᐊᒥᓲᒪᑕᒎᖅ ᐃᓄᐃᑦ 

ᐊᖏᕐᕋᖃᕈᓐᓃᖅᑐᑦ, ᐱᓗᐊᖅᑐᒥᒃ ᕿᑐᓐᖓᓖᑦ. ᑲᑎᒪᔨ ᐸᐹᑦᓯ ᐃᓱᒫᓘᑎᖃᓪᓚᕆᑦᑐᓂ ᑕᒪᓐᓇ 

ᑕᐃᒪᐃᓐᓂᖓᓄᑦ ᓄᓇᓕᐸᐅᔭᒥ. ᐅᑭᐅᖅᑕᖅᑐᒥᐅᑕᐅᒐᑦᑕ, ᖃᖓᑕᓲᒃᑯᑦ ᑭᓯᐊᓂ ᑎᑭᑕᔅᓴᐅᓪᓗᓂ. 

ᐃᓘᓐᓇᑎᒃ ᐃᓂᖃᕆᐊᖃᑦᑐᐃᓐᓇᐅᒻᒪᑕ ᐊᒻᒪᓗ ᐅᑭᐅᓂᐊᓕᕆᓪᓗᓂ, ᐊᒃᓱᐊᓗᒃ ᓂᓪᓚᓱᖃᑦᑕᕐᓂᐊᓕᕐᒥᔪᖅ. 

ᓄᓇᓕᐸᐅᔭᐅᓪᓗᑕ, ᐃᑲᔪᕈᓐᓇᖅᑭᑎᕘᑦ ᑖᒃᑯᐊ ᐃᓄᐃᑦ?  

 

ᐊᒥᓲᒻᒪᑕ ᐃᓪᓗᐃᑦ ᒪᑐᔭᐅᓯᒪᔪᑦ ᐃᖃᓗᓐᓂ ᐊᒻᒪᓗ ᐃᓄᖃᖏᑦᑐᑎᒃ. ᐃᓚᖏᑦ ᐃᓪᓗᐃᑦ 

ᐊᑐᖅᑕᐅᔪᓐᓇᖅᑐᑦ ᐃᓂᒃᓴᖃᖏᑦᑐᓄᑦ, ᐱᓗᐊᖅᑐᒥᒃ ᕿᑐᓐᖓᓖᑦ. ᑕᒪᒃᑯᐊ ᐊᑲᐅᖏᓕᐅᕈᑏᑦ 

ᐱᑕᖃᐃᓐᓇᓂᐊᕐᒪᑕ ᐊᒻᒪᓗ ᓇᒧᓐᖓᖃᑦᑕᕐᓂᐊᕐᒪᑕᓕ ᐃᓄᐃᑦ ᐊᓂᑎᑕᐅᓯᒪᔪᑦ ᐃᓪᓗᒥᓂᑦ? 

ᐃᑲᔪᕈᓐᓇᖅᑕᕗᑦ ᐃᓄᓯᕐᒥᓂᒃ ᐋᖅᑭᒃᓯᓇᓱᐊᖅᑎᓪᓗᒋᑦ. ᐊᒥᓲᒻᒪᑕ ᐊᖏᕐᕋᖃᖏᑦᑐᖅ 

ᐃᖅᑲᓇᐃᔮᖅᑖᕈᓐᓇᖅᑐᑦ ᐊᒻᒪᓗ ᐃᑲᔪᕆᐊᖃᑦᑕᕗᑦ ᒪᑭᑎᒃᑲᓐᓂᕋᓱᐊᕐᓗᒋᑦ.  

 

6. ᑭᖑᕙᕆᐊᖅᑕᐅᓯᒪᔪᑦ ᐱᓕᕆᐊᔅᓴᑦ ᐊᒻᒪᓗ ᓴᖅᑭᖅᑕᐅᓯᒪᔪᑦ ᐅᖃᐅᓯᒃᓴᐃᑦ   

 

 ᐱᑕᖃᖏᑦᑐᖅ 

 

10.      ᑲᑎᒪᔨᕋᓛᑦ ᐅᓂᒃᑳᖏᑦ 

 

a. ᐸᕐᓇᐃᓂᕐᒧᑦ ᐊᒻᒪᓗ ᓴᓇᔪᒪᓂᕐᒧᑦ ᑲᑎᒪᔨᑐᐃᓐᓇᐃᑦ   

 

ᒪᐃᔭᐅᑉ ᑐᒡᓕᐊ ᓯᑏᕙᓐᓴᓐ ᑐᓴᖅᑎᑦᑎᓚᐅᖅᑐᖅ ᑐᒡᓕᕆᔭᐅᓗᓂ ᐃᒃᓯᕙᐅᑕᖓᓄᑦ ᑖᒃᑯᐊ ᐸᕐᓇᐃᓂᕐᒧᑦ 

ᐊᒻᒪᓗ ᓴᓇᔪᒪᓂᕐᒧᑦ ᑲᑎᒪᔨᑐᐃᓐᓴᐃᑦ, ᓴᖅᑮᔪᒪᔪᖅ ᐊᑐᓕᖁᔨᔾᔪᑎᖏᓐᓂᒃ ᑲᑎᒪᔨᑐᐃᓐᓇᐃᑦ. ᒪᐃᔭᐅᑉ 

ᑐᒡᓕᐊ ᓯᑏᔭᓐᓴᓐ ᐊᐱᕆᓚᐅᖅᑐᖅ ᑲᑎᒪᔨ ᓇᑖᕐᒥᑦ ᐃᒃᓯᕙᐅᑕᐅᑲᐃᓐᓇᖁᓪᓗᓂᐅᒃ ᒫᓐᓇᐅᔪᖅ.  

 

i) ᓴᓇᔪᒪᓂᕐᒧᑦ ᐱᔪᓐᓇᐅᑎᑖᕋᓱᐊᕈᑎ DP# 17-028 

 

ᓴᓇᔪᒪᓂᕐᒧᑦ ᐱᔪᓐᓇᐅᑎᑖᕋᓱᐊᕈᑎ DP #17-028 ᐱᔭᐅᓚᐅᕐᒪᑦ ᐃᓪᓗᒧᑦ ᑕᒫᓃᑦᑐᒧᑦ 

ᐃᓪᓗᖃᕝᕕᓪᓗᐊᑕᒥ, ᖁᓕᕇᓕᒃ ᐊᑐᖅᑕᐅᒍᓐᓇᖅᑐᖅ ᐊᑦᔨᒌᖏᑦᑐᓄᑦ ᐃᓪᓗ. ᓱᕋᑦᑎᖅᑕᐅᓂᖓᓄᑦ 

ᐱᔪᓐᓇᐅᑎᑖᕇᖅᓯᒪᔪᑦ ᑖᒃᓱᒧᖓ ᐃᓂᖓᓄᑦ ᐊᒻᒪᓗ ᐃᓪᓗ ᓱᕋᑦᑎᖅᑕᐅᓯᒪᓕᖅᑐᓂ. ᑲᑎᑦᑎᒋᑦ 12-ᖑᔪᑦ 

ᓄᓇᓯᐅᑎᓂᒃ ᓄᖅᑲᖓᕖᑦ ᐊᑐᐃᓐᓇᐅᔪᑦ, ᐱᖓᓱᓂᒃ ᐊᒥᓲᓂᖅᓴᐃᑦ ᐱᑕᖃᕆᐊᖃᑦᑎᑕᐅᔪᓂᒃ ᓄᓇᐃᑦ 

ᑭᓪᓕᓕᐅᖅᑕᐅᓂᖏᓐᓄᑦ ᒪᓕᒐᕋᓛᑎᒍᑦ. ᐃᓚᖓ ᓄᓇᓯᐅᑎᓄᑦ ᐃᓂᒃᓴᖅ ᐋᖅᑭᒃᑕᐅᓯᒪᔪᖅ ᑎᒥᖏᒍᑦ 

ᐊᔪᕈᑎᖃᑦᑐᓄᑦ ᐃᓂᒃᓴᐅᖁᓪᓗᒍ. ᑖᓐᓇ ᐃᓪᓗ ᐊᑎᖓ ᐃᒥᕋᓚᒃᕕᓕᐊᖑᒍᒪᔪᖅ, ᐃᒃᓯᕙᐅᑕᖃᓪᓗᓂ 77-

ᐸᓂᒃ ᐊᒻᒪᓗ ᖁᓛ ᑎᓴᒪᓂᒃ ᐃᓪᓗᕈᓯᖃᓪᓗᓂ ᐊᖏᕐᕋᓕᐊᖑᓗᓂ.  

 

 ᐱᖁᔨᕗᖓᕈᑦ ᓇᒻᒪ 18-317 

 

ᐱᒋᐊᖅᑎᑦᑎᔪᖅ: ᒪᐃᔭᐅᑉ ᑐᒡᓕᐊ ᓯᑏᕙᓐᓴᓐ  

ᐊᐃᑉᐲᔪᖅ: ᑲᑎᒪᔨ ᓯᐊᐳᑦ  

 

ᑲᑎᒪᔩᑦ ᓈᒻᒪᔅᓴᖁᓪᓗᒋᑦ ᓴᓇᔪᒪᓂᕐᒧᑦ ᐱᔪᓐᓇᐅᑎᑖᕋᓱᐊᕈᑎᒥᒃ DP #17-028 ᓴᓇᓂᐊᕐᓗᑎᒃ 

ᑲᑎᓐᖓᔪᒥᒃ ᐃᓪᓗᒥᑦ ᓄᓇᖓᓂ 7, ᓇᓗᓇᐃᖅᑕᐅᓯᒪᔪᖅ 46, ᐸᕐᓇᐅᑖ 3976, ᒪᓕᓪᓗᑎᒃ 

ᐊᑐᖅᑕᐅᔭᕆᐊᖃᑦᑎᑕᐅᔪᑦ ᑕᕝᕙᓂ ᐱᖃᓯᐅᑎᓯᒪᔪᒥ 1, ᓄᓇᓕᐸᐅᔭᒃᑯᑦ ᐋᖅᑭᒃᓯᒪᓂᕆᔭᖏᑦ, ᐊᒻᒪᓗ 

ᒪᓕᓪᓗᑎᒃ ᐸᕐᓇᐅᑎᖏᓐᓂᒃ ᐱᖃᓯᐅᑎᓯᒪᔪᒥ 3.  

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 

ii) ᑕᒪᐃᑎᒍᑦ ᐸᕐᓇᐅᑎ ᐋᖅᑭᒋᐊᕈᑎᖓ ᓇᒻᒪ 784 ᐊᒻᒪᓗ ᐃᓪᓗᖃᕝᕕᒃᓴᐅᑉ ᐊᑎᖅᑕᐅᓂᖓ  

ᑕᒪᐃᑎᒍᑦ ᐸᕐᓇᐅᑎᐅᑉ ᒪᓕᒐᕋᓛᖅ ᐋᖅᑭᒋᐊᖅᑕᐅᓂᖓ ᓇᒻᒪ 784, ᐱᖓᔪᐊᓂᒃ ᐅᖃᓕᒫᖅᑕᐅᓂᕆᕚ 

ᐋᖅᑭᒋᐊᖅᑕᐅᓂᖓᓄᑦ ᒪᓕᒐᕋᓛᖅ ᐊᒻᒪᓗ ᐃᓪᓗᖃᕝᕕᒃᓴᐅᑉ ᐊᑦᑎᖅᑕᐅᓂᖓᓄᑦ ᓯᕗᓂᒃᓴᒥ 

ᐃᓪᓗᓕᐅᕐᕕᒃᓴᒥ B. ᑲᑎᒪᔩᑦ ᓯᕗᓪᓕᖅᐸᖓᓂᒃ ᐊᒻᒪᓗ ᐊᐃᑉᐹᓂᒃ ᐅᖃᓕᒫᓐᓂᖃᓚᐅᖅᑐᑦ 

ᐋᖅᑭᒋᐊᕈᑎᖓᓄᑦ ᑕᒪᐃᑎᒍᑦ ᐸᕐᓇᐅᑎᐅᑉ ᒪᓕᒐᕋᓛᖓ ᓇᒻᒪ 784 ᐊᕐᕌᒍᐊᓂ 2015.  ᒥᓂᔅᑕᖓ 

ᓄᓇᓕᓐᓂᒃ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᑦ ᓈᒻᒪᒋᔭᖃᓚᐅᖅᑐᑦ ᒪᓕᒐᕌᓛᒥᒃ ᐃᐳᕈ 7, 2016 ᐊᒻᒪᓗ ᑖᓐᓇ  

ᒪᓕᒐᕋᓛᖅ ᐱᖓᔪᐊᓂᒃ ᐅᖃᓕᒫᖅᑕᐅᒋᐊᖃᓕᖅᑐᓂ. ᐋᖅᑭᒋᐊᕈᑎ ᓇᓗᓇᐃᖅᓯᔪᖅ ᓄᓇᖓᓂᒃ 

ᐊᑐᖅᑕᐅᓂᐊᖅᑐᒥᒃ ᓯᕗᓂᒃᑎᓐᓂ ᐃᓪᓗᓕᐅᖅᑐᓄᑦ ᐊᑐᖅᑕᐅᒋᐊᖃᓕᖅᐸᑦ. ᐊᑎᖓ ᐃᓪᓗᖃᕝᕕᒃᓴᐅᑉ 

ᐃᓱᒪᒋᔭᐅᓚᐅᖅᑐᖅ ᐃᒫᒃ ᑕᓯᓕᐊᕆᐊᖅ, ᑐᑭᖃᑦᑐᖅ ᐊᖅᑯᑎᖓ ᑕᓯᕐᒧᑦ. ᐊᑎᕆᖁᔭᐅᔪᖅ 

ᐃᓱᒪᒋᔭᐅᓚᐅᖅᑐᖅ ᓄᓇᓕᓐᓂᒃ ᑲᑎᒪᑎᑦᑎᓂᖃᑦᑎᓪᓗᒋᑦ, ᐊᒥᓲᒻᒪᑦ ᑕᓰᑦ ᑕᒫᓂ 

ᐃᓪᓗᖃᕝᕕᒃᓴᓕᐊᖑᔪᒪᔪᑦ.  

 

ᐱᖁᔨᕗᖓᕈᑦ ᓇᒻᒪ 18-318 

 

ᐱᒋᐊᖅᑎᑦᑎᔪᖅ: ᒪᐃᔭᐅᑉ ᑐᒡᓕᐊ ᓯᑏᕙᓐᓴᓐ  

ᐊᐃᑉᐲᔪᖅ: ᑲᑎᒪᔨ ᓯᐊᐳᑦ  

 

ᑲᑎᒪᔨᑦ ᐱᖓᔪᐊᓂᒃ ᐅᖃᓕᒫᖁᓪᓗᒋᑦ ᐋᖅᑭᒋᐊᕈᑎᐊᓂᒃ ᒪᓕᒐᕋᓛᖅ ᓇᒻᒪ 784 (ᓯᕗᓂᒃᓴᒥ 

ᐃᓪᓗᓕᐅᕐᓂᕐᒧᑦ) ᐋᖅᑭᒋᐊᖅᑕᐅᖁᓪᓗᒍ ᑕᒪᐃᑎᒍᑦ ᐸᕐᓇᐅᑎ ᒪᓕᒐᕋᓛᖅ  703 ᑭᖑᓪᓕᕐᒥ ᑲᑎᒪᔩᑦ 

ᑲᑎᒪᓕᕐᒥᑉᐸᑕ.  

 

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 

ᐱᖁᔨᕗᖓᕈᑦ ᓇᒻᒪ 18-319 

 
ᐱᒋᐊᖅᑎᑦᑎᔪᖅ: ᒪᐃᔭᐅᑉ ᑐᒡᓕᐊ ᓯᑏᕙᓐᓴᓐ  

ᐊᐃᑉᐲᔪᖅ: ᑲᑎᒪᔨ ᒪᑦᓴᔨ  
 

ᑲᑎᒪᔩᑦ ᓈᒻᒪᔅᓴᖁᓪᓗᒋᑦ ᑕᓯᓕᐊᕐᕆᐊᖅ ᐊᑎᕆᓕᕐᓗᓂᐅᒃ ᓯᕗᓂᒃᓴᒥ ᐃᓪᓗᓕᐅᖅᕕᒃᓴᐅᓗᓂ ᓄᓇᖓ B.  

 

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 

iii) QBDC ᐱᔨᑦᑎᖅᓯᓂᕐᒧᑦ ᑐᑭᑖᖃᑎᒌᓐᓂᕐᒧᑦ ᐊᖏᖃᑎᒌᒍᑎ 

 

ᑐᑭᑖᖃᑎᒌᓐᓂᕐᒧᑦ ᐊᖏᖃᑎᒌᒍᑎ (MOU) ᑖᒃᑯᓇᓐᖓᑦ ᕿᑭᖅᑖᓗᒃᒥ ᓇᒻᒥᓂᖃᑦᑐᓄᑦ ᐱᕙᓪᓕᐊᓂᕐᒧᑦ ᑯᐊᐳᕇᓴᓐ 

(QBDC) ᐊᒻᒪᓗ ᓄᓇᓕᐸᐅᔭᒃᑯᑦ ᐱᑦᔪᑎᖃᑦᑐᑎᒃ ᐃᓚᒋᐊᖅᑕᐅᓂᖓᓄᑦ ᕿᓈᓗᒻᒧᑦ ᓱᓪᓗᓕᖓ ᐃᓄᐃᑦ 

ᓄᓇᖁᑎᖓᓐᓂᒃ ᓄᓇᓕᐸᐅᔭᒃᑯᑦ ᑭᓈᓗᖃᕝᕕᖓᓄᑦ. ᐊᖏᖅᑕᐅᓂᒐ ᑖᒃᓱᒪ ᑐᑭᑖᖃᑎᒌᓐᓂᕐᒧᑦ ᐊᖓᖏᖃᑎᒌᒍᑎᐅᑉ 

ᐊᑐᖅᑕᐅᔭᕆᐊᖃᑦᑎᑕᐅᓚᐅᖅᑐᖅ ᓴᓇᔪᒪᓂᕐᒧᑦ ᐱᔪᓐᓇᐅᑎᖓᑕ ᑖᒃᓱᒧᖓ QBDC ᑐᔪᕐᒥᕕᒃᓴᖓᓄᑦ ᐊᒻᒪᓗ 

ᑲᑎᒪᕕᒃᓴᖓᓄᑦ, ᐊᖏᖅᑕᐅᓚᐅᖅᑐᑦ ᐋᒌᓯ 2018. ᑖᓐᓇ ᑐᑭᑖᖃᑎᒌᓐᓂᕐᒧᑦ ᐊᖏᖃᑎᒌᒍᑎ ᐱᔭᐅᔭᕆᐊᖃᒻᒪᑦ 

ᐱᔪᓐᓇᐅᑎᑖᕈᑎ ᑐᓂᔭᐅᓚᐅᖏᑎᓪᓗᒍ. ᑖᓐᓇ ᐊᖏᖃᑎᒌᒍᑎ ᐸᕐᓈᖑᓚᐅᖅᑐᖅ ᓄᓇᓕᐸᐅᔭᒃᑯᑦ 

ᐃᖅᑲᓇᐃᔭᖅᑎᖏᓐᓄᑦ ᐊᒻᒪᓗ ᕿᒥᕐᕈᔭᐅᓪᓗᓂ ᑖᒃᑯᓇᓐᖓᑦ QBDC−ᑯᓐᓂᑦ.  

 

ᐱᖁᔨᕗᖓᕈᑦ ᓇᒻᒪ 18-320 

ᐊᐃᑉᐲᔪᖅ: ᑲᑎᒪᔨ ᓯᐊᐳᑦ  

ᑖᒃᑯᐊ ᓄᓇᓕᐸᐅᔭᒃᑯᑦ ᐊᖏᖃᑎᒌᒍᑎᖃᓪᓗᑎᒃ ᑐᑭᑖᖃᑎᒌᓐᓂᕐᒧᑦ (MOU) ᑖᒃᑯᓂᖓ ᕿᑭᖅᑖᓗᒻᒥ 

ᓇᒻᒥᓂᖃᑦᑐᓄᑦ ᐱᕙᓪᓕᐊᓂᕐᒧᑦ ᑯᐊᐳᕇᓴᓐᑯᓐᓂᑦ (QBDC) ᐃᓚᒋᐊᖅᑕᐅᓂᖓᓄᑦ ᓄᓇᓖᑦ ᐱᔨᑦᑎᕈᑎᖏᑦ 

ᑕᒫᓂ ᒐᕙᒪᑐᖃᒃᑯᑦ ᐊᑐᕆᐊᖓᓂ ᐊᒻᒪᓗ ᐃᖅᑲᓇᐃᔭᖅᑏᑦ ᐊᖏᖃᑎᒌᖃᑎᖃᕋᓱᐊᕐᓗᑎᒃ ᑖᒃᑯᓂᖓ 

QBDC ᐱᑦᔪᑎᖃᓪᓗᑎᒃ ᐸᕐᓇᑕᐅᓂᖓᓄᑦ ᓴᓇᔪᒪᓂᕐᒧᑦ ᐊᒻᒪᓗ ᓯᓚᑖᓂ ᐃᓂᖓᑕ ᐱᔨᑦᑎᖅᑕᐅᓂᕐᒧᑦ 

ᐊᖏᖃᑎᒌᒍᑎᒥᒃ.  

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 

iv) ᓄᓇᒥᒃ ᐊᐅᓚᑦᑎᓂᕐᒧᑦ ᒪᓕᒐᕋᓛᖅ ᕿᒥᕐᕈᔭᐅᓂᖓ  

 

2015−ᒥ, ᐃᖅᑲᓇᐃᔭᖅᑏᑦ ᑕᑯᓇᒋᐊᓯᓚᐅᕐᒪᑕ ᓄᓇᒥᒃ ᐊᐅᓚᑦᑎᓂᕐᒧᑦ ᒪᓕᒐᕋᓛᖓᓂᒃ ᓴᓇᔪᒪᓪᓗᑎᒃ ᐅᓪᓗᒥᒨᖓᔪᒥᒃ 

ᒪᓕᒐᕋᓛᒥᒃ ᐋᖅᑭᒋᐊᕈᑎᔪᖅ ᐅᓪᓗᒥᐅᔪᖅ ᒪᓕᒐᕐᓄᑦ ᐊᒻᒪᓗ ᐊᑐᐊᒐᕐᓄᑦ, ᐱᑦᔪᑎᖃᑦᑐᖅ ᐅᓪᓗᒥᐅᔪᖅ ᐊᐅᓚᑦᑎᓂᕐᒧᑦ 

ᐊᑐᐊᖅᓯᔾᔪᑎᓂᒃ, ᐱᑦᔪᑎᖃᑦᑐᖅ ᑲᑎᒪᔩᑦ ᑐᑭᒧᐊᒍᑎᖓᓂᒃ ᐊᐅᓚᑦᑎᓂᕐᒧᑦ ᓄᓇᓖᑦ ᓄᓇᖁᑎᖏᓐᓂᒃ ᐊᒻᒪᓗ 

ᓇᓗᓇᓐᖏᑦᑎᐊᖁᓪᓗᒍ ᐊᒻᒪᓗ ᐊᑐᖅᑕᐅᑦᑎᐊᕈᓐᓇᕐᓗᓂ. ᕖᕝᕗᐊᓕ 27, 2018, ᓴᖅᑭᑕᐅᒋᐊᓐᖓᖅᓯᒪᔪᖅ ᒪᓕᒐᕋᓛᖅ 

ᐊᐃᑉᐹᓂᒃ ᐅᖃᓕᒫᖅᑕᐅᓚᐅᖅᑐᖅ. ᐃᐳᕈ 2018, ᐊᐃᑉᐹᓂᒃ ᐅᖃᓕᒫᖅᑕᐅᓂᖓ ᐊᑐᕈᓐᓃᖅᑎᑕᐅᓚᐅᖅᑐᖅ 

ᐱᑯᑦᑐᒃᓯᒪᓂᖓᓄᑦ ᐊᑐᖅᑕᐅᔭᕆᐊᓕᒃᑯᑦ ᑕᕝᕙᓂ ᓯᑏᑦ, ᑕᐅᓐ ᐊᒻᒪᓗ ᓄᓇᓕᕋᓛᑦ ᐱᖁᔭᖓᓂ. ᓄᓇᓕᓐᓂᒃ ᐊᒻᒪᓗ 

ᒐᕙᒪᒃᑯᓐᓂᑦ ᐱᔨᑦᑎᒃᓯᔨᒃᑯᑦ ᐃᓄᓐᓂᒃ ᑲᑎᒪᖁᔨᓚᐅᖅᑐᑦ ᓈᓚᒃᑎᑦᑎᓗᑎᒃ ᓯᕗᓂᐊᒍᑦ ᐊᐃᑉᐹᓂᒃ ᐅᖃᓕᒫᖅᑕᐅᓂᖓᑕ.   

 
ᐱᖁᔨᕗᖓᕈᑦ ᓇᒻᒪ 18-321 

ᐊᐃᑉᐲᔪᖅ: ᑲᑎᒪᔨ ᓯᐊᐳᑦ  

 

ᐃᓄᓐᓂᒃ ᓈᓚᒃᑎᑦᑎᓂᖃᓪᓗᑎᒃ ᓄᓇᒥᒃ ᐊᐅᓚᑦᑎᓂᕐᒧᑦ ᒪᓕᒐᕋᓛᖅ ᓇᒻᒪ 853 ᐅᑐᐱᕆ 22, 2018. 

 

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 

ᒪᐃᔭᐅᑉ ᑐᒡᓕᐊ ᓯᑏᕙᓐᓴᓐ ᐅᑎᖅᐳᖅ ᐃᒃᓯᕙᐅᑕᕐᒥᓄᑦ.  

 

b)  ᑮᓇᐅᔭᓕᕆᔨᒃᑯᑦ ᑲᑎᒪᔨᑐᐃᓐᓇᐃᑦ  

 

i. ᐲᔭᐃᓂᕐᒧᑦ ᐱᖁᔭᖅ ᐊᒻᒪᓗ ᑲᑎᒪᔩᑦ ᓴᐳᔾᔭᐅᓯᒪᓂᖏᓐᓄᑦ ᐃᓚᒋᐊᕈᑎ 

 

ᑲᑎᒪᔨ ᓯᐊᐳᑦ ᓇᓗᓇᐃᖅᓯᓚᐅᖅᑐᖅ ᐱᒋᐊᕐᓗᓂ ᔮᓄᐊᓕ 1, 2019 ᐊᓯᔾᔨᖅᑕᐅᓂᐊᖅᑐᖅ ᑖᒃᓰᔭᕐᓂᕐᒧᑦ 

ᐱᖁᔭᖓ, ᐊᓯᔾᔩᓂᐊᖅᑐᖅ ᐊᑭᓕᖅᑕᐅᔾᔪᑎᓄᑦ ᐋᖅᑭᒃᓯᒪᓂᕆᔭᖓᓂᒃ ᐃᓘᓐᓇᖏᓐᓄᑦ ᓄᕈᐊᖅᑕᐅᓯᒪᔪᓄᑦ. 

ᒫᓐᓇᐅᔪᖅ, 1/3 ᒪᐃᔭᐅᑉ ᐊᒻᒪᓗ ᑲᑎᒪᔩᑦ ᑮᓇᐅᔾᔭᔅᓵᖏᑦ ᐲᖅᓯᕕᐅᖃᑦᑕᖏᒻᒪᑕ, ᑭᓯᐊᓂ ᐊᑐᓕᕆᐊᓯᓗᓂ 

ᔮᓄᐊᓕ 1, 2019, ᑖᓐᓇ 1/3 ᑖᒃᓰᔭᕈᑎᐅᓂᐊᓕᖅᑐᖅ. ᑕᒪᓐᓇ ᑐᑭᖃᑉᐳᖅ ᑖᓐᓇ ᒪᐃᔭᐅᑉ ᐊᒻᒪᓗ 

ᑲᑎᒪᔩᑦ ᐲᔭᐃᕕᐅᓯᒪᓕᖅᑎᓪᓗᒍ ᑮᓇᐅᔭᖅᑖᖓ ᒥᑭᓂᖅᓴᐅᓂᐊᓕᖅᑐᖅ 2019-ᒥ 2018-ᒥᓂᑦ.  

 

ᑲᑎᒪᔨ ᓯᐊᐳᑦ ᑐᓴᖅᑎᑦᑎᓪᓗᓂ ᑖᒃᑯᐊ ᐃᖅᑲᓇᐃᔭᖅᑏᑦ ᕿᒥᕐᕈᓚᐅᕐᒪᑕ ᐊᖅᑭᒃᓯᒪᔾᔪᑎᖓᓂᒃ ᑲᑎᒪᔩᑦ 

ᐊᑭᓕᖅᑕᐅᔾᔪᑎᖓᑕ ᐊᒻᒪᓗᒃᑕᐅᖅ ᑕᑯᓇᒃᑐᑎᒃ ᓄᓇᓖᑦ ᐊᖓᔪᖅᑳᖃᕝᕕᐅᔪᓂᒃ ᖃᐅᔨᓇᓱᐊᖅᑐᑎᒃ ᖃᓄᕐᓕ 

ᐊᑭᓕᖅᑕᐅᖃᑦᑕᕐᒪᖔᑕ.  

 ᓄᓇᓕᐸᐅᔭᐃᑦ ᐃᖃᓗᐃᑦ ᒪᐃᔭᖓ ᐊᒻᒪᓗ ᑲᑎᒪᔨᖏᑦ ᐊᑭᑦᑐᕆᐊᖅᑕᐅᓚᐅᖅᓯᒪᖏᑦᑐᖅ 

ᑕᐃᒪᓐᖓᓂᒃ 2004. 

 ᓄᓇᓕᒃ ᐊᖏᓪᓕᕚᓪᓕᖅᓯᒪᓕᕐᒪᑦ ᐊᒻᒪᓗ ᑲᑎᒪᓃᑦ ᐅᓄᕐᓂᖅᓴᐅᓕᖅᑐᑎᒃ ᐊᒃᓱᒻᒪᕆᐊᓗᒃ 

ᐊᕐᕌᒎᓚᐅᖅᑐᓂ 14-ᓂ. 

 ᐃᖅᑲᓇᐃᔭᖅᑏᑦ ᑕᑯᓇᓕᓚᐅᖅᑐᑦ ᐊᓯᖏᓐᓂᒃ ᐊᖓᔪᖅᑳᖃᕝᕕᐅᔪᓂᒃ − ᔨᐊᓗᓇᐃᕝ, Whitehorse, 

ᑲᖏᖅᖠᓂᖅ ᐊᒻᒪᓗ ᐊᓯᖏᑦ ᐊᖏᓂᖅᐹᑦ ᐊᖓᔪᖅᑳᖃᕝᕕᐅᔪᑦ ᓯᓚᑖᓃᑦᑐᑦ ᓄᓇᕗᑦ.  

 ᐊᖓᔪᖅᑲᖃᕝᕖᑦ ᐊᑭᓖᖃᑦᑕᖅᑐᑦ ᑲᑎᒪᔨᓂᒃ ᑐᓐᖓᕕᖃᑦᑐᑎᒃ ᐳᓴᓐᑎᖓᓂᒃ ᒪᐃᔭᐅᑉ ᑮᓇᐅᔾᔭᔅᓵᖓᑕ.  

 ᐳᓴᓐᑎᖓ ᒫᓃᑦᑐᖅ 15-ᒥᑦ 50-ᐳᓴᓐᒧᑦ.  

 ᑐᓐᖓᕕᒋᓪᓗᒍ 20 ᐳᓴᓐ, ᑲᑎᒪᔩᑦ ᑮᓇᐅᔾᔭᔅᓵᖏᑦ ᒫᓐᓃᒃᑲᔭᖅᑐᑦ $20,000 ᐊᕐᕌᒍᒧᑦ. 

 ᐅᑯᐊᓕ ᑲᑎᒪᔩᑦ ᑮᓇᐅᔾᔭᔅᓵᖏᑦ ᐊᓯᖏᓐᓂ ᐊᖓᔪᖅᑳᖃᕝᕕᐅᔪᓂ -- Whitehorse $20,500 ᐊᕐᕌᒍᒧᑦ, 

Yellowknife $26,500 ᐊᕐᕌᒍᒧᑦ ᐊᒻᒪᓗ ᑲᖏᖅᓕᓂᖅ ᐊᑭᓖᖃᑦᑕᖅᑐᑦ $300 ᐊᑕᐅᓯᕐᒧᑦ ᑲᑎᒪᓂᕐᒧᑦ. 

 
ᐱᖁᔨᕗᖓᕈᑦ ᓇᒻᒪ 18-322 

ᐊᐃᑉᐲᔪᖅ: ᑲᑎᒪᔨ ᐸᐹᑦᓯ  

 

ᑲᑎᒪᔨᑦ ᐊᑭᓕᖅᑕᐅᔾᔪᑎᖏᑦ ᒪᓕᒃᑐᑎᒃ ᑮᓇᐅᔾᔭᔅᓴᒍᑎᒥᒃ, ᐃᓚᒋᐊᕐᓗᓂ ᐃᒪᓐᓇᒧᑦ $20,000 ᐊᕐᕌᒍᒧᑦ.  

ᑖᓐᓇ ᐊᑭᓖᔾᔪᑎ ᐱᖃᓯᐅᔾᔨᓂᐊᖅᑐᖅ ᐃᓘᓐᓇᖏᓐᓂᒃ ᑲᑎᒪᓂᐅᒧᓂᒃ, ᐃᓕᓐᓂᐊᕐᓂᐅᔪᓂᒃ, ᓄᓇᓕᓐᓂ 

ᖃᓄᐃᓕᐅᕐᓂᐅᔪᓂᒃ, ᓄᓇᓕᓐᓂ ᑲᑎᒪᔨ ᐃᓚᐅᓂᖃᑦᑎᓪᓗᒍ, ᐊᓯᖏᓪᓗ ᐱᒋᐊᕐᓗᓂ ᔮᓄᐊᓕ  1, 2019. 

 

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

ᐊᐃᑉᐲᔪᖅ: ᑲᑎᒪᔨ ᐸᐹᑦᓯ 

 

ᑖᒃᓱᒪ ᒪᐃᔭᐅᑉ ᑐᒡᓕᐊᑕ ᑮᓇᐅᔾᔭᔅᓴᓂᖓ, ᑐᓐᖓᕕᖃᓪᓗᓂ ᑮᓇᐅᔾᔭᔅᓴᒍᑎᒥᒃ, ᐊᖏᓪᓕᒋᐊᕐᓗᒍ ᐃᒪᓐᓇᒧᑦ 

$30,000 ᐊᕐᕌᒍᒧᑦ. 

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 
ᐱᖁᔨᕗᖓᕈᑦ ᓇᒻᒪ 18-324 

 

ᐱᒋᐊᖅᑎᑦᑎᔪᖅ: ᑲᑎᒪᔨ ᓯᐊᐳᑦ 

ᐊᐃᑉᐲᔪᖅ: ᑲᑎᒪᔨ ᒪᑦᓴᔨ  

 

ᑖᓐᓇ ᐃᓂᖏᖅᑎᐅᔪᖅ ᒪᐃᔭᐅᑉ ᑐᒡᓕᐊᓄᑦ ᐊᑭᓕᖅᑕᐅᔾᔪᑎᖓ, ᑐᓐᖓᕕᖃᓪᓗᓂ ᑮᓇᐅᔾᔭᔅᓴᒍᑎᒥᒃ, 

ᐊᖏᓪᓕᒋᐊᕐᓗᒍ ᐃᒪᓐᓇᒧᑦ $22,000 ᐊᕐᕌᒍᒧᑦ.   

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 

ᐱᖁᔨᕗᖓᕈᑦ ᓇᒻᒪ 18-325 

 

ᐱᒋᐊᖅᑎᑦᑎᔪᖅ: ᑲᑎᒪᔨ ᓯᐊᐳᑦ 

ᐊᐃᑉᐲᔪᖅ: ᑲᑎᒪᔨ ᐸᐹᑦᓯ  

 

ᒪᐃᔭᐅᑉ ᐊᒻᒪᓗ ᑲᑎᒪᔩᑦ ᐊᑭᓕᖅᑕᐅᓂᖓᑕ ᐅᓪᓗᖏᑦ ᒪᓕᓪᓗᑎᒃ ᐃᖅᑲᓇᐃᔭᖅᑏᑦ ᑮᓇᐅᔭᖅᑖᖅᕕᖏᑕ 

ᐅᓪᓗᖏᓐᓂᒃ, ᐱᓇᓱᐊᕈᓰᒃ ᒪᕐᕈᑕᒫᑦ, ᐱᒋᐊᕐᓗᓂ ᔮᓄᐊᓕ 1, 2019.   

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

ᑲᑎᒪᔨ ᓯᐊᐳᑦ ᐅᖃᑦᑐᓂ ᐊᓯᔾᔨᕈᑎᐅᔪᑦ ᐊᑐᕆᐊᓯᓂᐊᖅᑐᑦ ᓯᕗᓂᒃᑎᓐᓂ ᐊᓯᔾᔨᖅᑕᐅᑉᐸᑦ ᒪᓕᒐᕋᓛᖅ ᓇᒻᒪ 

738. 

 

 ii) ᑖᒃᓰᔭᕐᓂᕐᒧᑦ ᐱᖁᔭᖅ ᐊᓯᔾᔨᕈᑎᑦ ᐊᒻᒪᓗ ᑲᑎᒪᔩᑦ ᓴᐳᔾᔭᐅᓯᒪᔾᔪᑎᖏᑕ ᒪᓕᒐᕋᓛᖅ ᓇᒻᒪ. 738 

 

ᑲᑎᒪᔨ ᓯᐊᐳᑦ ᓇᓗᓇᐃᖅᓯᓚᐅᖅᑐᖅ ᑖᓐᓇ ᑖᒃᓰᔭᕐᓂᕐᒧᑦ ᐱᖁᔭᖅ ᐊᓯᔾᔨᓂᐊᖅᑐᖅ ᐊᑐᕆᐊᓯᓗᓂ ᔮᓐᓄᐊᓕ 1, 

2019, ᐲᖅᓯᔪᖅ 1/3  −ᖓᓂᒃ ᑖᒃᓰᔭᕐᓂᕐᒧᑦ ᐲᖅᓯᕕᐅᔪᓐᓇᖏᑦᑐᖅ ᓂᕈᐊᖅᑕᐅᓯᒪᔪᑦ ᑮᓇᐅᔭᖅᑖᕈᑎᖓ. 

ᒪᐃᔭᒧᑦ, ᑕᒪᓐᓇ ᒥᑭᓪᓕᒋᐊᕈᑎᒋᖔᓐᓂᐊᖅᑐᖅ ᐲᔭᐃᕕᒋᓯᒪᓕᖅᑎᓪᓗᒍ ᐊᑭᓕᖅᑕᐅᓂᖓᓂᒃ ᐃᒪᓐᓇᐸᓗᒃ 20-

ᐳᓴᓐ. ᒪᐃᔭ ᐊᑭᓕᖅᑕᐅᖃᑦᑕᕐᒪᑦ ᒪᓕᒃᑐᑎᒃ ᒪᓕᒐᕋᓛᖅ ᓇᒻᒪ 738−ᒥᑦ.   

 
ᐱᒋᐊᕐᓗᓂ ᔮᓄᐊᓕ 1, 2019, ᒪᐃᔭᐅᑉ ᑮᓇᐅᔾᔭᔅᓴᖓ ᑖᒃᓰᔭᖅᑕᐅᖃᑦᑕᓂᐊᖅᑐᖅ 100 ᐳᓴᓐᑎᒃᑯᑦ. 

ᑭᖑᕝᕕᐅᑎᓂᐊᕐᒪᑦ ᐊᓯᐅᔨᔭᐅᔪᓄᑦ ᐱᔭᐅᒐᔭᓐᖑᐊᓚᐅᖅᑑᒐᓗᐊᓄᑦ ᔮᓄᐊᓕᒥᑦ 1, 2019, 

ᓂᕈᐊᓐᓇᐅᓂᖓᓄᑦ ᐅᑐᐱᕆᒥ 2019, ᑲᑎᒪᔩᑦ ᐊᑐᓕᖁᔨᕗᑦ ᑖᒃᑯᐊ ᓄᓇᓕᐸᐅᔭᒃᑯᑦ ᒪᐃᔭᐅᑉ 

ᑮᓇᐅᔭᖅᑖᕆᕙᑦᑕᖓᓂᒃ ᐲᔭᐃᕕᐅᒌᖅᓯᒪᓕᖅᑎᓪᓗᒍ ᓱᕐᕋᑦᑕᐅᑎᑦᑎᔾᔮᖏᑦᑐᑦ ᑖᓐᓴ ᓄᑖᖅ ᑲᓇᑕᒥ 

ᑮᓇᐅᔭᖅᑖᓄᑦ ᐱᓕᕆᕝᕕᒃ ᐊᓯᔾᔨᕈᑎᖏᑦ ᐊᑐᓕᖅᑎᑕᐅᑉᐸᑕ.  

 

ᓱᓕᓗ, ᒪᓕᓪᓗᒍ ᑲᑎᒪᔩᑦ ᑐᑭᑖᕈᑎᖓ, ᒪᐃᔭᐅᑉ ᐃᑲᔫᓯᐊᖅᑖᕈᑎᖏᑦ ᒪᓕᓐᓂᐊᕐᒥᔪᑦ ᐊᐅᓚᑦᑎᔨᐅᑉ 

ᐃᑲᔫᓯᐊᖅᑖᕈᑎᖏᓐᓂᒃ, ᒪᓕᓪᓗᒍ ᐱᖃᓯᐅᔾᔭᐅᖏᑦᑐᓄᑦ ᐃᖅᑲᓇᐃᔭᖅᑏᑦ ᐅᖃᓕᒫᒐᖏᑦ, ᐅᕝᕙᓘᓐᓃᑦ 

ᐱᑕᖃᖏᑎᓪᓗᒋᑦ, ᑖᓐᓇ ᐃᖅᑲᓇᐃᔭᖅᑎᓄᑦ ᐊᖏᖃᑎᒌᒍᑎ. ᐊᐅᓚᑦᑎᓂᒃᑯᑦ ᑲᒪᑦᑎᐊᖏᑦᑐᖃᓚᐅᕐᒪᑦ 

ᐊᒻᒪᓗ ᕿᑲᐅᑎᑖᕈᑎᓄᑦ ᐃᑲᔫᑎᑦ (VTA) ᐱᖃᓯᐅᔾᔭᐅᓯᒪᓚᐅᖏᑦᑐᑦ ᑲᑎᒪᔩᑦ ᓴᐳᔾᔭᐅᓯᒪᔾᔪᑎᖓ 

ᒪᓕᒐᕋᓛᖅ ᓇᒻᒪ 738 ᒪᐃᔭᒧᑦ. 

 

ᐱᖁᔨᕗᖓᕈᑦ ᓇᒻᒪ 18-326 

 

ᐱᒋᐊᖅᑎᑦᑎᔪᖅ: ᑲᑎᒪᔨ ᓯᐊᐳᑦ 

ᐊᐃᑉᐲᔪᖅ: ᑲᑎᒪᔨ ᐸᐹᑦᓯ  

 

ᑖᓐᓇ ᒪᐃᔭ ᐊᑕᖐᔪᒃᑯᑦ ᐃᑲᔫᓯᐊᖅᑖᖃᑦᑕᕐᓗᓂ, ᒪᓕᓪᓗᒍ ᑲᑎᒪᔩᑦ ᑐᑭᑖᕈᑎᒋᓚᐅᖅᓯᒪᔭᖓ 

ᐃᓘᓐᓇᖓᓄᑦ ᑲᑎᒪᔨᐅᓂᖓᓄᑦ. ᑕᒪᓐᓇ ᑐᑭᓕᒃ ᐃᒫᒃ ᐊᑕᐅᓯᕐᒥᒃ ᕿᑲᐅᑎᑖᕈᑎᓄᑦ ᐃᑲᔫᓯᐊᖅᑖᕈᑎ 

(VTA) ᐊᕐᕌᒍᒧᑦ, ᐊᑭᓕᖅᑕᐅᕕᒋᓂᐊᖅᓯᒪᔭᖓᓂᒃ ᐱᒋᐊᕐᓗᓂ 2016-ᒥᑦ ᐊᒻᒪᓗ ᑲᔪᓯᓗᓂ.  

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 

ᐱᖁᔨᕗᖓᕈᑦ ᓇᒻᒪ 18-327 

 

ᐱᒋᐊᖅᑎᑦᑎᔪᖅ: ᑲᑎᒪᔨ ᓯᐊᐳᑦ 

ᐊᐃᑉᐲᔪᖅ: ᑲᑎᒪᔨ ᐸᐹᑦᓯ  

ᑖᒃᑯᐊ ᓄᓇᓕᐸᐅᔭᒃᑯᑦ ᓇᓗᓇᐃᖅᓯᓯᒪᑦᑎᐊᕐᓗᑎᒃ ᑖᓐᓇ ᒪᐃᔭᐅᑉ ᐊᖏᕐᕋᐅᔾᔭᖓ ᐊᑭᓕᖅᑕᐅᔾᔪᑎᖓ 

ᓱᕐᕋᖏᓪᓗᓂ ᔮᓄᐊᓕᒥᑦ 1, 2019, ᑎᑭᓐᓇᓱᓐᓂᖓᓄᑦ ᓂᕈᐊᕐᓇᖅ.  

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 
ᐱᖁᔨᕗᖓᕈᑦ ᓇᒻᒪ 18-328 

 

ᐱᒋᐊᖅᑎᑦᑎᔪᖅ: ᑲᑎᒪᔨ ᓯᐊᐳᑦ 

ᐊᐃᑉᐲᔪᖅ: ᑲᑎᒪᔨ ᐸᐹᑦᓯ  

ᑖᓐᓇ ᒪᐃᔭ ᐱᔨᑦᑎᕈᓐᓇᕈᓐᓃᓂᖅᐸᑦ ᐃᓱᓕᒃᑎᓪᓗᓂ ᐊᑕᕕᒥᓄᑦ, ᒪᐃᔭᐅᑉ ᑐᒡᓕᐊ ᐅᕝᕙᓘᓐᓃᑦ ᑲᑎᒪᔨ 

ᐃᓂᖓᓅᖔᖅᐸᑦ, ᑕᐃᒪᐃᑦᑕᕆᐊᓕᒃ ᐃᓂᖓᓅᕐᓗᓂ ᐊᑕᕕᒋᓕᕐᓗᓂᐅᒃ ᖃᐅᑕᒫᑦ ᐊᑭᓕᖅᑕᐅᓂᐊᕐᓗᓂ 

ᑕᒪᐃᓐᓂᒃ ᐊᑭᓕᖅᑕᐅᔾᔪᑎᖓᓂᒃ ᐊᒻᒪᓗ ᐃᑲᔫᓯᐊᖅᑖᕈᑎᖏᓐᓂᒃ.  

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 

 iii)  ᑲᑎᒪᔩᑦ ᐊᐅᓚᖃᑦᑕᓂᕐᒧᑦ ᐊᑐᐊᒐᖓ  

 

ᑲᑎᒪᔨ ᓯᐊᐳᑦ ᓇᓗᓇᐃᖅᓯᔪᖅ ᐊᑐᖅᑕᐅᔭᕆᐊᓕᒃ ᑖᒃᑯᑎᒎᓇ ᑲᑎᒪᔩᑦ ᐊᐅᓚᖃᑦᑕᓂᕐᒧᑦ ᐊᑐᐊᒐᖓᑎᒍᑦ 

ᕿᒥᕐᕈᔭᐅᒋᐊᖃᑦᑎᑎᒻᒪᑦ ᐊᑐᐊᒐᕐᒥᒃ ᐱᖓᔪᒋᓕᖅᑕᖓᓂ ᐊᕐᕌᒍᐊᓂ ᐃᓘᓐᓇᑎ ᑲᑎᒪᔩᑦ ᑲᑎᒪᔨᐅᕕᒋᔭᖓᓄᑦ. 

ᕿᒥᕐᕈᔭᐅᓯᒪᔪᖅ ᐊᒻᒪᓗ ᐊᓯᔾᔨᕈᑎᐅᓂᐊᖅᑐᓂᒃ ᓴᖅᑮᔪᖃᓐᓂᐊᖅᑐᖅ ᐊᑐᖅᑕᐅᑎᐊᕈᓐᓇᓂᖅᓴᐅᖁᓪᓗᒍ ᐊᒻᒪᓗ 

ᓈᒻᒪᓈᖅᑐᒃᑯᑦ ᐃᓱᓕᐅᕈᑎᖃᖃᑦᑕᕐᓗᑎᒃ. ᐊᒥᓱᑦ ᐊᑐᐊᒐᕐᒧᑦ ᐊᑐᖅᑕᐅᔭᕆᐊᓖᑦ ᐱᔭᐅᖃᑦᑕᕐᒪᑕ ᑲᑎᒪᔩᑦ 

ᓴᐳᔾᔭᐅᓯᒪᔾᔪᑎᖓᑕ ᒪᓕᒐᕋᓛᖓᓂᑦ, ᑖᓐᓇ ᓯᕗᓪᓕᖅᐸᒥᒃ ᐋᖅᑭᒋᐊᖅᑕᐅᔭᕆᐊᖃᕋᔭᖅᑐᖅ ᓯᕗᓂᐊᒍᑦ 

ᐋᖅᑭᒋᐊᖅᑕᐅᓚᐅᖏᑎᓪᓗᒍ ᐊᑐᐊᒐᖅ.  
 

ᐱᖁᔨᕗᖓᕈᑦ ᓇᒻᒪ 18-329 

 

ᐱᒋᐊᖅᑎᑦᑎᔪᖅ: ᑲᑎᒪᔨ ᓯᐊᐳᑦ 

ᐊᐃᑉᐲᔪᖅ: ᑲᑎᒪᔨ ᐸᐹᑦᓯ  
 

ᑲᑎᒪᔩᑦ ᓈᒻᒪᔅᓴᖁᓪᓗᒋᑦ:  

1.  ᐲᕐᓗᒍ ᐊᑐᖅᑕᐅᔭᕆᐊᓕᒃ ᑲᑎᒪᔨᓄᑦ ᓈᒻᒪᓴᕐᓗᑎᒃ ᒪᐃᔭᐅᑉ ᐊᐅᓚᓂᕆᓂᐊᖅᑕᖓᓂᒃ, ᑮᓇᐅᔭᖃᑉᐸᑦ. 

ᒪᐃᔭ ᐊᐅᓚᓂᐊᖅᑎᓪᓗᒍ ᐅᖓᑖᓄᑦ ᑮᓇᐅᔭᖅᑐᕈᑎᖃᓪᓗᓂ ᑲᑎᒪᔨᓄᑦ ᑐᑭᓕᐅᕈᑕᐅᔭᕆᐊᓕᒃ. ᒪᐃᔭ 

ᐊᒻᒪᓗ ᑲᑎᒪᔩᑦ ᐊᐅᓚᖃᑦᑕᓂᕐᒧᑦ ᑮᓇᐅᔭᖏᑦ ᐃᓛᒃᑰᖓᓗᑎᒃ 2019-ᒧᑦ.  

2.  ᑲᑎᒪᔨᑦ ᐊᖏᖃᑦᑕᓂᐊᖅᐳᑦ ᑲᑎᒪᔩᑦ ᐊᐅᓚᕐᓂᕆᓂᐊᖅᑕᖓᓂᒃ.  

3.  ᐊᖏᕐᓗᒍ ᐊᐅᓚᓂᕐᒧᑦ ᓂᕆᔾᔪᑎᓂᒃ 80 ᐳᓴᓐᒧᑦ ᑎᑭᓪᓗᒍ. ᐊᒥᐊᒃᑯᖓ 20 ᐳᓴᓐ ᓈᓴᐅᑎᖁᑎᖏᑦ 

ᐊᑦᔨᒌᒻᒪᖔᑕ ᖃᐅᔨᓴᖅᑕᐅᒐᔭᖅᑐᑦ ᐊᐅᓚᖅᓯᒪᓗᓂ ᑮᓇᐅᔭᐃᕈᑎᒥᓂᕐᓄᑦ ᑎᑎᕋᖅᕕᖓ ᑐᓂᔭᐅᑉᐸᑦ.  

 

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 

7. ᒪᓕᒐᕋᓛᑦ 

  

a) ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ ᒪᓕᒐᕋᓛᖅ(ᑦ)  

 

i) ᐋᖓᔮᓐᓇᖅᑐᓄᑦ ᒪᓕᒐᕋᓛᖅ 

 

ᐲᖅᑕᐅᓯᒪᔪᖅ ᑲᑎᒪᔾᔪᑎᔅᓴᓂᒃ ᓇᒻᒪᒋᔭᐅᓂᖃᑦᑎᓪᓗᒍ.   

 
ii) ᑲᑎᒪᔩᑦ ᓴᐳᔾᔭᐅᓯᒪᓂᖏᓐᓄᑦ ᒪᓕᒐᕋᓛᖅ ᐋᖅᑭᒋᐊᕈᑎᖓ 

 
ᑲᑎᒪᔨ ᓯᐊᐳᑦ ᑐᓴᖅᑎᑦᑎᓚᐅᖅᐳᖅ ᑖᒃᑯᐊ ᐋᖅᑭᒋᐊᕈᑎᐅᒧᑦ ᑲᑎᒪᔩᑦ ᓴᐳᔾᔭᐅᓯᒪᓂᖏᓐᓄᑦ ᒪᓕᒐᕋᓛᖅ 

ᐃᓚᓕᐅᔾᔨᒋᐊᓖᑦ ᐊᖏᖅᑕᐅᓯᒪᔪᓂᒃ ᐱᖁᔨᕗᖔᕈᑎᓂᒃ ᖁᓛᓃᑦᑐᒥᒃ. ᐋᖅᑭᒋᐊᕈᑎ ᐱᖃᓯᐅᔾᔨᔪᑦ 

ᐃᓚᖓᓂ ᒪᐃᔭᐅᑉ ᐊᑭᓕᖅᑕᐅᔾᔪᑎᖓᓂᒃ ᐊᒻᒪᓗ ᐊᐅᓚᖃᑦᑕᓂᕐᒧᑦ ᐊᑐᐊᒐᖅ ᒪᐃᔭᒧᑦ ᐊᒻᒪᓗ ᑲᑎᒪᔨᓄᑦ.  

 

ᑲᑎᒪᔨ ᓯᐊᐳᑦ ᐅᖃᑦᑐᓂ ᑖᓐᓇ ᐋᖅᑭᒋᐊᕈᑎ ᐃᓚᓕᐅᔾᔨᖏᑦᑐᖅ ᐱᒋᐊᕈᑎᖓᓂᒃ ᑮᓇᐅᔾᔭᔅᓵᑉ ᑲᑎᒪᔨᓄᑦ, 

ᒪᐃᔭᐅᑉ ᑐᒡᓕᐊᓄᑦ ᐊᒻᒪᓗ ᐃᓇᖐᔪᒧᑦ ᒪᐃᔭᐅᑉ ᑐᒡᓕᐊᓄᑦ, ᐊᑐᓕᕐᓂᐊᖅᑐᑦ ᔮᓄᐊᓕ 1, 2019, ᐊᒻᒪᓗ 

ᐃᓚᓕᐅᔾᔭᐅᓂᐊᖅᑐᑎᑦ ᓯᕗᓂᒃᑎᓐᓂ ᐋᖅᑭᒋᐊᕈᑎᐅᔪᒧᑦ.  
ᐱᖁᔨᕗᖓᕈᑦ ᓇᒻᒪ 18-330 

ᐱᒋᐊᖅᑎᑦᑎᔪᖅ: ᑲᑎᒪᔨ ᓯᐊᐳᑦ 

ᐊᐃᑉᐲᔪᖅ: ᑲᑎᒪᔨ ᒪᑦᓴᔨ  

 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ ᑲᑎᒪᔩᑦ ᓴᐳᔾᔭᐅᓯᒪᓂᖏᓐᓄᑦ ᒪᓕᒐᕋᓛᖅ ᐋᖅᑭᒋᐊᖅᑕᐅᓂᖓ.  

 

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 
b)   ᐊᐃᑉᐹᓂ ᐅᖃᓕᒫᖅᑕᐅᓂᖓ ᒪᓕᒐᕋᓛᖅ(ᑦ)   

 

i)  ᐋᖓᔮᓐᓇᖅᑐᓄᑦ ᒪᓕᒐᕋᓛᖅ ᓇᒻᒪ 863 

 

ᐲᖅᑕᐅᓯᒪᓚᐅᖅᑐᖅ ᑲᑎᒪᔾᔪᑎᔅᓴᓂ ᓈᒻᒪᒋᔭᐅᓂᖃᑦᑎᓪᓗᒍ.  

 

ii)  ᑲᑎᒪᔩᑦ ᓴᐳᔾᔭᐅᓯᒪᓂᖏᓐᓄᑦ ᒪᓕᒐᕋᓛᖅ ᐋᖅᑭᒋᐊᕈᑎᖓ ᓇᒻᒪ 864 

 

ᐱᖁᔨᕗᖓᕈᑦ ᓇᒻᒪ 18-331 

 

ᐱᒋᐊᖅᑎᑦᑎᔪᖅ: ᑲᑎᒪᔨ ᓯᐊᐳᑦ  

ᐊᐃᑉᐲᔪᖅ: ᑲᑎᒪᔨ ᒪᑦᓴᔨ  

 

ᐊᐃᑉᐹᓂᒃ ᐅᖃᓕᒫᖅᑕᐅᓂᖓ ᑲᑎᒪᔩᑦ ᓴᐳᔾᔭᐅᓯᒪᓂᖏᓐᓄᑦ ᒪᓕᒐᕋᓛᖅ ᐋᖅᑭᒋᐊᕈᑎᖓ ᓇᒻᒪ 864. 

 

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 
 c) ᐱᖓᔪᐊᓂᒃ ᐊᒻᒪᓗ ᑭᖑᓪᓕᖅᐹᒥᒃ ᐅᖃᓕᒫᖅᑕᐅᓂᖓ ᒪᓕᒐᕋᓛᖅ(ᑦ)  

 

i)  ᐸᕐᓇᐅᑎᑐᐃᓐᓇᖅ ᒪᓕᒐᕋᓛᖅ ᐋᖅᑭᒋᐊᖅᑕᐅᔾᔪᑎᖓ ᓇᒻᒪ 855 

 
ᐱᖁᔨᕗᖓᕈᑦ ᓇᒻᒪ 18-332 

 

ᐱᒋᐊᖅᑎᑦᑎᔪᖅ: ᑲᑎᒪᔨ ᓯᐊᐳᑦ 

ᐊᐃᑉᐲᔪᖅ: ᑲᑎᒪᔨ ᒪᑦᓴᔨ  

        

ᐱᖓᔪᐊᑦ ᐊᒻᒪᓗ ᑭᖑᓪᓕᖅᐹᖓᓂᒃ ᐅᖃᓕᒫᖅᑕᐅᓂᖓ ᐸᕐᓇᐅᑎᑐᐃᓐᓇᐃᑦ ᒪᓕᒐᕋᓛᖅ 

ᐋᖅᑭᒋᐊᖅᑕᐅᓂᖓ ᓇᒻᒪ 855. 

 

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 

ii)  ᓄᓇᓂᒃ ᑭᓪᓕᓕᐅᕐᓂᕐᒧᑦ ᒪᓕᒐᕋᓛᖅ ᐋᖅᑭᒋᐊᕈᑎᖓ ᓇᒻᒪ 856 
 

ᐱᖁᔨᕗᖓᕈᑦ ᓇᒻᒪ 18-333 

 

ᐱᒋᐊᖅᑎᑦᑎᔪᖅ: ᑲᑎᒪᔨ ᓯᐊᐳᑦ 

ᐊᐃᑉᐲᔪᖅ: ᑲᑎᒪᔨ ᐸᐹᑦᓯ  

ᐱᖓᔪᐊᓂᑦ ᐊᒻᒪᓗ ᑭᖑᓪᓕᖅᐹᖓᓂᒃ ᐅᖃᓕᒫᖅᑕᐅᓂᖓ ᓄᓇᓂᒃ ᑭᓪᓕᓕᐅᕐᓂᕐᒧᑦ ᒪᓕᒐᕋᓛᖅ 

ᐋᖅᑭᒋᐊᖅᑕᐅᓂᖓ ᓇᒻᒪ 856. 

 

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 

8.      ᐱᓕᕆᐊᔅᓴᑐᖃᐃᑦ 

  

 ᐱᑕᖃᖏᑦᑐᖅ 

 

9. ᓄᑖᑦ ᐱᓕᕆᐊᔅᓴᑦ 

 

a) ᐃᒥᖅ ᓱᕈᒧᑦ ᓴᓗᒻᒪᔅᓴᐃᕕᒃᒥ ᐱᓕᕆᓂᐅᔪᒧᑦ ᑐᓴᕆᐊᕈᑎ  

 

ᐃᔅᓚᒻ ᒪᕼᐅᕐ, Colliers ᑲᐅᔨᒪᔨᑕᖓ ᐊᒻᒪᓗ ᐱᓕᕆᐊᕐᓄᑦ ᐊᖓᔪᖅᑳᖅ ᐃᒥᖅ ᓱᕈᒧᑦ ᓴᓗᒻᒪᔅᓴᐃᕕᒃ, 

ᐅᓂᒃᑳᖃᓚᐅᖅᐳᖅ ᐱᓕᕆᕙᓪᓕᐊᓂᐅᔪᒥᒃ. ᐅᑯᐊ ᓇᓗᓇᐃᖅᑕᐅᓪᓗᑎᒃ:  

 ᐱᓕᕆᓂᐅᔪᖅ ᓈᒻᒪᓈᑦᑎᐊᖅᑐᖅ ᐊᒻᒪᓗ ᑭᖑᕙᓐᓂᐊᖅᑐᒋᔭᐅᖏᑦᑐᓂ.  

 ᐱᓕᕆᓂᐅᔪᖅ ᐃᒥᐅᑉ ᓱᓪᓗᓕᖓᓄᑦ ᐱᐊᓂᒃᑕᐅᓯᒪᓕᖅᑐᖅ.  

 ᓱᕋᑦᑎᕆᓂᖅ ᐱᒋᐊᖅᓯᒪᓕᖅᑐᖅ ᓯᕗᓪᓕᖅᐹᖓᓂᒃ ᐊᒻᒪᓗ ᐊᐃᑉᐹᓂᒃ ᓴᓗᒻᒪᔅᓴᐃᓂᒃᑯᑦ. 

 ᐱᓕᕆᔾᔪᑎᑦ ᐊᒻᒪᓗ ᓱᓇᒐᓚᐃᑦ ᐱᓕᕆᐊᕐᒧᑦ ᐱᔭᐅᓂᐊᖅᑐᑦ ᐅᒥᐊᕐᔪᐊᒃᑯᑦ ᓄᓐᖑᐊᓂ ᐅᑐᐱᕆ.  

 ᑕᒪᕐᒥᒃ ᓄᖅᑲᑦᑎᑕᐅᓂᐅᔪᖅ ᐱᓕᕆᐊᕐᖑᓂᐊᕐᓂᖓᓄᑦ ᓴᓗᒻᒪᔅᓴᐃᕕᓪᓗᐊᑕᖅ ᑲᔪᓯᓂᐊᖅᑐᖅ 

ᓄᓐᖑᐊᓂ ᐅᑐᐱᕆ. 

 ᑮᓇᐅᔭᖁᑎᖏᑦ ᓈᒻᒪᓈᑦᑎᐊᖅᑐᑦ. 

 ᐱᓕᕆᐊᒃᓴᖅ ᐱᖃᓯᐅᔾᔨᔪᖅ: 

o ᑭᓈᓗᖃᕝᕕᐅᑉ ᐊᐅᓚᓂᕆᔭᖓ ᐊᒻᒪᓗ ᐋᖅᑭᐅᒪᑎᑕᐅᓂᖓᑕ ᒪᓕᒐᖏᑦ. 

o ᑭᓈᓗᒃ ᐃᒪᕐᓗᒃ ᑲᒪᒋᔭᐅᔭᕆᐊᖃᓐᓂᖓ ᓴᓗᒻᒪᔅᓴᐃᕕᒻᒥ.  

o ᑭᓈᓗᒃ ᐃᒪᕐᓗᒃ ᖃᐅᔨᓴᖅᑕᐅᓂᖓ ᐊᒻᒪᓗ ᑯᕕᑦᑕᖅᕕᐅᑉ ᐊᑐᕈᓐᓃᖅᑎᑕᐅᕙᓪᓕᐊᓂᖓ. 

o ᐊᖏᓪᓕᒋᐊᖅᑕᐅᓂᖓ ᑭᓈᓗᒻᒧᑦ ᓱᓪᓗᓖᑦ ᓴᓗᒻᒪᔅᓴᐃᕕᒻᒥᑦ ᐊᒻᒪᓗ ᑯᕕᑦᑕᖅᕕᒻᒥ (AV) 253. 

 ᐊᓯᔾᔨᖅᓯᒪᔪᑦ ᑎᓕᓯᔾᔪᑎᑦ ᐱᔭᐅᓯᒪᓕᖅᑐᑦ ᓂᕆᐅᓇᓐᖏᑦᑐᓄᑦ ᐱᖁᑎᓄᑦ. 

 ᐱᑦᔪᑎᓪᓗᐊᑕᐃᑦ ᐅᑯᐊᖑᕗᑦ: 

o ᑯᕕᕙᓪᓕᐊᓂᖓ ᓴᖑᑎᑕᐅᓂᖓ ᑯᕕᑦᑕᖅᕕᒻᒧᑦ. ᖃᐅᓴᕈᑎᔅᓴᐃᑦ ᐱᔭᐅᓯᒪᓕᖅᑐᑦ ᐊᒻᒪᓗ 

ᐊᐅᓚᑦᑎᐊᖅᑑᔮᖅᑐᑎᒃ ᐊᒻᒪᓗ ᓴᓗᒻᒪᔅᓴᐃᓪᓗᓂ. ᒪᓕᒃᑐᒍ ᐸᕐᓈᖑᓚᐅᖅᑐᑦ, 

ᓴᖑᑎᑕᐅᓯᒪᓂᐊᖅᑐᖅ ᑯᕕᑦᑕᖅᕕᒻᒧᑦ ᑖᓐᓇ ᓴᓗᒻᒪᔅᓴᐃᕕᓪᓗᐊᑕ ᐊᑐᓕᓚᐅᖏᓐᓂᖓᓂ. 

o ᐱᓕᕆᐊᖃᑦᑐᓂ ᑖᒃᓱᒥᖓ ᐊᑐᖅᑕᐅᔪᒥᒃ ᐱᓕᕆᔾᔪᑎᒥᒃ, ᐃᓘᓇᑎᐸᓗᒃ ᓱᕋᔅᓯᒪᔪᑦ ᐊᒻᒪᓗ 

ᐊᓯᔾᔨᖅᑕᐅᔭᕆᐊᖃᑦᑐᑎᒃ. ᑕᒪᓐᓇ ᐱᓕᕆᐊᕐᖑᔪᖅ.  

o ᐱᓕᕆᖃᑎᖃᑦᑐᖅ ᑳᑦᑐᓛᒃᑎᒥᒃ ᐃᒪᐃᔭᖅᑕᐅᓪᓗᑎᒃ ᐅᖅᓱᐊᓗᒻᒧᑦ ᓱᓪᓗᓖᑦ ᓯᕗᓂᐊᒍᑦ 

ᖄᖅᑎᑦᑎᔪᖃᓚᐅᖏᑎᓪᓗᒍ ᖃᓂᒋᔭᖓᓂ ᐱᓕᕆᕕᐅᔫᑉ.  

 ᐱᓕᕆᐊᑦ ᐱᐊᓂᒃᑕᐅᓯᒪᓕᖅᑐᑦ ᐅᓪᓗᒥᒧᑦ: 

o ᑎᑎᕋᐅᔭᐃᑦ. 

o ᐊᑐᖅᑕᐅᑲᐃᓐᓇᓂᐊᖅᑐᒥᒃ ᐅᐊᔭᓕᖅᓱᐃᓂᖅ, ᐅᖅᑰᓴᐅᑎᒧᑦ ᐊᒻᒪᓗ ᐃᒥᕐᒧᑦ ᐱᔨᑦᑎᕈᑎᑦ. 

o ᓱᕋᑦᑎᖅᑕᐅᓂᖓ ᐊᐃᑉᐹᒍᑦ ᓴᓗᒻᒪᔅᓴᐃᓂᖅ.  

o ᓴᓇᔭᐅᓂᖓ ᓯᓚᑖᓃᑦᑑᑉ ᒪᔪᕋᐅᑎᑦ.  

 ᑭᖑᓪᓕᖅ ᐱᒻᒪᕆᐅᓂᐊᕐᕆᕗᖅ ᐊᑐᓕᖅᑎᑕᐅᓂᖓ ᓴᓗᒻᒪᔅᓴᐃᕕᓪᓗᐊᑕᖅ. ᑕᒪᓐᓇ ᑲᔪᓯᓂᐊᖅᐳᖅ 

ᑭᖑᓪᓕᖅᐹᒥᒃ ᐅᒥᐊᕐᔪᐊᖅ ᑎᑭᓚᐅᖅᑎᓪᓗᒍ.  

 ᑲᑎᑦᑐᒍ ᐱᓕᕆᐊᒃᓴᖅ $26.5 ᒥᓕᐊᓐᖑᒻᒪᑦ ᐊᒻᒪᓗ ᐊᑐᖅᑐᔅᓴᒫᖑᓕᖅᑎᑕᐅᓯᒪᔪᑦ ᐊᒻᒪᓗ 

ᐊᑭᓕᕋᔅᓴᐃᑦ ᐅᓪᓗᖓ 20 ᐳᓴᓐᖑᒻᒪᑦ.  

 ᐱᒻᒪᕆᐅᔪᑦ: 

o ᓴᓗᒻᒪᔅᓴᐃᕕᒃ ᓄᖅᑲᑦᑎᑕᐅᑲᐃᓐᓇᕐᓗᓂ ᐋᖅᑭᒃᑕᐅᓇᓱᓐᓂᖓᓂ ᐱᓕᕆᔾᔪᑎ − ᐅᑐᐱᕆ 27.  

 ᐊᑦᔨᓐᖑᐊᑦ ᑕᑯᒃᓴᐅᑎᑕᐅᓚᐅᖅᑐᑦ ᐊᑦᔨᒌᖏᑦᑐᑦ ᐱᖁᑎᑦ ᓯᕗᓂᐊᒍᑦ ᐱᓕᕆᓂᖅ 

ᐱᐊᓂᓚᐅᖏᑎᓪᓗᒍ, ᐊᒻᒪᓗᒃᑕᐅᖅ ᐃᓚᖏᑦ ᐱᓕᕆᐊᕐᖑᔪᖅ ᐱᐊᓂᒃᑕᐅᓯᒪᔪᑦ. 

ᒪᐃᔭᐅᑉ ᑐᒡᓕᐊ ᓯᑏᕙᓐᓴᓐ ᕿᒥᕐᕈᓚᐅᖅᐳᖅ ᐱᕙᓪᓕᐊᓂᕆᔭᐅᔪᒥᒃ ᐅᖃᐅᓯᖃᑦᑐᓂ ᐅᑯᓂᖓ:  

 ᒫᓐᓇᐅᔪᖅ ᑭᓈᓗᒃ ᒥᓪᓗᐊᖅᑕᐅᖃᑦᑕᕐᒪᑦ ᑕᕝᕗᖓᓪᓚᑦᑖᖅ ᓴᓗᒻᒪᔅᓴᐃᕕᒻᒧᑦ.  

 ᑭᓈᓗᒃ ᐃᓗᐱᐊᕈᖅᑎᖅᑕᐅᓯᒪᔪᖅ ᐊᒻᒪᓗ ᐃᒥᖅ ᑭᓈᓗᖃᕝᕕᒻᒧᐊᖃᑦᑕᖅᑐᖅ.  

 ᕿᓚᒥᑯᓗᒃ ᓴᓇᔭᐅᑎᓪᓗᒍ, ᐅᑐᐱᕆ 27-ᐸᒥᑦ ᑎᓯᐱᕆ 5-ᒧᑦ, ᑭᓈᓗᒃ ᑯᕕᔭᐅᖃᑦᑕᓂᐊᖅᑐᖅ 

ᑕᕝᕗᖓᓪᓚᑦᑖᖅ ᑭᓈᓗᖃᕝᕕᒻᒧᑦ.  

 ᓴᓗᒻᒪᔅᓴᐃᕕᖓ ᓴᓇᔭᐅᓯᒪᓕᖅᐸᑦ ᐊᑐᖅᑕᐅᓕᕐᓂᐊᖅᑐᖅ ᐅᑭᐅᒧᑦ. 

 ᑭᖑᓪᓕᕐᒥᒃ ᓴᓇᕕᒃᓴᐅᓕᕐᒥᑉᐸᑦ, ᐊᐃᑉᐸᖓ ᓴᓗᒻᒪᔅᓴᐅᕕᒃ ᐋᖅᑭᒃᑕᐅᓛᖅᑐᖅ.  

 ᓯᕗᓪᓕᖅ ᐊᒻᒪᓗ ᐊᐃᑉᐸᖓ ᓴᓗᒻᒪᔅᓴᐃᕕᒃ ᐱᐊᓂᒃᑕᐅᓂᐊᖅᑑᒃ ᑎᓯᐱᕆᒥ 2019. 

 

ᒥᔅᑕ ᒪᕼᐅᕐ ᑐᓴᖅᑎᑦᑎᓚᐅᖅᑐᖅ ᔮᓄᐊᓕᒥ 2020, ᐊᐃᑉᐸᖓ ᓴᓗᒻᒪᔅᓴᐃᕕᒃ ᐱᓕᕆᐊᕐᖑᓯᒋᐊᓛᖅᑐᖅ.  

 

ᒪᐃᔭᐅᑉ ᑐᒡᓕᐊ ᓯᑏᕙᓐᓴᓐ ᐊᐱᕆᓚᐅᖅᑐᖅ ᐊᖏᖅᑕᐅᓯᒪᓕᕐᒪᖔᑦ ᑯᕕᓯᖃᑦᑕᕐᓂᖅ ᑕᕝᕗᖓ 

ᑭᓈᓗᖃᕝᕕᒻᒧᑦ.  

 

ᒥᔅᑕ ᒪᕼᐅᕐ ᑐᓴᖅᑎᑦᑎᓚᐅᖅᑐᖅ ᑯᕕᓯᖃᑦᑕᕐᓂᖅ ᑕᕝᕗᖓᓪᓚᑦᑖᖅ ᑭᓈᓗᖃᕝᕕᒻᒧᑦ ᐱᒋᐊᖅᓯᒪᓕᖅᑐᖅ. 

ᐊᓂᕙᓪᓕᐊᔪᖅ ᑭᓈᓗᖃᕝᕕᒻᒥᑦ ᖃᐅᔨᓴᖅᑕᐅᓯᒪᔪᖅ ᐊᒻᒪᓗ ᖃᐅᔨᓴᕈᑎᕕᓃᑦ ᓇᓗᓇᐃᖅᓯᓪᓗᑎᒃ ᑖᓐᓇ 

ᑭᓈᓗᒃᑯᕕᑦ ᓴᓗᒻᒪᔅᓴᐃᔪᖅ ᑭᓈᓗᒻᒥᒃ. ᓴᓗᒻᒪᔅᓴᖅᑕᐅᓂᖓ ᑭᓈᓘᑉ ᑭᓈᓗᖃᕝᕕᓐᓂ ᐱᐅᓂᖅᓴᐅᔪᖅ 

ᑕᒃᓱᒪᓐᖓᑦ ᓱᕈᖅ ᐃᒥᕐᒥᒃ ᐅᓪᓗᒥᐅᔪᖅ ᐱᓕᕆᔾᔪᑎᒃᑯᑦ. ᒪᓕᒃᑐᒋᑦ ᖃᐅᔨᓴᕈᑎᕕᓃᑦ, ᑯᕕᕙᓪᓕᐊᔪᖅ 

ᑕᕝᕗᖓ ᑭᓈᓗᖃᕝᕕᒻᒧᑦ ᐊᒻᒪᓗ ᐊᑐᖅᑕᐅᓪᓗᓂ ᓴᓗᒻᒪᔅᓴᐃᔾᔪᑎ ᑎᑭᓪᓗᒍ ᓴᓗᒻᒪᔅᓴᐃᔾᔪᑎ 

ᐱᓕᕆᐊᕐᖑᒋᐊᕐᓂᖓᓄᑦ.  

 

 

 

 

 

 

 

 

 
 

b) ᖃᐅᔨᒋᐊᖅᑏᑦ ᐅᓪᓗᒥᒨᖓᔪᑦ ᐅᓂᒃᑳᖏᑦ 

 

ᐊᐃᒥ ᐃᐅᓪᔪᔅᒪ, ᐊᐅᓚᑦᑎᔨᒻᒪᕆᐅᑲᐃᓐᓇᖅᑐᖅ ᑲᑎᒪᔨᓄᑦ ᐅᓪᓗᒥᒨᖓᔪᓂᒃ ᐅᓂᒃᑲᖃᓚᐅᖅᐳᖅ ᐅᑯᓂᖓ 

ᖃᐅᔨᒋᐊᖅᑎᓃᓐᖔᖅᑐᓂᒃ:   

 ᖃᐅᔨᒋᐊᖅᑏᑦ ᐱᐊᓂᒃᓯᓯᒪᓕᖅᑐᑦ ᐱᔭᒃᓴᓪᓗᐊᑕᕆᓚᐅᖅᑕᒥᓂᒃ ᐃᒥᖅᑕᕐᕕᒻᒥᒃ ᑕᑕᑎᕆᓗᑎᒃ. 

 ᐃᓚᓕᐅᑎᓯᒪᔪᖅ ᒥᓪᓗᐊᑎᑦᑎᓂᕐᒧᑦ ᑲᔪᓯᑦᑎᐊᓚᐅᖅᑐᖅ. 

 ᓯᑎᐱᕆ 12-ᒥ, ᓄᓇᓕᐸᐅᔭᒃᑯᑦ ᑎᓕᓯᓂᖃᓚᐅᖅᑐᑦ ᓄᖅᑲᖁᔨᓪᓗᑎᒃ ᐃᓚᖓᓐᓂᒃ ᒥᓪᓗᐊᕈᑎᒥᒃ.   

 ᓱᒃᑲᐃᓪᓕᒋᐊᖅᓯᒪᔪᒃᑯᑦ ᒥᓪᓗᐊᑎᑦᑎᓂᖅ ᐃᓚᓕᐅᑎᓚᐅᖅᐳᖅ ᐱᔪᒪᔪᓄᑦ. 

 ᓯᑎᐱᕆ 16, ᓄᓇᓕᐸᐅᔭᒃᑯᑦ ᓄᖅᑲᑎᑦᑎᓚᐅᖅᐳᑦ ᐊᐃᑉᐹᓂᒃ ᒥᓪᓗᐊᕈᑎᒥᒃ. 

 ᓱᕋᑦᑎᕆᕙᓪᓕᐊᔪᑦ ᒫᓐᓇᐅᔪᖅ.  

 ᑕᒪᕐᒥᒃ ᓱᓪᓗᓖᑦ ᐅᑎᖅᑎᑕᐅᓂᐊᖅᑐᑦ ᓇᒻᒥᓂᖃᑦᑎᐅᔪᓄᑦ ᐱᒋᐊᓕᕋᑖᖅᑎᓪᓗᒍ ᐅᑐᐱᕆ.. 

 ᐃᒥᖅᑕᖅᕕᐅᑉ ᑕᑕᓐᓂᖓᑕ ᑭᓪᓕᖓ ᓱᕐᕋᖅᓯᒪᖏᑦᑐᖅ ᐱᓇᓱᐊᕈᓯᐅᓚᐅᖅᑐᒥᒃ ᒫᓃᑦᑐᓂ 111.25 ᒦᑕ. 

 ᓯᑎᐱᕆᒥ ᓯᓚᓐᓂᕆᓚᐅᖅᑕᖓ ᐃᒪᓐᓇᐅᓚᐅᖅᐳᖅ 25.5 mm, ᖁᓛᓃᑦᑐᖅ ᖁᑦᑎᓂᖅᐹ ᓯᓚᓘᑉ 

ᐊᕐᕌᒎᓕᖅᑐᓂ ᖁᓕᓂ.  

 ᑖᓐᓇᓕ ᐃᒥᖅᑕᖅᕕᒃ ᑕᑕᓐᓂᕋᖅᑕᐅᒐᓗᐊᖅᑎᓪᓗᒍ, ᐃᒪᓐᓇᐸᓗᒃ 16,000 ᒦᑕᒥᑦ ᐊᑐᐃᓐᓇᐅᔪᖅ 

ᐃᒻᒪᒍᓐᓇᕐᓂᖓᓂᒃ.  ᐊᐳᑎᒧᑦ ᐊᒻᒪᓗ ᓯᓚᓗᒻᒧᑦ ᐃᒻᒪᐸᓪᓕᐊᑎᐊᑎᑦᑎᒍᓐᓇᓂᐊᖅᑐᖅ 

ᖁᐊᓪᓚᕆᓚᐅᖏᑎᓪᓗᒍ.  

 ᖁᕕᐊᒋᔭᖃᑦᑐᑎᒃ ᑲᔪᓯᑦᑎᐊᕐᓂᕆᓚᐅᖅᑕᖓᓂᒃ ᒥᓪᓗᐊᑎᑦᑎᓪᓗᑎᒃ ᐊᒻᒪᓗ ᓇᓗᓐᖏᑦᑐᑎᒃ 

ᐃᒥᖅᑕᖅᕕᐅᑉ ᑕᑕᓐᓂᖓ ᓈᒻᒪᓂᐊᖅᑐᖅ ᐅᑭᐅᒧᑦ. 

 ᐱᒻᒪᕆᐅᕗᕐᓕ ᓄᓇᖃᑦᑎᐅᔪᑦ ᑲᔪᓯᓗᑎᒃ ᐃᒥᕐᒥᒃ ᐊᑐᓗᐊᖅᑕᐃᓕᒪᐃᓐᓇᕐᓗᑎᒃ. 

 ᐃᒥᕐᒥᒃ ᐊᑐᓗᐊᖅᑕᐃᓕᒪᓂᖅ ᑐᑭᖃᒻᒪᑦ ᐊᑐᓗᐊᖅᑕᐃᓕᒪᓗᓂ ᐃᒥᕐᒥᒃ.  

 ᐃᒥᑦᑎᐊᕙᒃ ᐱᑕᖃᓗᐊᕌᓗᓐᖏᒻᒪᑦ ᐊᒻᒪᓗ ᐃᓘᓐᓇᑎᒃ ᐊᑐᑦᑎᐊᕆᐊᖃᑦᑐᑦ ᑲᒪᒋᔭᖃᑦᑎᐊᓂᒃᑯᑦ.  

 ᐃᒥᕐᒥᒃ ᐊᑐᓗᐊᖅᑕᐃᓕᒪᓂᖅ ᒫᓐᓇ ᐊᑐᕆᐊᖃᖏᑎᑦᑎᑐᐃᓐᓇᕆᐊᓕᒃ ᒥᓪᓗᐊᖅᑕᐅᑎᑦᑎᓂᕐᒥᒃ ᐊᕐᕌᒎᓂᐊᖅᑐᖅ. 

 ᐃᓪᓗᖃᑦᑎᐅᔪᓪᓗ ᐊᑐᓗᐊᖏᓂᖅᓴᐅᓂᐊᖅᑐᑦ ᑮᓇᐅᔭᒥᓂᒃ ᐃᒥᕐᒥᒃ ᐊᑐᓗᐊᖅᑕᐃᓕᒪᓂᒃᑯᑦ. 

 ᐃᒥᕐᒥᒃ ᐊᑐᑦᑎᐊᕐᓂᕐᒧᑦ ᓴᖅᑭᔮᖅᑎᑦᑎᓂᖅ ᑲᔪᓯᔪᖅ:  

o ᒪᑐᓄᑦ ᓂᕕᓐᖓᖅᕖᑦ ᑐᓂᐅᖅᑲᑦᑕᐅᓯᒪᔪᑦ ᑐᔪᕐᒥᕕᓐᓄᑦ ᐊᒻᒪᓗ ᐋᓐᓂᐊᕕᓕᐊᖅᑐᓄᑦ 

ᑐᔪᕐᒥᕕᓐᓄᑦ.  

o ᐃᒥᕐᒥᒃ ᐊᑐᓗᐊᖅᑕᐃᓕᒪᓂᕐᒧᑦ ᖃᐅᔨᒪᔾᔪᑎᑦ ᓴᖅᑭᑕᐅᓂᐊᕐᒥᔪᑦ ᐃᓄᓐᓄᑦ ᐊᒻᒪᓗ 

ᓄᓇᓕᐸᐅᔭᒃᑯᑦ ᖃᕋᓴᐅᔭᒃᑯᑦ ᐃᑭᐊᖅᑭᕕᖓᑎᒍᑦ. 

o ᐱᑦᔪᑎᖓᓂᒃ ᑎᑎᕋᖅᓯᒪᔪᑦ ᐃᒥᐅᑉ ᖃᓄᐃᑦᑑᓂᖓᓄᑦ ᑐᓂᔭᐅᓚᐅᕐᒥᔪᖅ 

ᐱᕙᓪᓕᐊᔪᓕᕆᔨᓄᑦ.  

o ᐊᑦᔨᓐᖑᐊᑎᒍᑦ ᑕᓚᕖᓴᒃᑯᑦ ᑕᑯᒃᓴᐅᑎᑦᑎᒻᒥᔪᑦ ᖃᖓᑕᓲᒃᑯᕕᒻᒥ.  

o ᐊᑭᓪᓚᓂᐅᑕᒃᑯᑦ ᓴᖅᑭᔮᖅᑎᑦᑎᓂᐊᕐᒥᔪᑦ ᐱᖓᓲᓕᖓᔪᒃᑯᑦ ᐅᖃᐅᓯᕐᓂᒃ ᐊᑐᕐᓗᑎᒃ 

ᐃᑦᑎᖅᕕᓐᓂᒃ ᐊᐃᔅᓯᖅᕕᐊᓂ ᖃᖓᑕᓲᒃᑯᕕᐅᕐ. ᑖᓐᓇ ᐱᒋᐊᕐᓂᐊᖅᑐᖅ ᓯᕗᓪᓕᖅᐹᖓᓂ 

ᐱᓇᓱᐊᕈᓯᐊᑕ ᐅᑐᐱᕆ.  

o ᐊᑭᓐᓇᒥᐅᑕᐃᑦ ᓴᓇᔭᐅᕙᓪᓕᐊᔪᑦ ᐃᓕᓐᓂᐊᕐᕕᓐᓄᑦ ᓄᓇᓕᐸᐅᔭᒃᑯᑦ ᐃᒥᕐᒧᑦ 

ᓯᓚᑐᔪᖁᑎᖓᒍᑦ “ᐊᐃᕙᒃ”. 

o ᐱᕙᓪᓕᐊᔪᓕᕆᔨᒃᑯᑎᒍᑦ ᑐᓴᖅᑎᑦᑎᓗᑎᒃ ᐃᓘᓐᓇᖏᓐᓂᒃ. ᐃᒥᖅᑕᖅᕕᒃ ᑕᑕᑦᑐᖅ. 

ᕿᓪᓛᕐᓂᖏᑦ ᓴᓇᔭᐅᓯᒪᓕᖅᑐᑦ. ᐃᒥᖅ ᐊᑐᖅᑎᐊᖅᑕᐅᖃᑦᑕᕐᓕ. ᐃᓘᓐᓇᑎᒃ ᐃᒥᕐᒥᒃ 

ᐊᑐᖅᑎᐊᕆᐊᓖᑦ.  

 ᖃᓄᐃᓕᐅᕈᑎᖃᖅᓯᒪᒻᒪᕆᑦᐳᑦ ᐃᒥᕐᒥᒃ ᔭᒐᐃᓗᐊᖅᑕᐃᓕᒪᓪᓗᑎᒃ ᑕᒪᒃᑯᑎᒎᓴ ᐃᒥᕐᒥᒃ 

ᔭᒐᐃᑦᑕᐃᓕᒪᓂᕐᒧᑦ ᐱᓕᕆᐊᑦ.  

 ᐊᒥᓲᓂᖅᓴᐃᑦ ᕿᓪᓛᖅᑐᑦ ᓴᓇᔭᐅᓯᒪᓕᖅᑐᑦ. ᐊᒥᐊᒃᑯᖏᑦ ᐱᐊᓂᒃᑕᐅᔪᒫᖅᑐᑦ ᓯᑎᐱᕆ ᓄᖑᓕᖅᐸᑦ.  

 ᐃᓱᒪᒋᔭᐅᒧᖅ ᕿᓪᓛᖅᑐᓂᒃ ᓴᓇᓂᖅ ᐊᑐᖏᐹᓪᓕᑎᑦᑎᓂᐊᕐᒪᑦ 100,000 ᑭᐅᐱᒃ ᒦᑕᒃᑯᑦ ᐃᒥᕐᒥᒃ ᐊᕐᕌᒍᒧᑦ. 

 ᐃᖅᑲᓇᐃᔭᖅᑏᑦ, ᑳᑦᑐᓛᒃᑏᑦ, ᐊᒻᒪᓗ ᖃᐅᔨᒪᔨᑕᐃᑦ ᐱᓕᕆᐊᖃᑦᑐᑦ ᑲᒪᒋᔭᖃᑦᑐᑎᒃ ᐊᓯᖏᓐᓂᒃ 

ᐊᑲᐅᖏᓕᐅᕈᑎᓂᒃ ᓄᓇᓕᐸᐅᔭᒥ. ᑕᒪᓐᓇ ᐱᓕᕆᓂᐅᔪᖅ ᑲᔪᓯᓂᐊᖅᑐᖅ ᓯᓚ ᒪᓕᓪᓗᒍ. 

 ᐃᒥᖅ ᐊᑐᖅᑕᐅᔭᕆᐊᖃᓐᓂᖓ ᐅᓪᓗᒥᒧᑦ 80-ᐳᓴᓐᖑᔪᖅ ᑕᑯᓪᓗᒍ ᐊᕐᕌᓂᐅᓚᐅᖅᑐᒥ. ᑕᒪᓐᓇ 

ᐱᑦᔪᑎᖃᓗᐊᖅᑐᖅ ᐃᒥᖅ ᒪᐅᖓᑐᐃᓐᓈᓕᓚᐅᕐᓂᖓᓄᑦ ᓴᓇᔭᐅᓂᖏᓐᓄᑦ ᐊᒻᒪᓗ ᓄᓇᖃᑦᑎᐅᔪᑦ 

ᐊᑐᓗᐊᖅᑕᐃᓕᒪᓂᖏᓐᓄᓪᓗ.  

  

ᑖᒃᑯᐊᓕ ᐅᓪᓗᒥᒨᖓᔪᑦ ᐅᓂᒃᑳᑦ ᐃᒥᕐᒥᒃ ᓴᓗᒻᒪᔅᓴᐃᔾᔪᑎᒧᑦ:  

 ᓴᓗᒻᒪᔅᓴᐃᔾᔪᑎ ᑎᑭᓐᓂᐊᖅᑐᒋᔭᐅᕗᖅ ᑭᖑᓪᓕᖅᐹᖓᓂ ᐅᒥᐊᕐᔪᐊᖅ ᑎᑭᑉᐸᑦ.  

 ᑖᓐᓇ ᓴᓗᒻᒪᔅᓴᐃᔾᔪᑎ ᐅᓗᕆᐊᓇᖅᑐᒧᑦ ᐊᒻᒪᓗ ᓱᕋᑦᑐᒧᑦ ᐋᖅᑭᒋᐊᕈᑎᐅᒻᒪᑦ ᐊᑐᐃᓐᓇᐅᒧᖅ 

ᓄᓇᓕᐸᐅᔭᒥ ᐃᒥᖃᕈᓐᓃᖅᑐᐊᓘᓐᓂᖅᐸᑕ.  

 ᑐᒃᓯᕋᐅᑎᓕᐅᖅᑐᑦ ᐱᔪᒪᓪᓗᑎᒃ ᐱᔨᑦᑎᕈᑎᖏᓐᓂᒃ ᓴᓇᔨᐅᔫᑉ ᐋᖅᑭᒃᓱᐃᔪᒪᓪᓗᑎᒃ ᐱᕙᒌᖅᓯᒪᔪᒥᒃ 

ᐊᑐᓕᖅᑕᐅᔪᓐᓇᖅᑐᒥᒃ ᖃᖓᑐᐃᓐᓇᒃᑯᑦ, ᓴᓗᒻᒪᔅᓴᐃᔾᔪᑎᒥᒃ ᐱᔭᕆᐊᖃᕈᑎᒃ.  

 
ᒥᔅ ᐃᐅᓪᔪᔅᒪ ᐅᖃᑦᑐᓂ ᑖᒃᑯᐊ ᖃᐅᔨᒋᐊᖅᑏᑦ ᖁᕕᐊᓱᓪᓚᕆᑦᑐᑦ ᐱᓕᕆᐊᕐᖑᔫᑉ 

ᑲᔪᓯᑦᑎᐊᕐᓂᕆᓚᐅᖅᑕᖓᓂᒃ.  

ᒪᐃᔭᐅᑉ ᑐᒡᓕᐊ ᓯᑏᕙᓐᓴᓐ, ᑭᒡᒐᑐᐃᓪᓗᓂ ᑲᑎᒪᔨᓂᒃ, ᖁᔭᓐᓇᒦᖅᐳᖅ ᒥᔅ ᐃᐅᓪᔪᔅᒪᒥᑦ ᐃᑲᔪᕐᓂᕆᔭᖓᓄᑦ 

ᐃᒥᖅᑕᖅᕕᒃ ᑕᑕᑦᑎᐊᖁᓪᓗᓂᐅᒃ. ᕿᑎᐊᓂ ᔪᓚᐃ, ᐃᓱᒫᓘᑎᖃᒻᒪᕆᓕᓚᐅᕐᒪᑕ ᑲᑎᒪᔩᑦ ᐊᒻᒪᓗ 

ᓄᓇᖃᑦᑎᐅᔪᑦ ᑕᒪᑐᒧᖓ.  

 

ᑲᑎᒪᔨ ᓯᐊᐳᑦ ᖁᔭᓐᓇᒦᖅᑐᓂ ᒪᐃᔭᐅᑉ ᑐᒡᓕᐊᓂᒃ ᓯᑏᕙᓐᓴᓐ ᐊᒻᒪᓗ ᐃᖅᑲᓇᐃᔭᖅᑎᓂᒃ 

ᑲᑎᒪᖃᑦᑕᐃᓐᓇᓚᐅᖅᑐᓂ ᐊᑯᓂᕈᓗᒃ ᐃᒥᖅᑕᖅᕕᒃ ᑕᑕᑕᐅᓇᓱᓐᓂᖓᓂ.  

 

ᑲᑎᒪᔨ ᒪᑦᓴᔨ ᐊᐱᕆᓚᐅᖅᑐᖅ ᐃᒥᕐᒧᑦ ᓇᓗᓇᐃᒃᑯᑕᖅᑕᖃᕈᓐᓇᕐᒪᖔᑦ ᑕᑯᒃᓴᐅᔪᒥᒃ ᐃᒥᖅ 

ᐊᑐᖅᑕᐅᖃᑦᑕᕐᓂᖓᓄᑦ ᐊᒻᒪᓗ ᑕᑯᔭᐅᔪᓐᓇᖅᑐᒥᒃ ᓄᓇᖃᑦᑎᐅᔪᓄᑦ ᐊᑐᖅᑕᐅᓕᕐᓂᖓᓄᑦ ᐃᒥᖅ ᐊᒻᒪᓗ 

ᐊᑐᓗᐊᖅᑕᐃᓕᔭᕆᐊᖃᓐᓂᕐᒧᑦ. 

 

ᒥᔅ ᐃᐅᓪᔪᔅᒪ ᑐᓴᖅᑎᑦᑎᓚᐅᖅᑐᖅ ᑕᒪᓐᓇ ᐃᓱᒪᒋᔭᐅᒋᐊᕈᓐᓇᖅᑐᖅ. ᐅᖃᑦᑐᓂ ᐃᓗᐊᓃᖃᓯᐅᑎᓐᖏᑦᑐᖅ 

ᐸᕐᓇᐅᑎᐅᑉ  ᒫᓐᓇᐅᔪᖅ. ᓇᓗᓇᐃᖅᓯᓪᓗᓂ ᐊᔪᓐᓇᕐᒪᑦ ᐆᑦᑐᕆᐊᖓᓂᒃ ᐃᒥᖅ ᐊᑐᖅᑕᐅᖃᑦᑕᖅᑐᖅ 

ᓄᑖᓂᒃ ᐱᓕᕆᐊᒃᓴᓂᒃ ᓴᖅᑭᖅᑐᖃᐃᓐᓇᖃᑦᑕᑎᓪᓗᒍ ᐊᒻᒪᓗ ᐃᓚᖏᑦ ᐱᓕᕆᐊᒃᓴᐃᑦ 

ᐊᑐᕐᓂᖅᓴᐅᑎᑦᑎᓲᖑᓪᓗᑎᒃ ᐃᒥᕐᒥᒃ, ᐃᓚᖏᓪᓗ ᐊᑐᓐᖏᓂᖅᓴᐅᓪᓗᑎᒃ.  

 

ᑲᑎᒪᔨ ᓇᑖᖅ ᐅᖃᑦᑐᓂ ᖁᕕᐊᓇᕐᒪᑦ ᑐᓴᖅᑐᓂ ᑐᓴᕈᒥᓇᖅᑐᒥᒃ ᐊᒻᒪᓗ ᖃᐅᔨᒪᓪᓗᓂ ᐃᓘᓐᓇᑎᒃ 

ᐱᓕᕆᖃᑎᒌᑦᑎᐊᕐᒪᑕ ᖃᐅᑕᒫᑦ ᐱᔭᐅᔭᕆᐊᓖᑦ ᐱᓕᕆᐊᕐᖑᓪᓗᑎᒃ. ᐃᓕᓐᓂᐊᕐᓂᓕᕆᓂᖅ 

ᐃᓕᓐᓂᐊᖅᑐᓄᑦ ᐱᐅᒻᒥᒻᒪᑦ ᐊᖏᕐᕋᖃᑦᑎᐅᔪᓄᑦ, ᓂᕆᕕᓐᓄᑦ ᐊᒻᒪᓗ ᐃᖅᑲᓇᐃᔭᖅᕕᐅᔪᓄᑦ ᐃᓕᓴᓗᑎᒃ 

ᐃᒥᕐᒥᒃ ᐊᑐᓗᐊᖅᑕᐃᓕᓂᕐᒥᒃ.  

 
ᑲᑎᒪᔨ ᐸᐹᑦᓯ ᐅᖃᐅᓯᖃᓚᐅᕐᒥᔪᖅ ᖁᔭᓐᓇᒦᖅᑐᓂ ᐃᒥᖅᑕᖅᕕᒃ ᑕᑕᑎᑕᐅᓂᖓᓄᑦ. ᐃᓱᒪᖃᑦᑐᓂᓗ 

ᐃᓱᒪᔅᓴᖅᓯᐅᕈᑕᐅᔭᕆᐊᖃᓐᓂᖓᓂᒃ ᓱᓪᓗᓕᒃᑕᖃᓪᓗᓂ ᖁᐊᕈᓐᓇᖏᑦᑐᒥᒃ ᐊᒻᒪᓗ 

ᐃᒪᖃᐃᓐᓇᑎᑦᑎᓂᐊᖅᑐᒥᒃ ᐃᒥᖅᑕᕕᒻᒥᒃ.  

 

ᒥᔅ ᐃᐅᓪᔪᔅᒪ ᑐᓴᖅᑎᑦᑎᓚᐅᖅᑐᖅ ᑮᓇᐅᔭᖅᑖᖅᓯᒪᓕᖅᑐᑦ ᑖᒃᑯᓇᓐᖓᑦ ᓄᓇᖃᖅᑳᖅᓯᒪᔪᑦ ᐊᒻᒪᓗ 

ᐅᑭᐅᖅᑕᖅᑐᒥ ᐱᓕᕆᐊᕐᓄᑦ ᑲᓴᑕᒥ ᑖᒃᑯᑎᒎᓇ ᓯᓚᐅᑉ ᐊᓯᔾᔨᕐᓂᖓᓄᑦ ᐅᐸᓗᖓᐃᔭᕐᓂᕐᒧᑦ ᐅᑭᐅᖅᑕᖅᑐᒥ 

ᐱᓕᕆᐊᕐᓄᑦ ᐃᒪᓐᓇᓂᒃ $480,000.  ᑮᓇᐅᔭᑦ ᐊᑐᖅᑕᐅᔪᒫᖅᑐᑦ ᐱᓕᕆᐊᕐᖑᕙᒌᖅᑐᒧᑦ ᐃᒥᓕᕆᓂᕐᒧᑦ. 

ᒥᔅ ᐃᐅᓪᔪᔅᒪ ᓇᓗᓇᐃᖅᓯᓚᐅᕐᒥᔪᖅ ᐱᓕᕆᐊᕐᖓ ᑖᒃᑯᑎᒎᖓᔪᖅ ᑮᓇᐅᔭᑎᒍᑦ.  

 

ᑲᑎᒪᔨ ᓯᐊᐳᑦ ᐅᖃᓚᐅᖅᑐᖅ ᓄᓇᓖᑦ ᐃᖅᑲᐅᒪᐃᓐᓇᕆᐊᖃᑦᑐᑦ ᐃᒥᕐᒥᒃ ᐊᑐᓗᐊᖅᑕᐃᓕᓂᕐᒥᒃ. 

ᐃᓚᒋᓗᓂᐅᒃ ᐊᑐᓗᐊᖅᑕᐃᓕᒪᓂᐅᑉ, ᖃᓄᖅ ᐅᖃᐅᔾᔨᒋᐊᕆᔾᔪᑎᑕᖃᑉᐸ ᒫᓐᓇᐅᔪᖅ ᐃᓪᓗᖃᑦᑎᐅᔪᓄᑦ? 

ᑲᑎᒪᔨ ᓯᐊᐳᑦ ᐅᖃᑦᑐᓂ ᐃᓪᓗᖃᑦᑎᐅᔪᑦ ᐊᐱᕆᖃᑦᑕᖅᑐᑦ ᖃᐅᑕᒫᑦ ᐅᐊᓴᕈᓐᓇᕐᒪᖔᕐᒥᒃ ᓄᓇᓯᐅᑎᒥᓂᒃ 

ᖁᐊᕐᓇᓚᐅᖏᓐᓂᖓᓂ.  

 

ᒥᔅ ᐃᐅᓪᔪᔅᒪ ᑐᓴᖅᑎᑎᓪᓗᓂ ᓱᓕ ᓄᓇᓯᐅᑎᓂᒃ ᐅᐊᓴᕐᓂᖅ ᓄᖅᑲᖓᑎᑕᐅᔪᖅ, ᓄᓇᓯᐅᑏᑦ 

ᐅᐊᓴᖅᑕᐅᓂᖏᑦ ᐃᓱᒪᒋᔭᐅᒻᒪᑦ ᐱᒻᒪᕆᐅᖏᒋᐊᖏᓐᓂᒃ ᐊᑐᕐᓗᑎᒃ ᐃᒥᕐᒥᒃ. ᐅᖃᑦᑐᓂ ᐃᓪᓗᖃᑦᑎᐅᔪᑦ 

ᖃᓄᖅᑑᕈᓘᔭᖃᑦᑕᕐᒪᑕ ᐊᒻᒪᓗ ᐃᒥᖅᑕᐸᑦᑐᑎᒃ ᑕᓯᕐᓂᒃ ᐊᒻᒪᓗ ᐅᐊᓴᖅᐸᑦᑐᑎᒃ ᓄᓇᓯᐅᑎᒥᓂᒃ ᑕᒪᒃᑯᓇᓂ 

ᑕᓯᕐᓂ. ᒥᔅ ᐃᐅᓪᔪᔅᒪ ᓇᓗᓇᐃᖅᓯᓚᐅᖅᑐᖅ ᐱᒻᒪᕆᐅᓂᖓᓂᒃ ᐋᖅᑭᐅᒪᑎᑦᑎᓗᑕ ᒫᓐᓇᐅᔪᖅ ᐃᒥᐅᑉ 

ᐊᑐᖅᑕᐅᓂᖓᓂᒃ. ᐅᖃᑦᑐᓂ ᐃᒃᑮᓇᖅᓯᑉᐸᑦ ᐊᒻᒪᓗ ᖁᐊᕐᓇᓯᑉᐸᑦ ᐃᒥᖅ ᐱᔪᒪᔭᐅᓂᖅᓴᐅᓕᕐᓂᐊᕐᒥᒻᒪᑦ. 

ᐃᓪᓗᖃᑦᑎᐅᔪᑦ, ᓇᒻᒥᓂᖃᑦᑎᐅᔪᑦ ᐊᒻᒪᓗ ᒐᕙᒪᒃᑯᑦ ᐃᖅᑲᐅᒪᔭᕆᐊᖃᑦᑎᐊᖅᑐᑦ ᖃᐅᔨᓴᖃᑦᑕᕐᓗᑎᒃ 

ᕿᓪᓛᖅᑐᓂᒃ ᐊᒻᒪᓗ ᖃᓄᖅᑑᕋᓱᓪᓗᑎᒃ ᐃᒥᕐᒥᒃ ᐊᑐᓗᐊᖅᑕᐃᓕᒪᓂᕐᒧᑦ. ᑖᒃᑯᐊ ᑎᑎᕋᐅᔭᖅᑎᒃᑯᑦ 

ᐱᓕᕆᕝᕕᖓᓐ ᖃᐅᔨᓴᕐᓂᐊᖅᑐᑦ ᐃᒥᕐᒥᒃ.  

ᒪᐃᔭᐅᑉ ᑐᒡᓕᐊ ᓯᑏᕙᓐᓴᓐ ᐅᖃᑦᑐᓂ ᐱᒻᒪᕆᐅᒻᒪᑦ ᐅᑭᐅᒧᑦ ᐅᐸᓗᖓᐃᔭᕐᓗᓂ ᐃᒥᖅᑕᖅᕕᒃ ᑕᑕᓪᓗᓂ, 

ᐃᒥᖃᕆᐊᖃᒻᒪᑕ ᓄᓇᓕᐸᐅᔭᒃᑯᑦ. ᓂᕆᐅᓇᓐᖏᑦᑐᓂᒃ ᕿᓪᓛᖅᑐᖃᓕᕐᓂᖅᐸᑦ ᐅᕝᕙᓘᓐᓂᑦ ᐃᒥᖅ 

ᐱᔪᒪᔭᐅᓗᐊᖅᑐᐊᓘᓕᖅᐸᑦ, ᐊᒃᑐᐃᓂᖃᒻᒪᕆᒍᓐᓇᕐᒪᑦ ᐃᒥᕐᒥᒃ.  

 

ᒪᐃᔭ ᕆᐊᑦᕘᓐ ᖁᔭᓐᓇᒦᖅᑐᓂᒋᑦ ᖃᐅᔨᒋᐊᖅᑏᑦ ᐱᓕᕆᔪᒻᒪᕆᐅᓚᐅᕐᒪᑕ ᑕᒪᑐᒥᖓ ᐱᓕᕆᐊᒃᓴᒥᑦ.  

 

c) ᐃᓱᒪᓕᐅᕈᑕᐅᔭᕆᐊᓕᒃ – ᓄᑕᐅᒃᑲᓂᕐᓂᖓ ᑭᓈᓗᖃᕝᕕᒃ ᓴᓇᒋᐊᖅᑕᐅᓂᖓᓄᑦ  

 

ᒫᑎᐅ ᕼᐋᑉ, ᐊᐅᓚᑦᑎᔨᖓ ᓴᓇᔪᓕᕆᔨᒃᑯᑦ ᐊᒻᒪᓗ ᑎᑎᕋᐅᔭᖅᑎᒃᑯᑦ, ᐅᖃᑦᑐᓂ ᑖᓐᓇ 

ᐃᓱᒪᓕᐅᕈᑕᐅᔭᕆᐊᓕᒃ ᐱᑦᔪᑎᖃᑦᑐᖅ ᑕᓯᖅ ᔨᐅᕈᑏᒻᒧᑦ ᑐᐊᕕᓐᓇᖅᑐᒥᒃ ᐃᒻᒪᒃᓴᐃᓂᕐᒧᑦ ᐊᒻᒪᓗ 

ᐅᖃᕆᐊᖃᑦᑐᓂ ᐃᒥᖃᓐᓂᕐᒧᑦ ᑭᐅᔾᔪᑎ.  

 

ᒥᔅᑕ ᕼᐋᑉ ᓇᓗᓇᐃᖅᓯᓚᐅᖅᑐᖅ ᑖᓐᓇ ᐃᓱᒪᓕᐅᕈᑕᐅᔭᕆᐊᓕᒃ ᐋᖅᑭᒋᐊᖅᓯᒍᒪᔾᔪᑎᐅᒻᒪᑦ ᑖᒃᓱᒧᖓ 2018 

ᐊᑭᑐᔪᖅᑐᕈᑎᓂᒃ ᐊᑐᕈᒪᓂᕐᒧᑦ ᐸᕐᓇᐅᑎᖓᓂᒃ. ᐅᖃᑦᑐᓂ ᑕᒫᓂ ᐊᕐᕌᒍᓕᕋᑖᖅᑎᓪᓗᒍ, ᑲᑎᒪᔩ 

ᐊᖏᕈᑎᖃᓚᐅᕐᒪᑕ ᑐᓂᓯᒃᑲᓂᕈᒪᓪᓗᑎᒃ ᑮᓇᐅᔭᓂᒃ ᑕᕝᕙᓐᖓᑦ ᑭᓈᓗᖃᕝᕕᐅᑉ ᓴᓇᔭᐅᒋᐊᖅᑕᐅᓂᖓᓄᑦ 

ᑕᐃᑲᖑ ᐃᒥᖃᕆᐊᖃᓐᓂᕐᒧᑦ ᐱᓕᕆᐊᖏᖑᓂᖓᓄᑦ ᑮᓇᐅᔭᖃᐅᑎᖓᓄᑦ ᑲᒪᒋᔭᐅᔪᓐᓇᖁᓪᓗᒍ ᑕᒫᓂ 

ᐊᐅᔭᒥ ᐃᒥᖃᓐᓂᕐᒧᑦ ᐊᒃᓱᕈᕈᑎᐅᔪᑦ.  

 

ᐃᒥᖃᕆᐊᖃᓐᓂᕐᒧᑦ ᐱᓕᕆᐊᕐᖑᔪᖅ ᐃᓱᒪᒋᔭᐅᔪᖅ ᑕᕝᕙᓐᖓᑦ ᑮᓇᐅᔭᖃᑦᑎᑕᐅᓂᐊᕐᕆᐊᖓᓂᒃ 

ᐃᒪᓐᓇᐸᓗᓐᓂᒃ $1 ᒥᓕᐊᓐ, ᕿᒪᐃᓗᓂ ᐃᓚᖏᓐᓂᒃ ᑮᓇᐅᔭᑦ ᓅᑦᑕᐅᒃᑲᓂᕐᓂᖓᓄᑦ ᑕᐃᑯᖓ 

ᐸᕐᓇᑕᐅᓯᒪᔪᑐᖃᐅᓚᐅᖅᑐᒧᑦ ᐱᑦᔪᑎᖓᓄᑦ. ᑐᒃᓯᕋᐅᑎ ᐋᖅᑭᒋᐊᕆᔪᒪᔪᖅ 2018 ᐊᑭᑐᔪᖅᑐᕈᑎᓄᑦ 

ᑮᓇᐅᔭᕈᑎᓄᑦ ᐸᕐᓇᐅᑎᒥᒃ ᓅᑎᕆᒃᑲᓂᕐᓗᑎᒃ $250,000 ᐊᒥᐊᒃᑯᒥᓂᕐᓂ ᑕᕝᕙᓐᖓᑦ ᐃᒥᖃᕆᐊᖃᓐᓂᕐᒧᑦ 

ᐱᓕᕆᓂᐅᔪᒧᑦ ᑮᓇᐅᔭᖃᕝᕕᐊᓂᒃ ᑕᕝᕗᖓ ᐅᑎᕐᓗᑎᒃ ᑭᓈᓗᖃᕝᕕᒃ ᓴᓇᒋᐊᖅᑕᐅᓂᖓᓄᑦ 

ᑮᓇᐅᔭᖃᐅᑎᖓᓄᑦ. ᑕᒪᓐᓇ ᐊᓯᔾᔨᖅᑕᐅᔪᓐᓇᑎᑦᑎᓂᐊᖅᑐᖅ ᑭᓈᓗᒻᒧᑦ ᓱᓪᓗᓕᖏᓐᓂᒃ 

ᖁᐊᓐᓇᖅᓯᓚᐅᖏᓐᓂᖓᓂ, ᐃᓚᒋᓪᓗᓂᐅᒃ ᑖᓐᓇ ᐸᕐᓈᖑᓯᒪᔪᑐᖃᐅᑉ ᐱᓕᕆᐊᓴᑦ.  

 

ᐱᖁᔨᕗᖓᕈᑦ ᓇᒻᒪ 18-334 

 

ᐱᒋᐊᖅᑎᑦᑎᔪᖅ: ᑲᑎᒪᔨ ᓯᐊᐳᑦ 

ᐊᐃᑉᐲᔪᖅ: ᑲᑎᒪᔨ ᒪᑦᓴᔨ  

 

ᑲᑎᒪᔩᑦ ᐃᓕᓯᒃᑲᓐᓂᖁᓪᓗᒋᑦ $250,000−ᓂᒃ ᐊᒥᐊᒃᑯᑦ ᑮᓇᐅᔭᖏᓐᓄᑦ ᑕᕝᕙᓐᖓᑦ ᐃᒥᕐᒧᑦ 

ᐱᓕᕆᐊᕐᖑᓂᖓᓄᑦ ᑮᓇᔭᒃᑯᕕᖓᓂᑦ ᑕᕝᕗᖓ ᑭᓈᓗᖃᕝᕕᒃ ᓴᓇᒋᐊᖅᑕᐅᓂᖓᑕ ᑮᓇᐅᔭᖃᐅᑎᖓᓄᑦ.   

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 

ᑲᑎᒪᔨ ᓯᐊᐳᑦ ᐊᐱᕆᓚᐅᖅᑐᖅ ᐅᓄᕐᓂᖓ ᐊᐅᓛᖅᑕᐅᒃᑲᓂᖅᑐᖅ ᑕᐃᒪᓐᓇᐅᓚᐅᕐᒪᖔᑦ ᓅᑕᐅᓚᐅᖅᑑᑉ 

ᐊᓯᔾᔨᖅᓯᓂᐊᕐᓗᑎᒃ ᑭᓈᓗᒻᒧᑦ ᓱᓪᓗᓕᒻᒥᑦ ᐅᕝᕙᓘᓐᓃᑦ ᐅᓄᕐᓂᕆᕚ ᐱᓕᕆᔾᔪᑕᐅᔪᓐᓇᓂᐊᕐᓗᓂ ᐱᐊᓂᒃᑕᐅᓗᓂ 

ᑕᒫᓂ ᐊᕐᕌᒍᒥ. ᐊᐱᕆᓪᓗᓂ ᑖᓐᓇ ᐅᓄᕐᓂᖓ ᓈᒻᒪᓂᐊᕐᒪᖔᑦ ᐱᓕᕆᓂᐅᓂᐊᖅᑐᒧᑦ.  

 

ᒥᔅᑕ ᕼᐊᑉ ᑐᓴᖅᑎᑦᑎᓚᐅᖅᑐᖅ ᐅᓄᕐᓂᖓ ᐊᑐᖅᑕᐅᔪᓐᓇᓂᐊᖅᑐᖅ ᐱᔭᕇᖅᓯᔾᔪᑕᐅᓗᓂ ᐱᓕᕆᓂᐅᔭᕆᐊᓕᒻᒥᒃ 

ᓂᓪᓚᓚᐅᖏᓐᓂᖓᓂ. ᑖᓐᓇ ᐱᓕᕆᐊᕐᖑᓂᐊᖅᑐᖅ ᑭᖑᕝᕖᔾᔪᑎᐅᓂᐊᕐᒪᑦ, ᖃᓂᒋᔭᖓᓃᑦᑐᖅ ᓂᐊᖁᓐᖒᑦ 

ᓂᐅᕕᕐᕕᕋᓛᖓᑕ ᐊᒻᒪᓗ ᐱᕕᒃᓴᖃᕈᑎᒃ, ᐊᓯᐊᓂᑦᑕᐅᖅ ᐃᓂᒃᓴᒥᒃ ᐃᓱᒪᒋᔭᖃᒻᒥᔪᑦ. 

 

d) ᐅᖃᓪᓚᒍᑎᒃᓴᖅ – ᐋᖓᔮᓐᓇᖅᑐᖅ ᒪᓕᓐᖓᓐᖑᖅᑎᑕᐅᓂᖓᓄᑦ ᑐᓴᐅᒪᑎᑦᑎᓂᕐᒧᑦ ᐸᕐᓇᐅᑎ 

ᐊᒻᒪᓗ ᐅᓪᓗᒥᒨᖓᔪᓂᒃ ᑐᓴᖅᑎᑦᑎᓂᖅ 

ᐊᐃᒥ ᐃᐅᓪᔪᔅᒪ, ᐊᐅᓚᑦᑎᔨᒻᒪᕆᐅᑲᐃᓐᓇᖅᑐᖅ, ᑐᓴᖅᑎᑦᑎᓚᐅᖅᐳᖅ ᑖᓐᓇ ᐋᓐᑐᕆᐊ ᓯᐱᑦᓱ, ᑐᓴᐅᒪᖃᑦᑕᐅᑎᓕᕆᓂᕐᒧᑦ 

ᐊᖓᔪᖅᑳᖅ, ᐅᐸᒍᓐᓇᖅᑲᐅᖏᒻᒪᑦ ᑲᑎᒪᔪᓄᑦ ᐅᓐᓄᒪᓐᓇ, ᑕᐃᒪᓕ ᒥᔅ ᐃᐅᓪᔪᔅᒪ ᐅᓂᒃᑳᓂᐊᖅᐳᖅ.  
 

ᒥᔅ ᐃᐅᓪᔪᔅᒪ ᑐᓴᖅᑎᑎᓪᓗᓂ ᑖᒃᑯᐊ ᐃᖅᑲᓇᐃᔭᖅᑏᑦ ᐱᓕᕆᐊᖃᖅᓯᒪᒻᒪᑕ ᑕᒪᑐᒧᖓ ᓯᒡᒐᓕᐊᖅᑐᓂᕐᒧᑦ ᐊᒻᒪᓗ 

ᓯᒡᒐᓕᐊᓐᖑᐊᓂᒃ ᐊᑐᕐᓂᕐᒧᑦ ᒪᓕᒐᕋᓛᖅ ᐊᒻᒪᓗ ᐊᑐᕐᓂᕐᒧᑦ ᒪᓕᒐᖅ, ᐱᑐᐃᓐᓇᕆᐊᖃᐸᓗᓕᖅᑑᒃ ᐊᒻᒪᓗ 

ᐊᐅᓚᖅᑎᑕᐅᓂᐊᖅᑐᑦ ᑲᑎᒪᔨᓄᑦ ᕿᒥᕐᕈᔭᐅᓂᐊᕐᒪᑎᒃ. ᒥᔅ ᐃᐅᓪᔪᔅᒪ ᓇᓗᓇᐃᖅᓯᓚᐅᖅᑐᑦ ᑖᒃᑯᐊ ᐃᖅᑲᓇᐃᔭᖅᑏᑦ 

ᐅᓂᒃᑳᕈᒪᓛᕐᒪᑕ ᒪᓕᒐᕋᓛᓂᒃ ᑲᑎᒪᔨᓄᑦ ᑲᑎᒪᓂᖃᓕᖅᐸᑕ ᐊᓯᐊᑎᑦ ᐅᖃᕈᑎᐅᓛᕐᒪᑦ ᐊᒻᒪᓗ ᓯᕗᓪᓕᖅᐸᒥᒃ ᐊᒻᒪᓗ 

ᐊᐃᑉᐹᓂᒃ ᐅᖃᓕᒫᖅᑕᐅᓗᑎᒃ. ᐱᖓᔪᐊᓂᒃ ᐊᒻᒪᓗ ᑭᖑᓪᓕᖅᐹᒥᒃ ᐅᖃᓕᒫᖅᑕᐅᓂᖃᕋᔭᖅᑑᒃ ᑲᑎᒪᓕᕐᒥᑉᐸᑕ 

ᑭᖑᓂᐊᓂ ᐊᓯᐊᑎᒍᑦ ᑲᑎᒪᓂᐅᑉ.  
 

ᒥᔅ ᐃᐅᓪᔪᔅᒪ ᑐᓴᖅᑎᑦᑎᓚᐅᖅᐳᖅ ᑖᒃᑯᐊ ᐃᖅᑲᓇᐃᔭᖅᑏᑦ ᐱᒋᐊᖅᑎᑦᑎᓚᐅᕐᒪᑕ ᑐᓴᐅᒪᖃᑦᑕᐅᑎᓂᕐᒧᑦ ᐸᕐᓇᐅᑎᒥᒃ 

ᐊᑐᖅᑕᐅᔪᒫᓐᓂᐊᖅᑐᓂ ᑕᒪᓐᓇ ᐋᖓᔮᓐᓇᖅᑐᖅ ᐊᑐᓕᖅᑎᑕᐅᑉᐸᑦ, ᐱᑕᖃᑦᑎᑦᑎᓂᐊᖅᑐᑦ ᐅᑦᔨᕆᔭᖃᓐᓂᕐᒥᒃ ᐊᒻᒪᓗ 

ᑐᑭᓯᐅᒪᓂᕐᒥᒃ ᐋᖓᔮᓐᓇᖅᑐᓄᑦ ᒪᓕᒐᖓᓂᒃ. ᓄᓇᓕᐸᐅᔭᒃᑯᑦ ᑲᑎᒪᖃᑎᖃᖅᓯᒪᔪᑦ ᐊᑦᔨᒌᖏᑦᑐᓂᒃ ᐱᓕᕆᕝᕕᐅᔪᓂᒃ 

ᐋᖅᑭᒃᓱᐃᓇᓱᒃᑐᑎᒃ ᑐᓴᕋᔅᓴᓂᒃ ᐊᒻᒪᓗ ᐱᓕᕿᖃᑎᒌᑦᑐᑎᒃ ᑐᓂᐅᖅᑲᐃᔪᒪᓪᓗᑎᒃ ᐅᖃᓕᒫᒐᓐᓂᒃ ᐱᓪᓗᐊᑕᐅᓂᖏᓐᓄᑦ 

ᓲᕐᓗ ᐃᓅᓱᒃᑐᐃᑦ.   
 

ᓄᓇᕗᑦ ᒐᕙᒪᒃᑯᑦ ᓴᖅᑮᓯᒪᒻᒥᔪᑦ ᐅᖃᓕᒫᒐᕐᓂᒃ ᑖᒃᑯᐊ ᓄᓇᓕᐸᐅᔭᒃᑯᑦ ᑐᓂᐅᖅᑲᕈᓐᓇᓂᐊᖅᑕᖏᓐᓂᒃ. 

ᐋᓐᓂᐊᖃᓐᓇᖏᑦᑐᓕᕆᓂᕐᒧᑦ ᑐᓴᕋᔅᓴᐃᑦ ᑎᑎᖅᑲᖃᑦᑐᑎᒃ ᐊᒻᒪᓗ ᐅᖃᓕᒫᒐᖃᑦᑐᑎᒃ ᒥᒃᓵᓄᑦ ᐊᑯᓂᒨᖓᔪᒃᑯᑦ 

ᐊᒃᑐᐃᓂᕆᖃᓐᓂᖓ ᐋᖓᔮᓐᓇᖅᑐᖅ ᐊᑐᖅᑕᐅᖃᑦᑕᕈᓂ. ᐃᓚᖏᑦ ᐅᖃᐅᓯᐅᔪᑦ ᑐᓂᐅᖅᑲᑦᑕᐅᓂᐊᖅᑐᑦ 

ᓄᓇᓕᐸᐅᔭᒃᑯᑦ ᐃᓪᓗᖁᑎᖏᓐᓄᑦ ᐊᒻᒪᓗ ᐊᑐᐃᓐᓇᕈᖅᑕᐅᓗᑎᒃ ᐃᓪᓗᖃᑦᑎᐅᔪᓄᑦ.  
 

 ᒥᔅ ᐃᐅᓪᔪᔅᒪ ᐅᖃᑦᑐᓂ ᐊᖏᖅᑕᐅᑉᐸᑦ ᒪᓕᒐᕋᓛᖅ, ᐃᖅᑲᓇᐃᔭᖅᑏᑦ ᐅᑯᓂᖓ ᑐᓴᕋᔅᓴᓂᒃ ᐃᓄᓐᓄᑦ ᑐᓂᓯᒍᒪᔪᑦ:  

 ᐃᓄᐃᑦ ᑐᓴᐅᒪᑎᑦᑎᐊᕐᓗᒋᑦ ᖃᐅᔨᒪᔾᔪᑎᓂᒃ ᖃᐅᔨᒪᑦᑎᐊᕐᓗᑎᒃ ᑐᑭᑖᕈᓐᓇᕐᓂᐊᕐᒪᑕ.  

 ᓄᓇᕗᑦᒥ ᓄᓇᖃᑦᑎᐅᔪᑦ 19-ᖑᔭᕆᐊᖃᒻᒪᑕ ᓂᐅᕕᕐᓂᐊᕐᓗᑎᒃ ᐊᒻᒪᓗ ᐊᑐᕐᓂᐊᕐᓗᑎᒃ ᐋᖓᔮᓐᓇᖅᑐᓂᒃ.  

 ᑭᓇᑐᐃᓐᓇᖅ ᓯᒡᒐᓕᐊᖅᑐᕆᐊᖃᖏᓚᖅ ᐋᖓᔮᓐᓇᖅᑐᓂᒃ, ᑐᐹᑯᒥᑦ ᐅᕝᕙᓘᓐᓃᑦ vape: 

o ᐃᖅᑲᓇᐃᔭᖅᕕᒻᒥ. 

o ᐃᓗᐊᓂ 9 ᒦᑕ ᐃᓯᕆᐊᖓᓂ ᐅᕝᕙᓘᓐᓃᑦ ᐊᓂᕕᐊᓂ, ᐱᖃᓯᐅᑎᓪᓗᒋᑦ ᐃᓪᓗᒋᔭᐅᔪᑦ ᑲᑎᓐᖓᒧᑦ, 

ᐃᓄᓐᓄᑦ ᓇᔪᖅᑕᐅᖃᑦᑕᖅᑐᑦ, ᓱᕈᓯᓕᕆᕖᑦ, ᐊᓐᓂᐊᕖᑦ, ᖃᓂᒪᖃᓐᓇᖏᑦᑐᓕᕆᓂᕐᒧᑦ ᐃᓪᓗᖁᑎᒋᔭᐅᔪᑦ, 

ᓯᓚᒥ ᐱᓐᖑᐊᖅᕖᑦ, ᐱᓐᖑᐊᕆᐊᖅᑐᖅᕖᑦ, ᑕᑯᓐᓈᑎᑦᑎᕕᐅᒧᒥ, ᐃᓐᖏᖃᑦᑕᖅᕕᐅᔪᒥ ᐅᕝᕙᓘᓐᓃᑦ ᐃᓄᐃᑦ 

ᑲᑎᒪᕕᒋᔭᖓᓂ.  

o ᐃᓗᐊᓂ 15 ᒦᑕ ᐃᓯᕆᐊᖓᓂ ᐅᕝᕙᓘᓐᓃᑦ ᐊᓂᕕᐊᓂ ᐃᓕᓐᓂᐊᖅᕖᑦ ᓄᓇᖁᑎᖏᓐᓂ.   

o ᐃᓄᓐᓄᑦ ᐃᖏᕐᕋᔾᔪᑎᒥ. ᐃᒪᓐᓇ ᑐᑭᖃᑉᐳᖅ ᓄᓇᓯᐅᑎ ᑕᑯᔭᐅᔪᓐᓇᖅᑐᖅ ᐃᓄᓐᓄᑦ.  

o ᐋᖓᔮᓐᓇᖅᑐᖅ ᐊᔪᖅᑎᑕᐅᓂᐊᖅᑐᖅ ᐃᖅᑲᓇᐃᔭᖅᕕᒻᒥ. ᐃᖅᑲᓇᐃᔭᖅᕖ ᕿᓂᖅᑐᑦ 

ᐊᑐᐊᒐᕐᓂᒃ ᓄᖅᑲᑎᑦᑎᔪᒪᓪᓗᑎᒃ ᐋᖓᔮᓐᓇᖅᑐᓂᒃ ᐃᖅᑲᓇᐃᔭᖅᕕᒻᒥ, ᐊᑦᔨᑐᐃᓐᓇᕆᔭᖓ 

ᐃᒥᐊᓗᖃᑦᑕᖅᑐᐃᑦ.   

 

ᒥᔅ ᐃᐅᓪᔪᔅᒪ ᐅᖃᑦᑐᓂ ᓄᖅᑲᖓᑎᑦᑎᓂᖅ ᑕᕝᕙᓐᖔᖅᑐᑦ ᐋᖓᔮᓐᓇᖅᑐᓄᑦ ᐱᖁᔭᒥᑦ ᐊᒻᒪᓗ 

ᐃᓚᓕᐅᔾᔭᐅᓯᒪᓂᐊᖅᑐᓂ ᒪᓕᒐᕋᓛᒥ. ᓇᓗᓇᐃᖅᓯᓪᓗᓂ ᓇᒥᑐᐃᓐᓇᖅ ᐋᖓᔮᓐᓇᖅᑐᖅ ᐃᓯᕈᓐᓇᕈᓂ 

ᑭᓇᑐᐃᓐᓇᐅᑉ ᐃᓪᓗᖓᓄᑦ ᐅᕝᕙᓘᓐᓃᑦ ᓯᒡᒐᓕᐊᖅᑐᕐᓂᖅ ᐃᓗᐊᓂ 9 ᒦᑕ ᐊᔪᖅᑎᑕᐅᓂᐊᖅᑐᑦ, ᑭᓯᐊᓂ 

ᐊᖏᖅᑕᐅᓯᒪᒍᓂ ᐊᓯᖏᓐᓄᑦ ᐃᓪᓗᖃᑦᑎᐅᔪᓄᑦ.   

 

ᒥᔅ ᐃᐅᓪᔪᔅᒪ ᑐᓴᖅᑎᑦᑎᓚᐅᖅᑐᖅ ᐊᑭᓖᔾᔪᑎᑕᖃᑦᑐᑦ ᓯᒡᒐᓕᐊᖅᑐᓂᕐᒧᑦ ᑕᒪᒃᑯᓴᓂ ᐊᔪᓐᓇᖅᑎᑕᐅᔪᓂ 

ᐊᒻᒪᓗ ᐊᑭᓖᔾᔪᑎᑦ ᐊᒥᓲᓂᖃᕈᓐᓇᖅᑐᑦ $200−ᒥᑦ ᓯᕗᓪᓕᖅᐹᒥᒃ ᐱᕋᔭᒃᑯᓂ, ᐊᒻᒪᓗ  ᐃᒪᓐᓇᒧᑦ $10,000 

ᒪᕐᕈᐊᖅᑎ ᐅᕝᕙᓘᓐᓃᑦ ᐅᖓᑖᓄᑦ ᐱᕋᔭᒃᓯᒪᒍᓂ.  

 

ᐱᓕᕆᕝᕕᐅᑉ ᐃᓗᐊᒍᑦ ᑐᓴᐅᒪᑎᑦᑎᓂᖅ:  

 ᑲᑎᒪᓛᖅᑐᑦ ᑖᒃᑯᐊ ᑲᑐᔾᔨᖃᑎᒌᑦ ᐊᒻᒪᓗ ᐃᖅᑲᓇᐃᔭᖅᑐᓕᕆᔨᒃᑯᑦ ᐱᑦᔪᑎᖃᓪᓗᑎᒃ 

ᐃᖅᑲᓇᐃᔭᖅᑐᓕᕆᔨᒃᑯᑦ ᐊᑐᐊᒐᖏᓐᓂᒃ ᐱᓕᕆᐊᕐᖑᕙᓪᓕᐊᔪᑦ.  

 ᐅᑦᔨᕆᔭᖃᕐᓂᕐᒧᑦ ᐊᔪᕈᓐᓃᖅᓴᐃᓂᖅ ᐃᖅᑲᓇᐃᔭᖅᑎᓂᒃ ᐊᑐᖅᑕᐅᓛᖅᑐᖅ ᐅᑐᐱᕆ 17-ᒥ, 2018. 

ᐊᖓᔪᖅᑳᖓ ᐋᓐᓂᐊᖃᓐᓇᖏᑦᑐᓕᕆᔨᒃᑯᑦ ᐊᒻᒪᓗ ᐊᑦᑕᓇᐃᖅᓯᒪᑎᑦᑎᓂᕐᒧᑦ 

ᐊᔪᕈᓐᓃᖅᓴᓂᖃᕐᓂᐊᕐᒥᔪᑦ ᐋᖓᔮᓐᓇᖅᑐᑦ ᐊᑐᖅᑕᐅᓂᖏᓐᓄᑦ ᐊᒻᒪᓗ ᖃᓄᖅ ᐊᒃᑐᐊᓂᖃᒻᒪᖔᑦ 

ᐃᖅᑲᓇᐃᔭᖅᕕᒻᒧᑦ. ᑕᒪᕐᒥᒃ ᓄᓇᓕᐸᐅᔭᒃᑯᑦ ᐃᖅᑲᓇᐃᔭᖅᑎᖏᑦ ᐃᓕᓐᓂᖅᑎᑕᐅᓂᐊᖅᑐᑦ.  

 ᐅᑦᔨᕆᔭᖃᕐᓂᕐᒧᑦ ᐱᑕᖃᑦᑎᑕᐅᓂᐊᕐᒥᔪᖅ ᐃᓘᓐᓇᖏᓐᓄᑦ ᓄᑖᓄᑦ ᐃᖅᑲᓇᐃᔭᖅᑎᓄᑦ 

ᐃᓚᒋᓗᓂᐅᒃ ᓇᓗᓇᐃᔭᐃᓂᕐᒧᑦ ᐃᓕᓐᓂᐊᕐᕈᑏᑦ.  

 ᐊᕙᓗᒥᐅᑕᐃᑦ ᐊᒻᒪᓗ ᓇᓗᓇᐃᖅᓯᔾᔪᑏᑦ ᓴᓇᔭᐅᓂᐊᕐᒥᔪᑦ. ᐃᓚᖏᑦ ᓇᓗᓇᐃᖅᓯᔾᔪᑎᑦ 

ᓴᓇᔭᐅᓚᐅᖅᑐᑦ ᓄᓇᕗᑦ ᒐᕙᒪᒃᑯᓐᓂᑦ ᐊᑐᖅᑕᐅᓂᐊᖅᑐᑦ ᐊᒻᒪᓗ ᓄᓇᓕᐸᐅᔭᒃᑯᑦ 

ᓇᓗᓇᐃᒃᑯᑕᖓᓂᒃ ᐋᖅᑭᒃᓯᕕᐅᓯᒪᓗᑎᒃ ᐊᒻᒪᓗ ᒪᓕᒐᕋᓛᖅ. ᐊᑦᔨᓐᖑᐊᑉᖏᑦ ᐊᕙᓗᒥᐅᑕᐃᑦ 

ᑕᑯᒃᓴᐅᑎᑦᑎᓂᐊᖅᑐᑦ ᑐᐹᑯᒥᑦ ᓯᒡᒐᓕᐊᖅᑐᕐᓂᖅ, ᐋᖓᔮᓐᓇᖅᑐᓂᒃ ᓯᒡᒐᓕᐊᖅᑐᕐᓂᖅ ᐊᒻᒪᓗ 

ᓯᒡᒐᓕᐊᓐᖑᐊᓂᒃ ᐊᑐᕐᓂᖅ.   

 ᑐᓂᐅᖅᑲᑦᑕᐅᓂᖏᑦ ᑐᓴᕋᖦᓴᐃᑦ ᐱᔭᐅᓯᒪᔪᑦ ᓄᓇᕗᑦ ᒐᕙᒪᒃᑯᓐᓂᑦ. 

 ᐃᖅᑲᓇᐃᔭᖅᑏᑦ ᐱᓂᐊᖅᑐᑦ ᖃᕋᓴᐅᔭᒃᑯᑦ ᑎᑎᖅᑲᓂᒃ ᒥᒃᓵᓄᑦ ᓄᑖᑦ ᐊᑐᐊᒐᐃᑦ.  
 

ᓯᓚᑖᓄᑦ ᑐᓴᐅᒪᑎᑦᑎᓂᖅ:  

 ᐋᖓᔮᓐᓇᖅᑐᓄᑦ ᒪᓕᒐᕋᓛᖅ ᐊᖏᖅᑕᐅᓯᒪᓕᖅᐸᑦ, ᐃᓄᓐᓄᑦ ᑐᓴᕋᔅᓴᒥᒃ ᐊᐅᓚᑎᑦᑎᔪᖃᓐᓂᐊᖅᑐᖅ 

ᐱᕙᓪᓕᐊᔪᑎᒍᑦ, ᓴᖅᑮᓗᑎᒃ ᓄᓇᓕᐸᐅᔭᒃᑯᑦ ᖃᕋᓴᐅᔭᒃᑯᑦ ᐃᑭᐊᖅᑭᕕᖓᒍᑦ, ᓄᓇᓕᐸᐅᔭᒃᑯᑦ 

Facebook−ᖓᒍᑦ ᐊᒻᒪᓗᒃᑕᐅᖅ ᐊᓯᖏᑦ ᑐᓴᕋᔅᓴᓕᕆᔨᐅᕙᑦᑐᑦ.  

 ᐊᐱᖅᑯᑎᑦ ᐊᒻᒪᓗ ᑭᐅᔾᔪᑎᑦ ᑐᓂᐅᖅᑲᑦᑕᐅᓛᕐᒥᔪᑦ ᐊᒻᒪᓗ ᓴᖅᑭᖅᑕᐅᓗᑎᒃ ᑕᒪᒃᑯᑎᒍᑦᓴᐃᓐᓇᖅ 

ᐱᕙᓪᓕᐊᔪᓕᕆᔨᐅᕙᑦᑐᒃᑯᑦ.  

 ᐱᕙᓪᓕᐊᔪᓕᕆᔨᓂᒃ ᐅᖃᖃᑎᖃᕐᓃᑦ ᐋᖅᑭᓱᖅᑕᐅᓛᕐᒥᔪᑦ ᐅᓪᓗᖓᓂ ᑖᓐᓇ ᐋᖓᔮᓐᓇᖅᑐᑦ 

ᒪᓕᒐᕋᓛᖓ ᑲᔪᓯᑎᑕᐅᑉᐸᑦ, ᐊᒻᒪᓗᒃᑕᐅᖅ ᐅᑐᐱᕆ 17-ᒥ, ᒪᓕᒐᖓ ᐊᑐᓕᖅᑎᑕᐅᑉᐸᑦ.  
 

ᒥᔅ ᐃᐅᓪᔪᔅᒪ ᐅᖃᓚᐅᖅᑐᖅ ᑕᒪᓐᓇ ᐃᓚᒋᓚᐅᖏᑕᖓ ᐃᓘᓐᓇᖓᑎᒍᑦ ᐊᕐᕌᒍᑕᒫᑦ ᐸᕐᓇᕐᓂᐅᔫᑉ ᑕᐃᒪᓕ 

ᓇᓗᓇᐃᖅᓯᒪᔪᖃᖏᑦᑐᖅ ᑮᓇᐅᔭᖁᑎᖏᓐᓂᒃ. ᐃᓱᒪᒋᔭᕗᖅ ᐱᑕᖃᓐᓂᐊᕐᕆᐊᖓᓂᒃ ᑮᓇᐅᔭᓂᒃ 

ᐊᑐᓕᖅᑎᑦᑎᓇᓱᒃᑎᓪᓗᒋᑦ ᐊᑐᖅᑕᐅᔭᕆᐊᓕᓐᓂᒃ.  

 

ᑲᑎᒪᔨ ᐸᐹᑦᓯ ᐅᖃᓚᐅᖅᑐᖅ ᐱᒻᒪᕆᐅᒻᒪᑦ ᐃᓕᓐᓂᐊᖅᑏᑦ ᐃᓕᓐᓂᐊᖅᑎᑕᐅᓗᑎᒃ ᐋᖓᔮᓐᓇᖅᑑᑉ ᒥᒃᓵᓄᑦ. 

ᓴᖅᑭᔮᖅᑎᑦᑎᔭᕆᐊᖃᑦᑐᒍᑦ ᐅᓗᕆᐊᕐᓇᕐᓂᖓᓂᒃ ᐋᖓᔮᓐᓇᖅᑐᑦ ᐃᓄᐃᑦ ᖃᐅᔨᒪᖁᓪᓗᒋᑦ. ᓄᓇᖃᑦᑎᓕᒫᑦ ᓄᓇᓕᐸᐅᔭᒥ 

ᖃᐅᔨᒪᔭᕆᐊᓖᑦ ᐊᒻᒪᓗ ᑐᑭᓯᐅᒪᓗᑎᒃ ᒪᓕᒐᕋᓛᒥᒃ ᐊᒻᒪᓗ ᒪᓕᒐᖏᓐᓂᒃ ᐱᑦᔪᑎᖃᑦᑐᓂᒃ ᐋᖓᔮᓐᓇᖅᑐᒧᑦ.  

 

11. ᑎᑎᖅᑲᐅᓯᐊᒥᓃᑦ   

 

a) ᐃᓪᓗᓄᑦ ᒪᓕᒐᕆᔭᐅᔪᓄᑦ ᐱᖁᔭᖅ 

 

ᑲᑎᒪᔩᑦ ᑐᓴᐅᒪᔾᔪᑎᔅᓴᖓ, ᑎᑎᖃᐅᓯᐊᓚᐅᕐᒪᑕ ᓄᓇᕗᑦ ᒐᕙᒪᒃᑯᓐᓂᑦ ᓄᓇᓕᓐᓂᒃ ᒐᕙᒪᒃᑯᓂᓪᓗ ᐱᔨᑦᓯᑎᑦᑎᔩᑦ 

ᐃᓐᓇᑐᖃᐃᑦ ᐃᓪᓗᖓᓄᑦ ᐱᓕᕆᔨᒥᒃ ᑐᓴᖅᑎᑦᑎᓇᓱᐊᖅᑐᖅ ᐱᒋᐊᕐᓗᓂ ᓯᑎᐱᕆ 1, 2018, ᑖᓐᓇ 2015 ᑲᓇᑕᒥ 

ᐃᓪᓗᓄᑦ ᒪᓕᒐᕆᔭᐅᔪᖅ ᑲᓇᑕᒥ ᐊᑐᓕᖅᑎᑕᐅᓂᐊᕐᒪᑦ ᐃᓪᓗᓄᑦ ᒪᓕᒐᕆᔭᐅᓕᕐᓗᓂ ᓄᓇᕗᑦᒧᑦ ᐊᒻᒪᓗ ᑖᓐᓇ 2015 

ᑲᓇᑕᒥ ᓱᓪᓗᓕᓐᓄᑦ ᒪᓕᒐᕆᔭᐅᔪᖅ ᐊᑐᓕᖅᑎᑕᐅᓂᐊᖅᑐᓂ ᓱᓪᓗᓂᓐᓄᑦ ᒪᓕᒐᕆᔭᐅᓕᕐᓗᓂ ᓄᓇᕗᑦᒥ.  

 

b) ᑐᐊᕕᓐᓇᖅᑐᖃᑦᑎᓪᓗᒍ ᐃᒪᕐᒥᐅᑕᓕᕆᓂᕐᒧᑦ ᐱᖁᔭᑦ ᐊᔪᓐᖏᑎᑦᑎᓂᖅ  

 

ᑲᑎᒪᔨᓄᑦ ᑐᓴᖅᑎᑎᔾᔪᑦ, ᑎᑎᖃᖅ ᕿᒥᕐᕈᔭᐅᓚᐅᖅᑐᖅ ᐃᒪᕐᒥᐅᑕᓕᕆᔨᒃᑯᓐᓂᑦ ᕿᑎᐊᓂ ᐊᒻᒪᓗ 

ᐅᑭᐅᖅᑕᖅᑐᒧᑦ ᐊᔪᓐᖏᑎᑦᑎᔪᖅ ᑖᒃᑯᑎᒎᓇ ᐃᒪᕐᒥᐅᑕᓕᕆᓂᕐᒧᑦ ᐱᖁᔭᖅ ᑐᐊᕕᓐᓇᖅᑐᒧᑦ 

ᐲᖅᑕᐅᓂᖓᓄᑦ ᐃᒥᖅ ᓂᐊᖁᓐᖒᑦ ᑰᖓᓂᒃ, ᐊᑎᖃᖏᑦᑐᖅ ᑕᓯᖅ ᐊᒻᒪᓗ ᐊᓯᖏᑦ ᐃᒪᐃᑦ.   

 
c) ᐱᔪᒪᓇᓲᑎ – ᑐᑭᓯᐅᒪᓂᖅ ᖃᔪᖅᑐᖅᕕᒃᒥᑦ ᓄᓇᓕᓐᓂ  

ᒨᓴ ᑰᑕᐃ, ᐊᖓᔪᖅᑳᖅ/ᖃᐅᔨᓴᕐᓂᕐᒧᑦ ᖃᐅᔨᒪᑎᑦᑎᔨ ᑖᒃᑯᓇᓂ ᓄᓇᕗᑦᒥ ᖃᐅᔨᓴᖅᑐᓕᕆᔨᒃᑯᑦ, 

ᐊᖏᖅᑕᐅᓇᓲᑎᖃᒻᒪᑦ ᑖᒃᓱᒧᖓ ᐃᐊᑦᒪᓐ ᓲᕐᓪ, Bucknell University, Pennsylvania ᐃᑲᔪᕈᒪᓪᓗᓂ 

ᐱᒋᐊᕐᓗᓂ ᐅᑐᐱᕆ 17th ᐅᕗᖓ 24th, 2018, ᑕᐃᑲᓂ ᖃᔪᖅᑐᖅᕕᒻᒥ. ᐅᖃᓪᓚᖃᑎᖃᖃᑦᑕᓂᒃᑯᑦ, 

ᓂᕆᔭᖅᑐᖅᓯᒪᔪᑦ ᐊᒻᒪᓗ ᐃᑲᔪᖅᑏᑦ ᐊᐱᖅᓱᖅᑕᐅᓂᐊᖅᑐᑦ ᐊᒻᒪᓗ ᑎᑎᕋᖅᓯᒪᔪᓂᒃ ᐅᓂᒃᑲᓂᒃ 

ᑎᑎᕋᖅᑐᖃᓪᓗᓂ ᐅᖃᐅᓯᐅᓗᑎᒃ ᖃᔪᖅᑐᖅᕕᒻᒥ ᐊᒻᒪᓗ ᓄᓇᕗᑦᒥ ᖃᐅᔨᓴᖅᑐᓕᕆᔨᒃᑯᑦ.  

 
ᐱᖁᔨᕗᖔᕈᑦ ᓇᒻᒪ 18-335 

 

ᐱᒋᐊᖅᑎᑦᑎᔪᖅ: ᑲᑎᒪᔨ ᓯᐊᐳᑦ 

ᐊᐃᑉᐲᔪᖅ: ᑲᑎᒪᔨ ᐸᐹᑦᓯ  

 

ᑲᑎᒪᔩᑦ ᓈᒻᒪᔅᓴᖁᓪᓗᒋᑦ ᓄᓇᕗᑦᒥ ᖃᐅᔨᓴᖅᑐᓕᕆᔨᒃᑯᑦ ᐱᔪᒪᓇᓲᑎᖓᓂᒃ “ᑐᑭᓯᓂᖅ ᖃᔪᖅᑐᕐᕕᒃ 

ᓄᓇᓕᓐᓂ”, ᐃᐊᑦᒪᓐ ᓲᓪᔅ, ᐸᒃᓂᐅᓪ ᐃᓕᓐᓂᐊᖅᕕᔾᔪᐊᕌᓗᐊ. That  

 

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 
12. ᑲᓐᖑᓇᖅᑐᒥᒃ ᑲᑎᒪᓂᖅ 

 

(1) ᒪᓕᓪᓗᒍ ᑎᑎᕋᖅᓯᒪᔪᖅ 22 (2) (a) CTV ᐱᖁᔭᖅ ᐊᒻᒪᓗ ᒪᓕᒐᕋᓛᖅ 526 ᑎᑎᕋᖅᓯᒪᔪᖅ 

67 

 
ᐱᖁᔨᕗᖔᕈᑦ ᓇᒻᒪ 18-336 

 

ᐱᒋᐊᖅᑎᑦᑎᔪᑦ: ᑲᑎᒪᔨ ᓯᐊᐳᑦ 

ᐊᐃᑉᐲᔪᖅ: ᑲᑎᒪᔨ ᐸᐹᑦᓯ  

 

ᑲᑎᒪᔩᑦ ᑲᓐᖑᓇᖅᑐᒧᑦ ᑲᑎᒪᓂᕐᒧᐊᖁᓪᓗᒋᑦ 8:13 ᐅᓐᓄᒃᑯᑦ.  

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

ᐱᖁᔨᕗᖔᕈᑦ ᓇᒻᒪ 18-337 

 

ᐱᒋᐊᖅᑎᑦᑎᔪᖅ: ᑲᑎᒪᔨ ᓯᐊᐳᑦ 

ᐊᐃᑉᐲᔪᖅ: ᑲᑎᒪᔨ ᒪᑦᓴᔨ  

 

ᑲᑎᒪᔩᑦ ᑲᑎᒪᓂᑐᐃᓐᓇᕐᒧᑦ ᐅᑎᕐᓗᑎᒃ 8:44-ᒧᐊᖅᑎᓪᓗᒍ ᐅᓐᓄᒃᑯᑦ.  

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 
13. ᓄᖅᑲᓐᓂᖅ 

 

ᐱᖁᔨᕗᖔᕈᑦ ᓇᒻᒪ 18-338 

 

ᐱᒋᐊᖅᑎᑦᑎᔪᖅ: ᑲᑎᒪᔨ ᓯᐊᐳᑦ  

ᐊᐃᑉᐲᔪᖅ ᑲᑎᒪᔨ ᒪᑦᓴᔨ  

 

ᑲᑎᒪᔩᑦ ᓄᖅᑲᓪᓗᑎᒃ 8:45-ᒥ ᐅᓐᓄᒃᑯᑦ.  



ᑲᑎᒪᔩᑦ ᑲᑎᒪᓂᖓᑕ ᓇᒻᒪᖓ 25  

ᓯᑎᐱᕆ 25, 2018 

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 

 

 

 

 
            

      ᕉᒪᐃᓐ ᓯᑏᕙᓐᓴᓐ 

                               ᒪᐃᔭᐅᑉ ᑐᒡᓕᐊ  

 

 

 

 

 

        

  ᐊᐃᒥ ᐃᐅᓪᔪᔅᒪ  

  ᐊᐅᓚᑦᑎᔨᒻᒪᕆᐅᑲᐃᓐᓇᖅᑐᖅ 

 

 

 

 

  

ᓈᒻᒪᒋᔭᐅᔪᑦ ᓄᓇᓕᐸᐅᔭᐃᑦ ᑲᑎᒪᔨᖏᓐᓄᑦ ᐅᕙᓂ 13 ᐅᓪᓗᖓᓂ ᓄᕕᐱᕆ, 2018.   

 

 

 


